
        
            
                
            
        

    
	ГЕОРГИЙ МАРТЫНОВ

	 

	КАЛЛИСТО ГАРАГ - 1

	(шинжлэх ухааны зөгнөлт роман)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Бид одот тэнгэрийг сонирхон судлахдаа орчлонгийн уудмын ямар нэгэн газар оюун ухаантай амьтан байх бололцоотой юу? гэдгийг тайлбарлах гэж эрмэлздэг билээ. Мөн энэ мөчид алс холын өөр гарагийн амьтан од мичдийн мяралзахыг бас ч харж байж болох биш үү?

	... Зуны нэгэн сайхан өдөр орчлонгийн уудмаас огторгуйн хөлөг онгоц - цагаан бөмбөрцөг дэлхийд ойртон ирлээ гэсэн дэлхийн түүхэнд гарч байгаагүй мэдээг хүн төрөлхтөн сэтгэл догдлон сонсжээ... 

	Уншигч та Г. Мартыновын «Каллисто гараг» гэдэг энэ романыг уншихдаа мөрөөдлийн хүчээр жигүүрлэн хөхдэй мэргэн одны коммунист нийгэм байгуулсан Каллисто гарагт олон жилийн аян хийж тэндхийн хүмүүстэй уулзах болно. 

	Түрүүн хүүхдийн хэвлэлийн газраас хэвлэсэн «Каллисто», «Каллисточууд» гэдэг хоёр романыг энэ номд нэгтгэн хэвлэсэн юм. 



	
НЭГДҮГЭЭР ХЭСЭГ : ЦАГААН БӨМБӨРЦӨГ

	«Мэргэдийн үгнээс үзэхэд:

	Тэртээд үй олон ертөнц бий

	Тэртээд тоо томшгүй наран бий

	Тэртээд улс амьтан, улирах үе бий»

	М. В. Ломоносов

НЭГДҮГЭЭР БҮЛЭГ

	ГЯЛАЛЗСАН ЦЭГ

	Долоодугаар сарын шувтаргын цэлмэг өглөө байлаа. 

	Тэнгэрийн мандлаар сэмжин цагаан үүл сарнин нүүнэ. Шөнийн шүүдэр түргэн хатаж, алс тэртээгийн юмс тунгалаг агаарт зэрэглээтэн харагдана. 

	Нар хөөрмөгц халуун өдөр болох төлөвтэй. 

	Шинжлэх ухааны академийн зуслангийнхан нойрссон хэвээр, элсэрхэг гудамжнаа нэг ч хүн амьтангүй, янз бүрийн өнгөтэй хашаан доторх өтгөн ургасан нарс, гацуур дотор умбасан жижиг модон байшингууд ч чив чимээгүй, нээлттэй цонхнуудын хөшиг нь татаастай. 

	Агаарын шөнийн нам тайван байдал хэвээрээ өглөө эрт цаг. Байшин, мод хашаанууд чив чимээгүй дүнхийнэ. 

	Нэг байшингийн хаалга аяархан дуугарч амралтын судалтай костюмтай хүн хаалганы довжоон дээр гарч ирж зогслоо. 

	Өглөөний сайханд сэтгэл нь сэргэсэн тэр хүн жижиг хонхор нүдээ жартайлган нар луу харж суниав. 

	Энэ бол сахлаа мөлчийтөл хусаж, шингэн буурал халимгаа хойшоо самнасан дунд зэргийн нуруутай махлаг хүн байлаа. Их халзан дух нь шовгор юм шиг харагдана. Махлаг хамар том ам нь сайхан сэтгэлтэйн төрх буюу. 

	Тэр хаалганы довжоон дээрээс алгуур бууж цэцэрлэгийн доторх нарийхан замаар алхлав. 

	Тийм өглөө эрт сонин авчирдаггүйг мэдэх боловч дадсан ёсоороо шуудангийн хайрцаг руу хараад явган хаалганы дэргэдэх сандал дээр суулаа. 

	Тэр шилмүүсний үнэр ханхалсан өглөөний цэвэр агаараар цээж дүүрэн амьсгалан өглөө эртийн энэ сайхан цагаас илүү юм хорвоод байхгүй, байх ч ёсгүй гэж бодлоо. Хоёр цаг болоод өдрийн өрнүүн амьдрал жам ёсоороо ирнэ. Эхнэр нь босоод түүнийг цайгаа уу гэж дуудна. Тэгээд машин нь ирж бүгчим, тоостой хотод ажилдаа очно. 

	Нар уулын толгойноос бууж бүр орой болсон хойно л тэр гэртээ ирж, өнөөх дуртай сандал дээрээ унтах хүртлээ суудаг заншилтай. 

	«Бүтэн өдөржингөө байсан үед зуслан сайхан шүү» гэж тэр бодно. 

	Гудамжны нөгөө талд байгаа шар өнгөтэй байшинг харж түүний эзэн академич Штернд атаархсан юм шиг санаа өөрийн өрхгүй төрөв. 

	Хөрш Штерн нь амарч байгаа бөгөөд бүтэн өдөржин урт зөөлөн сандал дээр ном уншиж хэвтэнэ. 

	Ийм жаргалтай хүмүүс бас байх юм!.. 

	Анагаах ухааны доктор, профессор Куприяновт зүгээр хэвтдэг хүмүүст атаархах сэтгэл төрж байсан удаа огт үгүй боловч одоо болохоор зүгээр байхаас эрхэм сайхан юм огт байхгүй юм шиг санагдана. Тэр ядран цуцаж, залхуу нь хүрэн амралт авч амрах юм сан гэж бодох болжээ. 

	Хүссэн өдөр нь ойртсон хэдий боловч амралт профессорыг нэг л их баярлуулахгүй байлаа. Хэрвээ амралтаа Штерн шиг энд зусландаа өдөржин хэвтэн ном уншиж өнгөрүүлж болдог сон бол сэтгэл хангалуун байх байлаа. Тэгж болохгүй зүрх муу болохоор сувилгаанд явахаас өөр арга байхгүй. Сувилгаанд явах бичгээ аваад бичгийн ширээний шургуулгад хийчихсэн хүн байжээ. 

	Сувилгааны газрын уйтгартай дэглэмд орох нь зайлшгүй. 

	Куприяновын дэргэдүүр дугуйтай залуу өнгөрөв. Наршиж борлосон залуу хар хүү нүцгэн хөлөөр чадлын хэрээр жийж гар нүүрийн арзгар алчуурын хоёр үзүүр ард нь далавч адил дэрвэнэ. 

	Куприянов энэ залууг таньдаг ажээ. Энэ бол зуслангийн нөгөө захад байдаг биологич. профессор Лебедевийн хүү. 

	Хар хүү аль эрт далд орсон боловч Куприянов хойноос нь харсаар байв. Лебедевийн хүү нуур луу очлоо. Хэдэн минутын дараа нуурт хүрч хүйтэн усанд орно... гэдгийг тэр андахгүй байв. 

	Түүнийг хүйтэн усанд орно гэж бодохоос профессорын жихүү хүрэв. 

	Куприянов хашаа налаад дээшээ харав. Үүл юу ч үгүй арилсан байв. Нүд хүрэмгүй номин цэнхэр огторгуй тунаран, нарны илчинд халсан агаар харагдан биеэ мэдэгдэх мэт. 

	Профессор огторгуйн хязгааргүй уудмыг ажиглан тогтоон хартал эгц толгой дээр нь гэнэт жижигхэн хурц цог гялалзах шиг боллоо. 

	Тэр хоромхон зуур нүдээ аньж үзлээ. Дахиж хараад андуураагүй болохоо мэдэв. Үл мэдэгдэм гялалзсан цэг түрүүчийн газраа гялтганана. Тэр цэг унтарсан юм шиг алга болсноо дахин гялалзаж харагдаад дахин үгүй болсонгүй. 

	«Нисэх онгоц гэж үү? Үгүй ээ, энэ өндөрт байна, бас тэгээд өндөрт нисдэг онгоцны ард заавал харагддаг цагаан зам харагдахгүй байна. Од өдөр харагдах ёсгүй. Тэгэхээр ямар нэгэн гараг байх нь ээ» гэж Куприянов бодов. 

	Гялалзсан цэг тун жижигхэн байв. Профессор хэд хэдэн удаа алдаж дахин арайхийж олж харж байлаа. Куприянов түүнийг хагас цаг харж зогсоход байдал нь өөрчлөгдөхгүй байв. 

	Академич Штерний хашааны хаалга онгойж тэр гудамжинд гарч ирлээ. Энэ бол бөгтөрдүү намхан нуруутай, урт буурал халимагтай, их өтгөн сахалтай, нүсэр том биетэй өвгөн ажээ. Дөнгөж нүүр гараа угаасан учир сахалд нь усны дусал гялтганаж, дор нь үстэй нүцгэн цээж харагдана. Тэр цагаан өмд, хөнгөн шаахай өмсжээ. 

	Одон орны нэрт судлалч, одон орны оргилын захирал, шинжлэх ухааны академийн жинхэнэ гишүүн Штерний төрх байдал Куприяновт Английн зохиолч Конан Дойлийн романы баатар профессор Челленжерийн дүрийг үргэлж санагдуулдаг ажээ. 

	Штерн Куприяновын дэргэд ирж,

	— Сайхан нойрсов уу? гээд сандал дээр лүгхийтэл суув. 

	Куприянов түүний гарыг барих зуураа:

	— Та орой босох юм аа, би гарч ирээд цаг болж байна гэхэд

	— Та залуу хүн, харин хөгшчүүл бид унтах дуртай байх юм аа гэснээ,

	— Шөнө орой унтсан гэж Штерн нэмж хэллээ. 

	Куприянов бас дахин дээшээ харж өнөөх гялалзсан цэгийг хэдэн хором эрээд харагдахгүй болохоор бүрмөсөн алга болсон байна гэж бодтол хуучин байрандаа байж байв. 

	— Семен Борисович аа, энэ ямар гараг вэ?

	— Аль гараг?

	— Тэр, тээр яг бидний толгой дээр. 

	Штерн нэлээд хугацаанаа тэнгэр өөд ширтэн харж байснаа мөрөө хавчисхийж,

	— Энэ чинь гараг биш. Ийм хурц нартай үед ганцхан Сугар гараг харагдах боловч тэр нь Москвагийн зэргэдийн чанх дээр ийм өндөрт ер байдаггүй юм. Энэ бол онгоц байна! гэв. 

	Онгоцтой адилгүй юм. Энэ цэг нэг л байрандаа бараг цаг байгаад байгаа юм. 

	— Ажиглая гээд академич гэр лүүгээ харж,, — Лида! гэж дуудлаа. 

	Штерний арван долоо орчим настай ач охин хаалганы довжоон дээр гарч ирэхэд,

	— Лида, миний яндан дуран аваад ир, миний ширээн дээр бий гэлээ. 

	Куприяновын эхнэр хашаанд ойртож ирээд нөхрийгөө цайгаа уу гэв. 

	— За одоо очъё!.. Энэ чинь агаарын бөмбөрцөг байх шүү гэж Куприянов хэлэв. 

	Лида том дуран авчирлаа. 

	— Энэ юу болохыг нь одоохон мэдээд орхиё гэж Штерн хэлэв. Тэр дурангаа нүдэндээ тааруулж нэг минут хэртэй хараад

	— Энэ онгоц ч биш, агаарын бөмбөрцөг ч биш, би анхлан шинэ хиймэл дагуул юм уу гэж бодсон чинь бас биш байна. Миний дуран тун хүчтэй. 

	Та өөрөө хар даа гэв. 

	Куприянов дурангийн жижигхэн шилэн дотор өнөөх цэгээ харав. Тэр цэг хэмжээний хувьд огт томорсон ч үгүй урьдын адил шаргалтан гялалзаж байлаа. Төдий чинээ том юм гэхийн баримжаа даанч алга. 

	— Нисэх онгоц, агаарын бөмбөрцгийн аль алин нь агаар мандлын тэртээ байж чадахгүй. Энэ чинь агаар мандлын цаад талд байна шүү дээ гэж Штерн хэллээ

	— Гэсэн ч дагуул юм уу өндөрт нисдэг пуужингийн аль нэг байж болох юм биш үү? гэхэд,

	— Бүр өөр юм байна гэж Штерн уцаарлав. 

	Тэр Куприяновоос дурангаа аваад дахин харж эхлэв. Гудамж аажим аажмаар хүнээр дүүрчээ. Академич тэнгэрт ямар нэгэн юм харж байгааг харсан айл зэргэлдээгийн нэлээд хэдэн хүн түүний дэргэд ирсний нэг нь, 

	— Энэ чинь агаарын дээд давхрын бөмбөрцөг байна гэхэд Штерн нүднээсээ дурангаа салгалгүй,

	— Биш! гэж үгийг нь таслан хэлэв. 

	Нуурт орохоор явсан дугуйтай залуу эргэж ирээд дугуйгаа зогсоож буулаа. Наранд борлосон мөр нь нойтон гялалзана. Тэр саравчлан бас л дээшээ харж эхлэв. 

	Куприянов цайгаа уухаар явлаа. Машин нь хариугүй ирэх болсон байв. 

	Куприянов цайгаа ууж хувцсаа сольж өмсөөд дахин гарч ирлээ. 

	Штерн дурандсан хэвээрээ түүний дэргэд их л олон хүн цугларчээ. 

	— Энэ чинь шинэ сүүлт од биш биз? гэж хэн нэгэн хүн хэлэхэд академич дурангаа авч мөрөө хавчисхийв. 

	— «Сүүлт од»!.. «Агаарын бөмбөрцөг... Агаарын дээд давхрын бөмбөрцөг... нисэх онгоц»!.. ийм дэмий юм яриад яах юм!

	Куприянов, Штерний занг сайн мэддэг бөгөөд одон орны өвгөн судлаачийн сэтгэл яагаад ч юм ихэд хөдөлж буйг ажиглажээ. 

	— Энэ юу болж байна вэ? гэж Куприянов асуухад академич дуугарсангүй, гэр лүүгээ явлаа. 

	Куприянов сонирхсон юмаа мэдэхгүйгээр явахыг огтхон ч бодсонгүй. 

	— Энэ чинь юу юм бэ? Семен Борисович аа гэж шургуу асуухад,

	— Одон орны оргил руу утасдъя гэж Штерн явуут дундаа хэллээ. 

	Булангийн цаанаас том цэнхэр тэрэг чимээгүй гарч ирээд хашааны явган хаалганы дэргэд аяархан тооромслон зогсоод жолооч нь хаалгаа онгойлгоход Куприянов эхнэртээ:

	— Би өнөөдөр арай эртхэн ирнэ гэхэд эхнэр нь инээмсэглэн гараараа дохин үдлээ. 

	— Өдөр бүхэн ингэж хэлдэг юм шүү!

	Профессор машиндаа суухынхаа өмнө огторгуйд гялалзан харагдагч цэгийг дахин эрж харахад хуучин байрандаа урьдын адил гялалзан байв. 

	Одон орны оргил Штернд юу гэхийг нь Куприянов хүлээж байгаад мэдэхийг туйлаас хүссэн авч ажлаасаа хожимдохоос айжээ. Куприянов анагаах ухааны хүрээлэнд гучин таван жил ажиллахдаа нэг ч удаа хожимдож үзээгүй хүн байжээ. 

	Тэр жолоочийн дэргэд суугаад,

	— Явъя! гэлээ. 

	Машин нь аяархан хөдөлж зуслангийн өндөр хашаанаас тогтуун гарч засмал замд орж хурдлав. 

	Профессор нүдээ аниад академич Штерний сэтгэлийг тэгж их хөдөлгөсөн учир нь мэдэгдэхгүй тэр нэгэн цэгийн тухай бодож эхлэв. Өвгөн эрдэмтний сэтгэл амархан тэгж их хөдлөхгүй гэдгийг Куприянов мэдэх ажээ. 


— Заавал эрт харина гэж Куприянов чанга хэлчхэв. Жолооч инээмсэглэжээ. Тэр Куприяновыг дээр үеэс таних бөгөөд дадал заншил, өдрийн журам горимыг нь сайн мэддэг байжээ. 

	— Өнөөдөр би яг долоон цагт харина. 

	— Машин хэзээ ч гэсэн бэлэн гэж жолооч дуулгавартай хариулав. 

	Профессор энэ жил зусландаа огт эргэж ирэхгүй, удаан хүлээсэн амралтаа авч чадахгүй, бичгийнхээ ширээнд байсан амрах эрхийн бичгээ ашиглаж чадахгүй гэдгээ мэдсэнгүй, яахин ч мэдэх билээ дээ. 

	Хэрвээ энэ бүхнийг түүнд хэлээд бас энэ бүх гэнэтийн өөрчлөлтийн шалтгаан бол зуслангийнхаа хүмүүс дотроос анх түрүүн түүний олж харсан бөгөөд үргэлж бодон яваа тэрхүү гялалзсан цэг мөн гэж нэмж хэлэх юм гэхэд ч тэр итгэхгүй нь мэдээж. 

	Энэ алтартан гялалзагч хэмжээ дамжаа нь үл мэдэгдэх хумсын чинээ цэг аж төрөлд нь эрс өөрчлөлт оруулж ажлаа орхин Москвагаас явж урьд өмнө зүүдлээ ч үгүй их юм үзнэ гэдгийг тэр мэдсэнгүй, яахин мэдэх билээ. Ойрын хэдэн сарын турш энэ гялалзсан цэгтэй холбоогүй ямар нэгэн өөр юм огт хийхгүй гэдгээ, түүнийг өглөөний тэнгэрт олж харсан өдөр үүрд дурсагдан бодогдоно гэдгийг мэдсэнгүй. 

	Энэ цэг чухамхүү юу болохыг ч мэдээгүй, мэдсэн ч үгүй гэнэт гарч ирсэн энэ цэгийн үр дагаврыг ч урьдчилан мэдэж чадсангүй. 

	ОДООХОН ХҮРЭЭД ИРЭЭРЭЙ!

	— Мань өвгөн ямар нэгэн хүүхэнд дурлачихсан байх шүү гэж лаборант залуу хажуудах хүүхэндээ аяархан хэлэхэд тэр хүүхэн инээснээ профессорын харсныг ажиглаж, түргэн томруулах дурангаа шагайв. 

	Куприянов үнэхээр энэ өдөр тун их сэтгэл үймэрсэн байжээ. Тэр олон асуултад хамаагүй буруу хариулах сануулахгүй бол өөртөө чухал хэрэгтэй задлан шинжлэл тийн үр дүнг шалгахаа мартах, мензурктай юмыг үзэж байгаад унагаж хагалах мэтээр будилж байв. Бусад үед тайван, нягт нямбай ажилладаг профессорынхоо энэ байдлыг сорин турших анагаах ухааны хүрээлэнгийн ажилтнууд тун гайхаж, яагаад ингэж орхисныг нь ойлгохгүй байв. 

	Куприянов байсхийгээд цонхны дэргэд очиж дээшээ удаан харан зогсож байснаа царай нь барайн бодлогоширч байгааг нь харахад ямар нэгэн юм санааг нь зовоогоод байгаа нь илт байлаа. 

	Тэр заримдаа удаан хугацаагаар бодлогошрон сууж тэр үед нь ямар нэгэн юм асуухад цочиж, юу асууснаа дахин хэлээч гэнэ. Профессорын бодол санаа хүрээлэн болон хийж байгаа ажлаас нь алс хол өөр юманд байгаа нь илт ажээ. 

	— Бие нь муу байгаа юм биш биз? гэж туслагч нар нь өөр хоорондоо шивнэлдэнэ. 

	Куприяновын ахлах туслагч, дотнын шавь Петр Широков профессорын бие тааруу байгаа байдалтай байсан учир өрөөндөө ганцаараа байсан завшаант цагийг ашиглан ажлаа орхиод гэртээ харихыг тун болгоомжилсон байдалтай зөвлөн хэлэхэд,

	— Би эрүүл байна гэж Куприянов хүйтэн хариулав. Тэгэхэд Широков эмээжээ. 

	— Би бүр эрүүл байна гэж профессор давтан хэлэхэд

	— Би өнөөдөр бага зэрэг анхаарал муутай байгаа нь үнэн. Надыг цаг ямагт нэг бодол зовоогоод байна гэснээ туслагч руугаа бодлогошрон харж,

	— Петр Аркадьевич аа, та Улаан нүдэн гараг дээр ухаантай амьтан бий гэж боддог уу? гэж асуужээ. 

	Ингэж гэнэтийн юм асуухад залуу эрдэмтний царайд сандарсан байдал илрэв. 

	— За... Би хувьдаа... Одоо болтол... Би ийм юм огтхон бодож байгаагүй гэж тэр түгдрэн хариулжээ. 

	— Би бас л тийм байсан. Гэтэл өнөөдөр миний толгойноос энэ бодол огт салахгүй байна гэж Куприянов хэлээд,, — Танайх хаана байдаг вэ? гэж бас дахин гэнэтийн асуулт асуув. 

	— Хотод л доо, харин одоо зусланд. 

	— Аа, тэгвэл чи өнөө өглөө тэнгэр өөд харсан уу?

	— Үгүй гэснээ залуу туслагч улам бүр сандарснаа нуух гэж бүх хүчээрээ оролдон,, — Өнөөдөр би тэнгэр өөд хараагүй шиг санагдаж байна гэв. 

	— Тоогүйеэ!

	Куприянов босож, цонх руу очлоо. 

	— Огторгуйд сонин юм харагдах явдал байдаг. Жишээ нь өнөөдөр... 

	Тэр гялалзагч цэгийн тухай, академич Штерний сэтгэл хөдөлсөн тухай нэгд нэгэнгүй ярихад

	— Штерний хэлснээр агаар мандлын цаана байгаа энэ гялалзагч жижиг юм бол өөр гарагаас дэлхий рүү нисэж ирсэн огторгуйн хөлөг онгоц биш байгаа даа гэсэн бодол хотод орж ирсэн хойно маань төрсөн юм. Ийм юм бодогдоод огт болохгүй байна гэж үгээ төгсгөжээ. 

	Широковын сэтгэл уужран бас цонх руу очив

	— Харамсалтай юм, тэр цэг хотоос харагдахгүй байна, энд агаар тунгалаг биш байна гэж Куприянов хэлэхэд,

	— Тэр цэг Улаан нүдэн гарагаас ирсэн хөлөг онгоц байж магадгүй гэж та үнэн голоосоо бодож байна уу? гэж Широков асуулаа. 

	— Тэгж бодож яагаад болдоггүй юм гэж? Хүмүүс өөрснөө анх түрүүн Улаан нүдэн буюу бусад гараг дээр очих нь гарцаагүй гэж үндэсгүй юм бодож байна. Хэрэв тэнд оюун ухаантай амьтан байх юм бол бид биш, харин тэд манай Дэлхийд анх түрүүн ирж болохгүйн учир хаана байна?

	— Тэгвэл их сонин юм болно оо!

	— Сониноор үл барам, тун их ашигтай юм болно. Дэлхийн хүмүүс бид огторгуйд дөнгөж анхны алхмаа хийж байгаа шүү дээ. Хэрэв өөр гарагаас манай Дэлхийд хөлөг онгоц ирэх юм бол хүмүүс шинэ, ашигтай юм тун их мэдэж авна. Зөвхөн техникийн талаар бус, бас бусад шинжлэх ухааны талаар тун их юм мэдэж авна. 

	— Тэгвэл их сонин юм болно оо гэж Широков давтан хэлээд цонхоор цээжээ гаргаж дээшээ ширтэн харж эхлэв. 

	— Юу ч харагдахгүй, би олон удаа харж үзлээ. Хотод тоос шороо саад болоод байна гэж Куприянов хэллээ. 

	— Одоо би тэр цэг ямар юм болохыг нь мэдэх хүртлээ бас тань шиг үргэлж бодох болно гэж Широков хэлэхэд Куприянов:

	— Тэгвэл «танай бие муу байх шиг байна», харихгүй юу гэж танд хэн нэгэн нь зөвлөнө шүү дээ гэж инээмсэглэжээ. 

	Широковын царай улайв. 

	— Би... 

	Куприянов Широковын үгийг тасалж,

	— Куприянов профессорын ухаан солиорчээ гэж бодсон биз гэхэд

	— Хаанаас даа, Михаил Михайлович аа! Хэн тэгж бодох юм бил ээ дээ! гэв. 

	— Анх түрүүн чи тэгж бодсон шүү дээ. Улаан нүдэн дээр хүн байдаг болов уу? гэж миний асуухад чи тэгж бодоогүй гэж үү? гэж Куприянов инээгээд туслагчийнхаа мөрөн дээр гараа тавьж,

	— Зүгээр, зүгээр. Би чамд огт уурлаагүй шүү гэлээ. 

	Утас дуугарлаа. Куприянов харилцуурыг авч

	— За гэв. 

	— Та хэн бэ гэсэн Штерний дууг сонсож Куприяновын сэтгэл нэгэнт догдлон харилцуур барьсан гар нь чичирлээ. 

	— Би байна. Семен Борисович аа, Куприянов байна. 

	— Та л над хэрэгтэй. Хийж байгаа бүх юмаа орхиод одоохон одон орны оргилд хүрээд ирээрэй. Тун... аль болох түргэн!

	— Өнөө гялалзсан... 

	— Тийм, тийм! Та радио сонсохгүй байна уу?

	— Манайх радиогоо хаачихсан. Ажилд садаа болоод байх юм. 

	— Дэлхий даяар мэдээд байхад та ганцаараа... Цаг алдахгүй түргэн хүрээд ирээрэй!

	Штерн харилцуураа тавилаа. 

	— За!.. гэж Куприянов гараа алдлан сандал дээрээ хүчтэй гэгчийн суугаад,, — Академич Штерн намайг түргэн хүрээд ир гэж байна. Түүний сэтгэл нь тун их догдолсон байна гэлээ. 

	— Та явах уу?

	— Одоохон. Ингэж дуудсан нь бидний «огторгуйн хөлөг онгоцтой» холбоотой нь илт байна. 

	— Михаил Михайлович аа! Та намайг өөртэйгөө хамт аваад яваач гэж Широков аргадангуй хэлэв. 

	— За тэгье. Миний машиныг дуудаад орхи. 

	Өдрийн хоёр цаг болж байв. 

	Куприянов хүрээлэнгийнхээ ахлах ажилтан нарыг өрөөндөө цуглуулж зайлшгүй чухал заавар өгчээ. 

	Өнөөдөр ажил дээрээ эргэж ирэхгүй гэсэн битүү бодол Куприяновт төрж байв. 

	Орхиж болшгүй чухал ажил их цаг авч Куприянов Широков хоёр, гурван цагт ажлаа арайхийж дуусгаж машиндаа суухад,

	— Харих уу? гэж жолооч нь асуужээ. 

	Профессор хөмсгөө зангидаад,

	— Үгүй ээ, би харихгүй долоон цагт харина гэсэн шүү дээ. Одоохондоо одон орны оргил руу яваарай гэв. 

	Штерний одон орны оргил дэлхийн одон орны бусад оргилуудын нэгэн адил хотын захад орших боловч машин хурдан давхиж дөчин минут яваад хүрч очжээ. 

	Профессор, түүний туслагч хэн ч замынхаа туршид нэг ч үг дуугарсангүй. Тэр хоёрын аль алины нь сэтгэл хөдөлж юу болохыг тэсэж ядан хүлээж явав. Штерн гэнэт дуудсан явдал бол Куприяновын таавар үнэн зөв болохын баталгаа гэдэгт тэр хоёулаа эргэлзэхгүй байв. Хэмжээлшгүй үр ашиг өгөх энэ агуу их гайхамшигт явдал үнэхээр болсон гэдэгт итгэхийн аргагүй тийм энгийн байдлаар гэнэт болжээ. Тэр хоёрын аль аль нь ийм юм болсон гэж бодох нь ташаа хэрэг, Штерн өөр хэргээр дуудсан гэж өөрөө өөрийгөө итгүүлэх гэж чармайн явжээ. 

	Хэрэв үнэхээр өөр гарагаас огторгуйн хөлөг онгоц ирсэн бол ертөнцийг үзэх хуучин идеалист үзлээр үл барам Нарны аймгийн гарагт амьдрал бий эсэх талаараа шинжлэх ухааны олон «үнэнд» цөм цохилт өгөх байв. 

	Куприянов, Широков хоёр одон орны судлалаас хол хөндий хэдий боловч Улаан нүдэн, Сугар хоёр дээр амьдрал байхгүй болохоор бусад гарагт амьдрал бий гэхийн арга байхгүй гэж шинжлэх ухаан үздэгийг мэддэг ажээ. 

	Улаан нүдэн, Сугар гарагийнхны аль нэгний хөлөг онгоц ирсэн явдал дэлхийн байгалийн нөхцөлөөс өөр нөхцөлд хүртэл оюун ухаантай амьтан байхаар үл барам дэлхийнхэн илүү болохыг баталж байна. 

	Куприянов Широков хоёулаа бодолд дарагдан дуугүй явна. 

	Одон орны оргилын гол хаалганы дэргэд хэд хэдэн машин зогсож байв. Куприянов цайвар бор машиныг дугаараар нь профессор Лебедевийн машин гэж таниад Лебедев бас энд ирснийг мэдлээ. 

	Бас нэг машин хүрч ирснээс Куприяновын сайн танил хэлний нэрт мэргэжилтэн профессор Лежнев гарч ирлээ. Тэр бол хэлний түүхээр бичсэн ном нь их алдаршсан, өндөр нуруутай тарган, болхидуу хүн байв. Тэр толгой дохин Куприяновтой гар барьж үлээн амьсгаадаж:

	— Та бас энд ирсэн үү? Хачин юм аа! гэв

	Түүнтэй хамт нүдэндээ том шилтэй дунд зэргийн насны хятад хүн ирлээ. Тэр хятад, Куприянов, Широков хоёрыг гүйлгэн хараад дуугүй шат өгслөө. 

	— Таныг бас Штерн дуудсан уу? гэж Куприянов Лежневээс асуухад

	— Үгүй ээ, Сайд нарын Зөвлөлөөс дуудсан. Одон орны оргилд... яаралтай ир гэсэн... Яахыг нь мэдэхгүй байна гэжээ. 

	Лежнев хоёр үг хэлээд нэг их дуутай амьсгаадан, хөлсөө арчина. Халуун өдөр байсан боловч тэр пальто өмсжээ. 

	— Та халууцахгүй байна уу? гэж Широков өрөвдөнгүй асуув. 

	— Тун их халууцаж байна... Эхнэр маань... салхи цохиулна гээд энэ. 

	— Бөөцийлөөд байвал салхи цохиулах нь тун амар болно шүү дээ гэж Широковын хэлэхэд,

	— Тийм ээ, эмч нар тэгж хэлдэг... Гэтэл манай эхнэр... эмч нарын тэр үгэнд итгэдэггүй юм гэв. 

	Куприянов инээж, Широков зөвхөн мөрөө хавчисхийв. 

	Тэд цагаан гантигаар өнгөлж хана дагуулан улаан хилэн бүтээлэгтэй намхан сандлууд тавьсан том хүлээх өрөөнд орлоо. 

	Одон орны оргилын нэг ажилтан тэдэн рүү ирж гуравдугаар давхарт захирлын өрөөнд очихыг уриад,

	— Та нар цахилгаан шатаар гарах уу? гэхэд Лежнев хүртэл цахилгаан шатаар гарахгүй гэжээ. Байшин дотор сэрүүн байгаа учир цахилгаан шатны бүгчим бүхээгт орохыг тэдний хэн ч хүссэнгүй, тэд яаралгүй дээшээ өгслөө. 

	Куприянов энд огт орж үзээгүй учир байшингийн чимэглэлийн тоо сайхан алхам бүрд нь гайхал төрүүлнэ. Энэ оргил ордон шиг байв. Москвагаар үл барам Зөвлөлт Холбоот Улс даяар бахархах газар байжээ. 

	— Ламгүйгээс биш сүм гэлтэй гэж Лежнев хэлэв. 

	Куприянов Штерний сүргүй дүрийг санаж өөрийн эрхгүй инээмсэглэжээ. 

	— Эндхийн огторгуйн дурангаар та нар харвал яана. Аль ч газрын одод орны судлагч тийм дуран үзээгүй. Энэ бол дэлхийн хамгийн сайн оргил юм гэж Лежнев хэлэхэд,

	— Та энд орж үзэж байсан юм уу? гэж Куприянов асуужээ,

	— Тийм. Би одон орон сонирхдог хүн. Семен Борисович ч миний энэ «дутагдлыг» сайшаадаг юм гэлээ. 

	Харлуулсан царсаар доторлосон захирлын том өрөөнд тэдний ороход тэнд арван хоёр хүн байв. Тэд хүрэн цэмбээр бүтээсэн ширээ тойрон суужээ. Академич Штерн нуруугаа үүрээд өрөөн дотуураа түргэн түргэн алхална. Лежневтэй хамт ирсэн хятад бас тэнд байв. 

	— За цөмөөрөө ирлээ. Сууцгаагтун, цаг алдаж болохгүй гэж Штерн хэлэв. 

	Тэнд ирсэн хүмүүс дотор одон орны судлалч нарын зэрэгцээгээр тэнгэрийн тухай шинжлэх ухаантай шууд холбоогүй янз бүрийн ухааны нэрт эрдэмтэд байгааг Куприянов харж ихэд гайхжээ. Тэнд биологийн, хувилахуй ухаан, эрчим хүчний эрдэмтэд, хэлний шинжээчид байлаа. Бас Куприяновын танил газар зүйч хүртэл байв. 

	Куприянов ямар хурал болохыг тааж чадалгүй сул суудал дээр суужээ. Штерн өөрийг нь утсаар дуудахад өглөөний гялалзсан цэгийг огторгуйн дурангаар харуулах гэж байгаа байх гэж Куприянов бодсон байжээ. Тэр цэг үнэхээр огторгуйн хөлөг байсан ч гэсэн энэ хурал ямар учиртай юм бол?.. 

	Штерн ширээ рүүгээ очиж харандаагаар тогшиход ярилцаж байсан хүмүүс чимээгүй болж цөм түүний зүг харлаа. Тэдний залуу, хөгшин янз бүрийн царайд тэсэж ядсан, сонирхсон байдал нэгэн адил илрэх ажээ. 

	ЗӨВШӨӨРНӨ!

	Штерн хоёр гараараа их сахлаа засаад («өвгөн бухимдаж байна» гэж Куприянов бодов), шууд ингэж хэллээ. 

	— Манай дэлхийн бүх түүхэн туршид болоогүй юм өнөө өглөө болсныг та бүхэн мэдэж байгаа. Гэхдээ арай тэгж хэлж болохгүй юм биз! Дэлхий дээр ийм юм хүн төрөлхтний ухамсартай амьдралын бүх түүхэнд огт болоогүй гэж хэлбэл зөв болох юм аа. Өнөө өглөө тэнгэрт учир нь үл мэдэгдэх нэгэн гялалзагч цэг харагдсан юм. Манай одон орны оргил түүнийг юу болохыг нь тогтоон мэдсэн. Энэ «Цэг» бол гуч орчим метр голчтой төмөр бөмбөрцөг байсан бөгөөд тусгай дурангаар сайтар ажиглан харж үзэхэд хиймэл, тэгэхдээ Дэлхий дээр хийгээгүй зүйл болох нь гарцаагүй болсон. Би өөрөө харж үзсэн юм. Энэ бол өөр гарагийн оршин суугчдын огторгуйн хөлөг мөн бөгөөд тэр хөлөг онгоц манай Дэлхий дээр буух гэж байгаа нь илэрхий. Тэр бөмбөрцөг харагдсан цагаас эхлэн хөдөлгөөнийг нь ажигласан ажиглалтыг шинжлэн дүгнэж үзэхэд ийм дүгнэлт гарч байна. Өглөөний зургаан цагт тэр бөмбөрцөг Москвагийн бараг чанх дээр байснаа есөн цаг болоход баруун тийшээ арван найман градус явж дөрвөн мянган километрийн өндөрт очоод баруун тийшээ явахын хамтад алгуур доошилж эхэлсэн юм. Манай Дэлхий тэнхлэгээ эргэж байдгаас болж хөлөг онгоц өдрийн хоёр цагийн үед далд орсон бөгөөд сүүлчийн хэмжээнээс үзэхэд гурван мянган километр өндөрт байсан. Үүнээс үзэхэд онгоц цагт бараг хоёр зуун зургаан километр, хоромд тавин долоон метрийн хурдтай доошилсон байна. Тэр доошлох хурдаа удаашруулах буюу түргэтгэж болох нь магад. Энэ талаар одоохондоо бидэнд хэлэх юм байхгүй. Онгоцны багийн бодол санаа бидэнд тодорхойгүй. Харин онгоц нэгэнт доошилж эхэлсэн болохоор газарт буухгүйгээр нисэн одно гэж бодох ямар ч үндэс байхгүй. Хаана буух бол гэдэг асуудал байна. Би энэ бүхнийг шинжлэх ухааны академийн ерөнхийлөгчид мэдэгдсэн, ерөнхийлөгч Сайд нарын Зөвлөлийн даргад мэдэгдсэн юм. Ийм үйл явдал хамгийн түргэн арга хэмжээ авахыг шаарддагийг та нар мэднэ шүү дээ. Хөлөг онгоц нэг бол ЗСБНХУ юм уу хятадын нутагт эсвэл ямар нэгэн хөрөнгөтөн орны нутагт буух ийм хоёр зам байна. ЗСБНХУ, Хятад хоёр дэвсгэр нутгаараа дэлхийн гадаргын нэлээд их газар эзэлдэг гэдгийг мартаж болохгүй. Ингэхээр онгоц хаана ч бууж болох боловч онгоцны доошилж байгаа хурдыг бодоод үзэхэд манайд буух итгэл илүү байна гэж би бодож байна. Энэ янзаараа хөдлөх юм бол маргааш өглөө яг манай нутаг дээр буух болно. Цаг өнгөрөөд байна, тийм ийм гэж ярилцах хугацаа бидэнд алга байна. Шинжлэх ухааны академийн ерөнхийлөгч Неверовыг Намын Төв Хороонд яаралтай дуудаж зочдыг угтах эрдэм шинжилгээний бүлэг түргэн байгуулах заавар өгчээ. Хөлөг онгоц алгуур доошилж байгаа хэдий боловч Дэлхийд их ойртсон бөгөөд хорин цагаас хэтрэхгүй хугацаанд бууж ирнэ. Угтах бүлгийн гишүүдийн нэрсийг би гаргаж, ерөнхийлөгч есөн хүний бүрэлдэхүүнтэйгээр баталсан. Угтах бүлгийн даргаар та бүхний сайн таних шинжлэх ухааны академийн сурвалжлагч гишүүн профессор Куприяновыг тавьсан. Куприянов тэр сууж байна. 

	Ийм юм болно гэж бодоогүй Куприянов Штерн рүү гайхан харлаа. Штерн инээмсэглэсэн боловч их сахлын цаана төдий л мэдэгдсэнгүй. 

	— Тэгсэн, Михаил Михайлович аа! Хэрэв тэд манайд буух юм бол зочдыг угтаж Дэлхийн хүмүүсийн талаар сайхан сэтгэгдэлтэй буцаах ажлыг танд хариуцуулахаар бид шийдсэн юм. Хамгийн гол нь тэдний эрүүл мэндийг сайн хамгаалж эх оронд нь буцаах явдал юм. Янз бүрийн гарагийн агаар нь янз бүр, бас өвчин тараагч нь янз бүр байж болох юм. Ингэхлээр хамгийн түрүүчийн гол үүрэг анагаах ухаанд ногдож байна. Манай зочдын эрүүл мэндэд өчүүхэн төдий хохирол учруулахгүйг бид хичээх ёстой. Тэд өөрсдөө учирч болох аюулыг ойлгож арга хэмжээ авна биз. Гэвч чадах бүхнээ хийх нь бидний үүрэг шүү дээ. Ийм ч учраас ерөнхийлөгч бид хоёр угтах бүлгийн даргаар сорин турших анагаах ухааны хүрээлэнгийн захирал таныг тавихаар тохирсон юм. Та болон угтах бүлэгт орсон бусад нөхөд энэ ажлаас татгалзахгүй байх гэж би бодож байна. 

	Нэг ч хүн хариу дуугарсангүй. Сэтгэл нь хөдөлсөн эрдэмтэд дуугүй бие биесээ харлаа. Штерн мэдэгдсэн гэнэтийн, бас тэгээд ер бишийн явдал хүн бүхний сэтгэлийг догдлуулсан нь илт ажээ. Лежневийн нүүр алаг цоохор улайж ширээний цэмбэн бүтээлгийг тэвдэнгүй оролдон сууна. 

	Широков Куприяновыг гуйсан харцаар харна. Профессор түүний харцтай тулгарч угтах бүлгийн бүрэлдэхүүнд орох гэж ухаангүй дурлаж байгааг нь ойлгожээ. Лежневтэй хамт ирсэн хятад хөдлөхгүй сууна. Лебедев хажуудах хүндээ ямар нэгэн юм хэлснийг нь тэр сонсоогүй нь илт бөгөөд сандарсан байдалтай хажуу тийшээ харна. 

	— За яах вэ нөхөд минь? гэж асуугаад Штерн,, — Яахаа шийдье. Михайл Михайлович та үг хэлж болно гэв. 

	Куприянов толгойгоо өндийлгөлөө. Тэр гэнэт ийм ажилд томилогдсоноо эргэцүүлэн бодож, татгалзаж болохгүй гэж бодож амжсан ажээ. Өөрт нь даалгасан даалгавар хэцүү, хариуцлагатай хэдий боловч ерөнхийлөгч өөрийг нь сонгон авсан явдал зөв гэж тэр сайн ойлгож байв. 

	Куприянов бослоо. Хүмүүсийн бүх нүд түүн рүү чиглэв. 

	— Би хувьдаа зөвшөөрч байна. Итгэл найдвар хүлээлгэсэн явдалд баярлалаа. Тийм ажилд оролцоно гэдэг бол их нэр төртэй... 

	— Энэ асуудалтай холбогдуулан яриарай Михаил Михайлович аа! гэж Штерн хэлэв. 

	— Над хэд хэдэн асуух юм байна. Хөлөг онгоц Зөвлөлт Холбоот Улсад буухгүй бол яах вэ? Бид буух газрыг нь яаж мэдэж, тэнд яаж очих вэ? Угтах бүлгийн бүрэлдэхүүнд хэн хэн орсон бэ? гэж Куприянов асуухад,

	— Би дэс дараагаар нь хариулъя. Огторгуйн хөлөг онгоц ЗСБНХУ буюу эсвэл Бүгд Найрамдах Хятад Ард Улсад бууна гэж бид бүх бэлтгэлээ хийнэ гэж би түрүүнд хэлсэн. Үүнд Бүгд Найрамдах Хятад Ард Улсад буувал... гээд Штерн түр дуугүй болсноо аз болоход одоо Москвад Хятадын шинжлэх ухааны академийн дэд ерөнхийлөгч профессор Ляо Сен байж байгаа гэв. 

	Лежневтэй ирсэн хятад босож,

	— Би өнөө өглөө засгийнхаа газартай ярилцсан, хэрэв хөлөг онгоц хятадын нутаг дээр буух юм бол би хятадын ардын засгийн газрын өмнөөс та нарыг урина гэж орос хэлээр цэвэрхэн хэлэв. 

	— Сайхан хэрэг! Бусад социалист орны нутагт буувал бас л урина даа. Огторгуйн хөлөг онгоц Африк, Америк юм уу, Австралид ч буучхаж болох л юм. Тэнд энд бууна гэж тааж байхын хэрэг байхгүй. Бидний хүссэн ёсоор буугаасай гэхээс өөр арга бидэнд байхгүй. Дахин давтаж хэлэхэд ингэж найдах найдвар багагүй байна. Хэрвээ хөлөг онгоц манайд буухгүй бол яахаа тэр үед шийдэх болно. Харж байя. Хоёр дахь асуултад хариулахад Одоо Зөвлөлт Холбоот Улс, Хятад улсын бүх нутагт бэлтгэл хийж байгаа. Хөлөг онгоц гарч ирмэгц хурдан нисэх онгоцнуудыг угтуулан нисгэж, буух газарт нь үдэн буулгаад тэр дараа Москвад мэдэгдэх тушаалыг цэрэг, иргэний нисэх онгоцны бүх нэгтгэлд өгсөн. Бид та нартай хамт эндээ байж байгаад шууд ниснэ. Нисэх онгоцнууд бэлэн хүлээж байгаа. Энэ бол гурав дахь асуултын хариу болж байна. 

	Штерн нүдэндээ шил хийгээд ширээн дээрээс бичиг авч,

	— Угтах бүлгийн бүрэлдэхүүн гэснээ шилээ дээш болгож сууж байсан хүмүүс рүү харж,, — Нэр нь гарсан хүн зөвшөөрч байгаа эсэхээ дор нь хэлж байхыг та нөхдөөс хүсэх байна. Би үнэндээ зөвшөөрөхгүй хүн гарахгүй гэж итгэж байна. Гэхдээ... За, угтах бүлгийн дарга ЗСБНХУ-ын Шинжлэх ухааны академийн сурвалжлагч гишүүн Анагаах ухааны академийн жинхэнэ гишүүн анагаах ухааны доктор профессор Куприянов Михаил Михайлович. Түрүүн зөвшөөрчихсөн. Бүлгийн даргын орлогч буюу туслагчид Штерн Семен Борисович зөвшөөрч байна! гэж өөрөө өөртөө хариулаад,

	— Хятадын шинжлэх ухааны академийн дэд ерөнхийлөгч профессор Ляо Сен гэв. 

	— Зөвшөөрч байна!

	— ЗСБНХУ-ын Шинжлэх ухааны академийн сурвалжлагч гишүүн, биологийн шинжлэх ухааны доктор, профессор Лебедев Семен Павлович. 

	— Зөвшөөрөлгүй яах вэ! гэж залуувтар царайтай, гөлийтөл самнасан буурал үстэй өндөр хүн хариулав. 

	— Бүлгийн гишүүд: профессор Лежнев Анатолий Владимирович

	— Би тун дуртай байна. Гэхдээ хэд хэдэн нөхцөл... гэж бүдүүн хүн хэлэхэд Штерн дургүйцсэн байдалтай гараараа дохиж,

	— Зөвшөөрсөн! гэв (Лежнев их гайхсан байдалтай гараа дэлгэжээ)

	— Дараачийнх нь хувилахуй ухааны доктор, профессор Аверин Кондратий Поликарпович,

	Куприяновтай зэрэгцэн сууж байсан Тимирязевтэй тун адилхан царайтай туранхайвтар хүн өндийсхийж,

	— Зөвшөөрч байна, баярлалаа! гэв. 

	— Техникийн шинжлэх ухааны доктор профессор Смирнов Александр Александрович... 

	Намхан нуруутай, хөдөлгөөнтэй, нимгэн хөөрүү царайтай профессор Смирнов тонгосхийж

	— Яриангүй зөвшөөрнө! гэж яаран хариуллаа. 

	ЗСБНХУ-ын Шинжлэх ухааны академийн сурвалжлагч гишүүн, техникийн шинжлэх ухааны доктор, профессор Манаенко Артем Григорьевич. 

	Украин үндэстэн гэдгийг нь хараад андашгүй царайтай Манаенко сахлаа илээд, баргил дуугаар,

	— Зөвшөөрнө! гэв. 

	Манаенко Куприяновыг хараад нүдээ ирмэсэн нь ямар учиртай юм бүү мэд. 

	— Сүүлчийн хүн нь газар зүйн ухааны доктор, профессор Степаненко Владимир Петрович гэж Штерний хэлэхэд тэр хүн нь,

	— Ямар яриан байх вэ! гэлээ. 

	— Миний нэр дуудсан хүмүүс бол угтах бүлгийн үндсэн бүрэлдэхүүн юм. Шаардлага гарвал өөр ухааны эрдэмтэд нэмэгдэж болно. Хүн бүхэн зочидтой хамаарах өөрийн мэргэжлийн дагуу ажлыг хариуцна гэдгийг захих байна гэж Штерн үгээ төгсгөхөд Лежнев:

	— Энэ зочидтой ямар хэлээр ярилцах гэж бэлтгэж байгааг мэдэж болох сон болов уу? Тэд ямархуу амьтан болохыг бид мэдэхгүй байна. Тэд бидэнтэй огт төсөөгүй юм байж болох шүү дээ гэж асуулаа. 

	Иймэрхүү болгоомжлол дэмий хэрэг гэж над санагдаж байна. Манай зочдын хөлөг онгоцны талаар Семен Борисовичийн хэлснээс үзэхэд тэд хэмжихүй ухаан (хөлөг онгоцоо бөмбөрцөг хэлбэртэй хийсэн болохоор), төмөр хайлах ухаан (бөмбөрцгөө төмрөөр хийсэн болохоор), тоо, орчлонд нисэх ухаан мэтийн орчлонгийн нислэг хийхэд хэрэгтэй ухаан бүхнийг сайн мэддэг юм байна. Энэ бүхэн тэдний оюун ухаан биднийхтэй адил болохыг баталж байна. Тэдний гадаад байдал төрх биднийхээс өөр байж болох юм биз, гэвч бид тэдэнтэй үг хэлээ ололцож чадна гэдэг маргаангүй гэж над санагдаж байна гэж профессор Лебедевийн хариулахад Штерн,

	— Зөв! ойлголцох хэл олох зорилт Анатолий Владимирович та өөрт тань, бас нөхөр Ляо Сен хоёрт ногдож байгаа шүү дээ. Та өөрөө л зочдын хэл сурах юм уу, эсвэл өөрийн хэлээ тэдэнд сургах хэрэгтэй. Миний хувьд гэвэл, би Семен Павловичийн хэлснийг бүрэн зөвшөөрч байна гэв. 

	— Над бас тэгж санагдаж байна гэж Куприянов хэллээ. 

	— Бууж өгье! гэж Лежнев тоглоом болгож хэлэв. 

	— Хэн нэгэн хүнд асуух юм байна уу? гэж Штерний асуухад,

	— Байхгүй яах вэ. Биднийг огт юм хэлэхгүй гэнэт дуудсан. Тэгээд мөдхөн онгоцонд суугаад нисчхэж магадгүй ч болж байна. Бидний гэр орныхон юу ч мэдэхгүй байгаа. Харьж аар саар юмсаа авна гэдгийг хүн бүхэн зөвшөөрөх байх гэж би бодож байна хэмээн Аверин хэллээ. 

	— Жишээ нь над мөнгө байхгүй. 

	— Бас хүрээлэн дээрээ очиж заавар зөвлөгөө өгмөөр байна. 

	— Би зүгээр орхиж болшгүй яаралтай ажил хийж байсан хүн, түүнийгээ хэн нэгэнд нь хүлээлгэж өгмөөр байна. 

	— Минийхийг та нар шийдчихсэн. Гэвч ядахдаа эхнэртээ учраа хэлээд ирж болох уу? гэж Лежнев инээлээ. 

	Штерн хүн бүхний хэлснийг хичээнгүйлэн сонсож,

	— Та нарын хэлдэг түмэн зөв. Гэхдээ энэ үйл явдал тийм гэв гэнэтхэн болсон гэдгийг бас бодолцох ёстой. Бэрхшээл төвөг гарч болох л доо. Та нарыг хүлээж нисэлтээ хойшлуулж бид болохгүй. Хөлөг онгоц буусан тухай мэдээ ирмэгц нисэх ёстой. Бага сага арга хэмжээ авсан. Та нарын гэр лүү тусгай хүмүүс явуулсан. Тэд та нарын эхнэрийн өгсөн юмыг аваад ирнэ. Та нар утсаар ярьж болно. Одоо авч явж амжаагүй чухал хэрэгтэй юмсыг бидэнд нисэх онгоцоор хүргэж өгнө. Мөнгөний хувьд гэвэл, одоохон зайлшгүй хэрэгтэй юмсыг аваад ирнэ, ЗСБНХУ-ын хилээс гарах хэрэгтэй бол хэрэглэх баримт бичгийн хамт аваад ирнэ. Мөнгөний хэрэгцээтэй хүмүүст хэрэгцээт мөнгийг нь тавьж олгохоос Михаил Михайлович татгалзахгүй байх гэж би бодож байна. Бид засгийн газар, шинжлэх ухааны академитай цаг ямагт харилцаж байна. Юм бүхэн болно байх. Өөр надаас асуух юм байна уу? Байхгүй юу? Тэгвэл өнөөдрийн миний ажил дууслаа. Угтах бүлгийн даргатайгаа ярилцаж болно гэж Штерн хэлэв. 

	— Семен Борисович аа, бас нэг жижиг асуулт байна. Кино зурагчин авч явах хэрэгтэй... гэж Куприяновын асуутал Штерн үгийг нь тасалж,

	— Тийм ээ, ТАСС бидэнтэй хамт сурвалжлагч, гэрэл зурагчин, кино зурагчнаа томилон явуулна. Тэд цөмөөрөө бидэнтэй хамт нисэх онгоцны буудал дээр очсон байх юм гэв. 

	— Зурагт радиогийнх? гэж Степаненко асуухад,

	— Энэ талаар ярих болоогүй. Хөлөг онгоц зурагт радиогийн төвтэй хотын ойролцоо бууна гэхийн баталгаа байхгүй. 

	Куприянов дагуулж ирсэн Широков руу зааж,

	— Би туслагч Петр Аркадьевич Широковыг хамт авч явах гэсэн юм сан. Болох уу? гэж асуухад Широков баярлан сэрдхийв. 

	— Та өөрөө мэдэх хэрэг, ерөнхийлөгчөөс утсаар асуу л даа гэж Штерний хариулахад,

	— Би танай утсаар асууж болох уу? гэлээ. 

	— Бололгүй яах вэ. Тэгэхдээ энэ утсаар болохгүй. Энэ утсаар огторгуйн хөлгийн талаар мэдээ ирэх ёстой. 

	Энэ утас үргэлж чөлөөтэй байх ёстой гэж Штерн жижиг ширээн дээр байгаа утас руу заав. 

	ХҮЛЭЭЛТ!

	Куприянов шинжлэх ухааны академийн ерөнхийлөгчтэй ярилцаж угтах бүлгийн бүрэлдэхүүнд анагаах ухааны дэд эрдэмтэн Широков, одон орны оргилын ажилтан, одон орны залуу судлалч Синяев хоёрыг нэмэн оруулж бүгд арван нэгэн хүн болгожээ. Синяев угтах бүлэгт оруулсныг баяртай зөвшөөрчээ. 

	Хэвлэлийн газрын таван хүн явалцана гэж ТАСС мэдэгджээ. Куприянов нисэх онгоцны буудал руу утасдаж огторгуйн хөлгийн хаана буусан газар арван зургаан хүн хүргэхэд дөрвөн жижиг хурдан онгоц болно гэж тохиролцжээ. 

	Угтах бүлгийнхний гэр лүү явуулсан хүмүүс цувран ирж дор хүлээх өрөөнд олон чемодан болжээ. Куприянов ч эхнэрийнхээ бичсэн зурвас болон бусад юмс авсан бөгөөд эхнэр нь амжилт хүссэн байв. 

	Лежневийн эхнэр өөрөө ирсэн бөгөөд түүнийг урьд өмнө үзээгүй хүн бүхний гайхал ихэд төржээ. Тэр жижигхэн туранхай хүүхний дэргэд ат шиг том нөхрийн нь зогсож байгаа нь тун дүйцгүй ажээ. 

	Анхны нэрст ороогүй Широков, одон орны судлалч Синяев хоёр юмаа авахаар өөрсдөө явах боллоо. 

	— Удаж болохгүй шүү! Огторгуйн хөлгийн буусан тухай мэдээ ирмэгц бид ниснэ. Хэрэв та нар хожимдож орхивол бидний хойноос нисэх онгоцоор хүрээд ирээрэй гэж Куприянов захив. 

	Куприянов өөрөө энэ захиасаа зөрчин Широковт нэмэлт даалгавар өгч хүрээлэн дээгүүрээ очоод нэлээд олон төрлийн эм авч ир гэлээ. Профессорын Широковт өгсөн эмийн нэрсээс үзвэл хөлөг онгоц буусан газар бүрэн төхөөрөмжлөгдсөн эмнэлгийн цэг байгуулах гэж буй нь илт ажээ. Куприянов бас,

	— Хоёр эвхдэг ор аваад ирээрэй. Ямар нөхцөлтэй дайралдахыг яаж мэдэх билээ. Хэрэв өвчтэй хүн байвал газар дээр хэвтүүлж болохгүй шүү дээ. Бас цагаан хэрэглэл хэрэгтэй шүү дээ. Өөрсдийнхөө халаадыг мартуузай. Замдаа өөрөө сайн бодоод үзээрэй. Би юм мартсан байж магадгүй гэж хэлэв. 

	Хэчнээн хүлээх болохыг хэн ч мэдэхгүй байлаа. Зөвлөлт Холбоот Улсын янз бүрийн газар нутаг болон гадаадаас ирсэн одон орны судлалч нарт зориулсан хэд хэдэн тохилог өрөөг угтах бүлгийнхэнд Штерн өгсөн боловч амрах зав гарахгүй байв. 

	Өдрийн дөрвөн цагт Штерний өрөөнд эхэлсэн хуралдаан оройн есөн цаг хүртэл завсарлахгүй үргэлжилжээ. 

	Огторгуйн хөлгийн тухай мэдээ ирэхгүй байв. Энэ хугацааг ашиглан угтах ажилдаа аль болох сайн бэлтгэх хэрэгтэй болов. 

	Шинжлэх ухааны академийн ерөнхийлөгч өөрөө одон орны ажилд орж Куприянов, Штерн хоёртой хамтран хүн бүхэнд мэргэжлийнхээ дагуу хийх ажлынхаа төлөвлөгөө зохиоход нь тусалжээ. 

	Широков эргэж ирэхдээ эмнэлгийн цэг байгуулахаар авч ирсэн юм нь Куприяновын дургүйцлийг хүртэл бага зэрэг хүргэсэн их юм байв. 

	Профессор Аверин хувилахуй ухааны бүхэл бүтэн шинжих танхим авч явна гэж зүтгэжээ. Смирнов, Манаенко хоёр хөлөг онгоц буусан газар музей эс болсон ч сайн төхөөрөмжилсөн үзэсгэлэн байгуулна гэж маш их юмсын нэр жирийлгэн бичиж зөвлөгөөнд авч орж ирээд удирдах хүмүүсийн татгалзахад,

	— Бид зочид оо Дэлхийн техниктэй танилцуулах ёстой биш үү гэв. 

	Иймэрхүү чухал ажил их удаан хугацааны бэлтгэл шаарддаг хэдий боловч Куприянов, түүний нөхөд ач холбогдол, хариуцлагаараа ер бишийн энэ ажилд «түргэн жагсаалын» байдлаар гарсан болохоор олон тооны асуудал шийдвэрлэгдээгүй хоцорсон нь гайхалтай биш ээ. 

	— Та нар Москватай тасралтгүй радио холбоо барьж хэрэгтэй юм бүхнээ түргэн авч байгаарай гэж Неверов захив. 

	Ингэсээр байж арван нэгэн цаг болоход үндсэн асуудлаар тохиролцож, хэрэгтэй юмаа бэлэн болгож, угтах бүлгийн гишүүдийн хувийн ажил дуусжээ. 

	Хөлөг онгоц буусан тухай мэдээ ирмэгц эргэж ирнэ гээд академийн ерөнхийлөгч явах болж,

	— Одоо хөлөг онгоц хаана яваа бол? гэж Штернээс асуухад,

	— Өглөөнийхөө янзаар бол одоо Хойд Америк дээр яваа гэв. 

	— Маргааш өглөө?

	— Зөвлөлт Холбоот Улсын Европын нутагт гарч ирнэ. Гэхдээ үүний доошлох хурд, зүг чигээ өөрчлөхөд нь хэн ч саад хийж чадахгүй биз ээ?

	— Тийм нь ч тийм. Бидний аз дайрна байх гэж найдъя. 

	Угтах бүлгийн гишүүд Штерний өрөөнд дараа дараагаар цуглан ирж түшлэгтэй сандал, диван дээр сууцгаалаа. Куприянов унтахыг шаардсан боловч тэдний сэтгэл хөдлөн унтаж чадахгүй байв. 

	Штерн хүлээн авагч залгав. 

	Радио станц бүхэн орчлонгийн зочдын тухай, түүний нислэгийн тухай, цаашдын чиг, хаана буух талаар янз бүрийн зөрөөтэй мэдээ тасралтгүй нэвтрүүлнэ. Дэлхий даяар сэтгэл хөдлөн хүлээж байгаа нь илт ажээ. 

	— Тэгэхгүй яах вэ дээ!

	— Хэрэв хөлөг онгоц Америкт бууж орхих юм бол бид тийшээ очиж болох болов уу? гэж Синяев асуухад Куприянов

	— Болох нь ч болно байх, тэгэхдээ тэнд бид чинь эзэн биш, харин зочин байна шүү дээ гэхэд Штерн залган авч,

	— Тэр ч яах вэ ээ, зөвшөөрөл авах гээд байтал хамаг цаг идчихнэ. Биднийг Америкт очихыг зөвшөөрөхгүй явдал ч гарч бас магадгүй юм. Ийм явдал мэр сэр гардаг. Хөрөнгөтөн орнуудад шинжлэх ухаан тэр болгон эрх баригч ангийн дэмжлэг хүлээдэггүй шүү дээ. Монополуудын ашиг олох явдал гол үүрэг гүйцэтгэдэг. 

	Иймэрхүү явдлаас асар их ашиг олно гэдгээ тэд Огторгуйн хөлөг онгоц хийж, од хооронд нисэж байгаа хүмүүс, ер нь ямар ч амьтан байсан техникийн талаар Дэлхийгээс хавьгүй дээр болох нь дамжиггүй гэв. 

	— Тийм ээ, муу хэрэг! гэж Лебедев хэллээ. 

	Түр зуур цөмөөрөө дуугүй болцгоов. 

	— Тэд хаанаас ирэх бил ээ? гэж Степаненко хэнд ч хандалгүй аяархан асуугаад

	— Улаан нүдэн гарагаас гэж өөрөө өөртөө хариулахад

	— Улаан нүдэн гарагаас яаж ирэх бил ээ дээ? Тэнэг юм ярих юм! Улаан нүдэн дээр ухаантай амьтан байхгүй гэж Штерн түүнд хэллээ. 

	— Тэгвэл хаанаас? Сугараас уу?

	— Сугараас ий... ? Бархасбадь, Тэнгэрийн ван, Далайн ван, Дэлхийн вангаас ий? Нарны аймагт Дэлхийгээс өөр газар ухаантай амьтан байхгүй гэдгийг санацгаа! Энэ хөлөг онгоц өөр гарагийн аймгаас ирсэн. 

	— Хэрэв тийм бол хэчнээн хугацаанд... 

	— Хэрэв хөлөг онгоц гэрлийн хурдтай ниссэн гэвэл дөрвөн жил хагасаас багагүй хугацаатай ниссэн байх гэхэд,

	Широков:

	— Аа яа! гэв

	— Энэ хөлөг онгоц Дэлхийд дайсны ёсоор ирж байгаа биш биз гэж бүрэн итгэж болох уу? гэж Аверин гэнэт асуулаа. 

	— Америк маягийн санаа байна даа! Ертөнцийн хоорондын тэмцэл! гэж Штерн хайнгадуу хариулжээ. 

	Маргаан үүслээ. Хэд хэдэн хүн Аверины талд орж бусад нь Штернийх зөв гэж байв. 

	Куприянов тэдний маргаанд оролцохгүй түшлэгтэй том сандалд шигдэн сууж нүдээ анин бодож сууна. Хөлөг онгоц Зөвлөлт Холбоот Улсад буухгүй байж болох юм гэсэн бодол яагаад ч юм түүнд гомдон бухимдах сэтгэл төрүүлж байв. «Тэдний хувьд, орчлонгийн алс тэртээгээс Дэлхийд нисэн ирсэн тэдгээр амьтдын хувьд хаана ч буусан огт ялгаагүй. Тэд Дэлхийн тухай, хүн төрөлхтний талаар юу ч мэдэхгүй. Хэрэв тэдэнд ахлагч байдаг бол түүний бууя гэж бодсон газар тэд бууна. Бас тэд Дэлхийд ухаантай амьтан байгааг мэдэлгүй тойрон нисээд Сугар буюу Улаан нүдэн гараг руу явчхаж болох юм» гэж Куприянов бодов. 

	Тэр энэ гэнэтийн бодолдоо хирдхийн дээшээ болон суулаа. 

	«Тойрон ниснэ!.. Мэдэхгүй гарагтаа анх удаа ирж байгаа ухаантай амьтан ингэх нь зүй ёсны хэрэг. Тэгтэл хөлөг онгоц маргааш өглөө Дэлхийд анх түрүүн тийм их ойртож ирсэн газар болох Москва дээр дахин хүрч ирнэ. Хөлөг онгоцныхон Дэлхийд хүрч ирээд түүний хагасыг үзчихээд Америкт буучихна гэж арай байшгүй юм аа? Тэд сонирхох үүднээс ч гэсэн бүх Дэлхийг тойрон ниснэ дээ» гэж бодоод цагаа харахад арван хоёр цаг болчихсон байлаа. 

	— Нөхөд минь ээ! Хэрэв хөлөг онгоц Америкт буучих юм бол бид энд сууж хүлээсний ашиггүй болно. Манай улсад шөнө буухгүй, гагцхүү өглөө юм уу, өдрийн цагаар буух болно шүү дээ. Ингэхлээр өөр өөрсдийн өрөөнд очиж унтахыг би та нараас гуйн хүсэх байна гэж Куприянов хэлэв. 

	Энэ шаардлага яахын аргагүй зөв байсан учир хэн ч эсэргүүцсэнгүй, өрөө өрөө рүүгээ явцгааж, зөвхөн Куприянов, Лебедев, Штерн гурав үлджээ. 

	— Би энд хоноё, утсанд ойрхон диван дээр хэвтье гэж Куприяновын хэлэхэд Штерн,

	— Бид хоёр тантай хамт бас энд хоноё. Энд унтах газар байгаа хойно гэж хэллээ. 

	Лебедев, Куприянов хоёр унтаж чадахгүй удаан хэвтлээ. Өвгөн академич унтаад өгсөн хойно ч тэр хоёр нүдээ харан хэвтэж ярилцана. 

	Куприянов бодол санаагаа ярьж Лебедев бүрэн зөвшөөрч

	— Яг тэгж байж таарна. Хэний ч бодоогүй юмыг та бодож олжээ! гэж хэлэхэд Куприянов,

	— Тэд Дэлхийд манай талаас ирсэн нь тохиолдлын хэрэг. Тэд Дэлхийг тойрон нисээд яг энд, Зөвлөлтийн Европын нутагт бууна. Энд буух нь гарцаагүй гэж би бодож байна гээд Куприянов диван дээр суугаад,, — Семен Павлевич аа, хөлөг онгоц тун удаан нисэж байна гэж Штерний хэлснийг та санаж байгаа биз. Хөлөг онгоцны хөдөлгөөн дэлхийн тэнхлэгээ эргэх хөдөлгөөнөөс огт хамаарахгүй. Хөлөг онгоц Дэлхийг тойрон нисэхгүй алгуур доошилж байхад Дэлхий тэнхлэгээ эргэн доогуур нь явж өнгөрөөд байгаа юм гэтэл Лебедев,

	— Тэгвэл Дэлхий бүтэн нэг эргэх үед хөлөг онгоц бууна. Тэгнэ, Михаил Михайлович аа! Танайх зөв гэлээ. Тэгвэл би бас нэг юм хэлье гээд Куприянов баясан инээмсэглэж,, — Надыг мэргэч болохыг та хүсэх үү? Өглөөний зургаан цагт хөлөг онгоц Владивосток хот дээгүүр гарч ирэх үед түүний тухай бидэнд мэдээ ирнэ гэтэл,

	— Тэнэг юм ярих юм! гэж дуу гарч диван дээгүүр өрвийсөн сахал харагдаж,, — Камчаткийн Петропавлов хотын одон орны оргил хөлөг онгоцыг анх түрүүн харна. Тэгэхдээ өглөөний зургаан цагт биш, харин Москвагийн цагаар шөнийн хоёр цагт харна. Владивосток, Хабаров, Биробижаи, Комсомол... хот ямар хамаа байх вэ гэв. 

	— Бид хоёр таныг сэрээж орхив уу, Семен Борисович аа? гэхэд

	— Би бүр түрүүнээс хойш унтаагүй, та хоёрын яриаг сонслоо гэж Штерн хүнгэнэн хариуллаа. 

	— Та миний хэлснийг зөвшөөрч байна уу, Семен Борисович аа? гэж Куприянов асуухад

	— Зөв байж болно гэж өвгөн товч хариулжээ. 

	Штерн диван дээрээс янцаглан босож ширээ рүүгээ очлоо. 

	— Тэндхийн цаг агаар ямар байгааг хэн мэдэх вэ! гэж тэр гүвгэнэв. 

	Куприянов Лебедев хоёр бие биеэ харлаа. Тэр хоёр энэ талаар юу ч бодоогүй байжээ. Муу цаг агаар бүхнийг баллачхаж болох байв. Цаг агаарын байдлыг үргэлж бодож дадчихсан одон орны судлалч өвгөн энэ талаар хамгийн түрүүнд бодсон байв. Тэр цаг уурын хүрээлэн рүү утасдаж цаасан дээр ямар нэгэн юм тэмдэглэн удаан ярилцжээ. 

	— Цаг агаарын байдал гайхалтай сайхан байх нь ээ! гээд харилцуураа тавин,, — Бидний аз дайрчээ. Петропавлов хотоос Москва хүртэл тэнгэр цэлмэг байх нь ээ гэв. 

	Штерн Куприяновын хэвтэж байсан диван руу ирж түүний дэргэд зөөлөн сандал дээр суугаад халааснаасаа шүүр гаргаж үс, сахал хоёроо нямбай гэгчийн самнав. Дараа нь богинохон хөлөө сэтгэл хангалуун байдлаар жийж гараа салаавчилжээ. 

	— За! та хоёрын ярилцаж байхад Степаненко Владимир Петрович байгаагүй нь харамсалтай. Тэр байсан бол элгээ хөштөлөө инээх байсан байх! Академичид гэж байгаа... Тэгсэн мөртөө сургуульд заалгасан газарзүйгээ мартаж орхисон! Владивосток хот онгоц харагдахааргүй тийм их өмнүүр байдаг гэж Штерн хэлэв. 

	Куприянов инээжээ. 

	— Та нойроо авчихсан байна шүү

	— Харин та өөрөө бусдыг унт гэж хөөсөн мөртөө.... 

	— Одоо таны хэлсэн үгийг сонссоноос хойш нойр огт хүрэхгүй, хоёр цагт хорьхон минут дутуу байна шүү дээ гэж Лебедев өчив. 

	Хаалга аяархан онгойж профессор Смирновын эмээсэн байдалтай царай, түүний цаана Манаенкогийн сахал харагдлаа. 

	— Та нар унтаагүй юм уу? Орж болох уу? гэж Смирнов асуухад,

	— Ороорой, ороорой гээд Куприянов диван дээрээс хөлөө тавхийтэл буулган сууж яаж унтах юм! гэжээ. 

	— Огт унтаж болохгүй байна гэж Смирнов уучлал гуйсан байдлаар хэлжээ. Тэр хөнгөн шаламгай хүний нимгэн царайд сэтгэл хөдөлсний шинж илэрч, нүд нь гялалзана. 

	— Энэ хөлөг онгоцноос бидний мэдэж авах нууц... техникийн нууцын талаар бодох тутам над баярлаж ч байгаа юм шиг, айж ч байгаа юм шиг сэтгэл төрөх юм гэж Смирновын хэлэхэд

	— Тэгэх нь аргагүй гэж Лебедев хэллээ. 

	— Хөлөг онгоц манай зэргэлдээ гарагуудын аймгаас ирсэн орчлонгийн хоосон харанхуй огторгуйд бидний хүч хүрэхгүй хурдаар бараг таван жил ниссэн гэсэн Семен Борисовичийн үг над их гайхал төрүүлж байна. 

	— Энэ хөлөг онгоц манайд хамгийн ойрхон байгаа оддын аймгаас ирсэн бол таван жил ниссэн байх ёстой гэж Штерн хэлээд долоовор хуруугаараа зааж,, — Хамгийн ойрхон байгаа гэж ой тойнд ортол давтан хэлэв. 

	— Энэ хөлөг онгоцыг тийм их хурдан хөдөлгөж байгаа хүчний тухай бодоод үзэхэд толгой эргэх юм. Гучин метр шүү! Та тэгж хэлсэн биз? Гучин метрийн голчтой бөмбөрцөг. Тэгэхээр энэ онгоц буусан үед түүний орой нь арван давхар байшингийн өндөр шиг байх нь ээ. 

	— Тийм ээ! Ганц энэ бөмбөрцгийг хийхэд ч гэсэн ой ухаанд оромгүй техник хэрэгтэй гэж Манаенко дэмжив. 

	— Бас хоёр гэж Штерн хэлэв. 

	Куприянов эргэн харахад бас хоёр гишүүн: Синяев, Степаненко хоёр орж ирсэн байв. Мөн тэр хоёрын хойноос Аверин орж иржээ. 

	— Хойшид ингээд байх бол угтах бүлгийн даргаа солих хэрэгтэй болох нь ээ. Түүний үгийг дагах хүн олдохгүй нь гэж Лебедев инээн хэллээ. 

	— Дарга өөрөө захирамжаа биелүүлэхгүй бол түүний үгийг дагах хүн олдохгүй гэсээр Лежнев эрс шийдэмгий алхан орж ирэв. 

	Широков орж ирэхэд Ляо Сенийг оруулахгүй бол угтах бүлгийн бүх гишүүд цугларсан байв. 

	— Атаархмаар тайван хүн юм. Юу ч болоогүй юм шиг унтаж байх юм! гэж Лежнев хэлэв. 

	— Түүнийг унтаж байна гэж та бодож байна уу? гэж Лебедев асуугаад гарснаа хагас минут хэртэй болоод эргэж ирээд баясгалантай гэгчээр,

	— Би түлхүүрийн нь нүхээр шагайж үзлээ. Суугаад ном уншиж байна. Би... 

	Лебедев үгээ гүйцэд хэлэлгүй амаа ангайсан чигээрээ дув дуугүй болжээ. Бараг цөмөөрөө үсрэн боссон байв. 

	Жижигхэн ширээн дээрх дархалсан утас дуугарчээ. 

	Куприянов тайван байхыг хичээн харилцуурыг авлаа. Нөхөд нь түүнийг нүд цавчилгүй анхааран ширтэнэ. 

	— Огторгуйн хөлөг онгоц Камчаткийн Петропавлов хот дээгүүр (Штерн сэтгэл хангалуун байдлаар ГМ гэлээ) таван зуу орчим километрийн өндөрт гарч иржээ гэж Куприянов хэлэв. 

	ВОРОНЕЖ РУУ!

	Үүнээс хойш хэн ч унтахыг бодсонгүй. Хүмүүсийн тэсвэр туйлдаа тулж энгийн үед тайван, үргэлж төв байдаг эрдэмтэд өрөөн дотуур учир зүггүй холхих буюу гадагш гарснаа тэр дороо эргэн орж ирж байлаа. Аар саар яриа эхэлснээ дуусахгүй тасарч орхино. Хүмүүсийн дуу ердийнхөөсөө чангарч, гагцхүү утас дуугармагц амьсгаа хураасан юм шиг болно. 

	Утасны хонх бараг тасралтгүй жингэнэж Шинжлэх ухааны академи, Сайд нарын Зөвлөл, Намын Төв Хороо, нисэх онгоцны буудал, янз бүрийн хүрээлэн, эрдэм шинжилгээний газраас утасдаж байв. Энэ шөнө Москва даяар унтаагүй юм шиг байлаа. 

	Гурван цагт хорин минут дутуу байхад Космодемьян хотоос утасдаж хөлөг онгоц хотын хойгуур тун доогуур өнгөрлөө, таван зуун километрийн өндөрт өнгөрлөө гэж мэдээлжээ. 

	Энэ чинь хөлөг онгоц доошлохоо больсон гэсэн хэрэг үү, эсвэл ажиглагчид алдсан хэрэг үү? гэдэгт хариу өгөх явдлаас олон зүйл хамаарах байв. 

	Космодемьянаас ирсэн мэдээ олон хүнийг бухимдуулжээ. Зарим нэгэн нь бүх юм өнгөрлөө гэж бодон санаа сэтгэлээр бүр унажээ. Гагцхүү Куприянов, Штерн, Ляо Сен гурав л тайван хэвээр байв. Хятад эрдэмтэн Штерний суудал дээр хөдөлгөөнгүй сууж заримдаа унтаж байгаа юм шиг байлаа. Штерн сууж байсан зөөлөн сандлаасаа хөдлөлгүй урьдын адил хөлөө ачин, гараа гэдэс дээрээ салаавчлан тавьсан хэвээрээ сууна. Куприянов нэг утсанаас нөгөө рүү очиж ярилцах зуураа үлэмж тэвчээргүй хүмүүсийг тайтгаруулна. Тэр хөлөг онгоц бууна гэдэгт яг таг итгэсэн байжээ. 

	Тэр нисэх онгоцны буудал руу утасдаж нисэх онгоцнуудыг бэлэн байлгах тушаал өгч, бүх ачааг тийшээ хүргүүлсэн байна. 

	— Хэрэв тэд Дэлхийн гадаргад буух гээгүй бол юунд тэгж их доошлох билээ гэж Куприянов ярьж байв. 

	Профессор Смирнов түүний үгийг дэмжинэ. 

	— Дэлхий шиг хэмжээтэй, бас тэгээд татах хүчээр нэлээд их гарагаас огторгуйн хөлөг онгоц нисэхэд асар их хэмжээний эрчим хүч зарна гэдгийг бодолцох хэрэгтэй. Огторгуйн хөлөг онгоц хийсэн амьтад дээд зэргийн дурантай бөгөөд манай гарагийн хүнтэйг аль эрт харсан байх ёстой. Хэрэв тэд буух гээгүй бол эрчим хүчнийхээ нөөцийг дэмий зарахын хэрэг юу байх вэ?

	— Дөрвөн мянган километрийн өндрөөс тэд манай гарагийг хүнтэй гэдгийг харж чадаагүй байж болох юм гэж эргэлзэгчид хариулна. 

	— Тэнэг юм яриад яах юм! Орчлонгийн нислэг хийж байгаа аливаа ухаантай амьтны гол зорилго бол өөр гараг дээрээс өөр шигээ амьдрал олох явдал мөн. Хөлөг онгоц өөр нарны аймгаас ирсэн гэдгийг мартаж болохгүй. Тэгэхээр тэд нэг жил нисээд ирээгүй нь лавтай. Зорьж ирсэн гарагаа халти мулт хараад буцаад нисчих аялал хийсэн байх гэвэл гэнэн тэнэг хэрэг болно гэж Штерн ярианд оролцов. 

	— Тэдний эрчим хүчний нөөц бага байж ч болох юм шүү. 

	— Тийм шиг байна гэж үү гэж Штерн ёжлов. 

	— Тэд яагаад доошлохоо больчихов?

	— Яасан нь одоохондоо мэдэгдэхгүй байна. Ажиглагчид алдсан байж ч болох юм. 

	— Тийм шиг байна гэж үү? гэж Штернийг Манаенко ёжлов. 

	Дөрвөн цагт Шинжлэх Ухааны Академийн ерөнхийлөгч бас дахин иржээ. Москвагийнхан үнэхээр унтахгүй байна. Радио станцууд цаг үеийн шаардлагын дагуу ажилладаггүй цагаараа ажиллаж угтах бүлгийн тухай нэвтрүүлж байна гэдгийг ерөнхийлөгч хэлээд,

	— Манай орон даяар иймэрхүү юм болж байна. Зөвхөн манай орон ч биш дээ. Дэлхийн бөмбөрцгийн нэг тал нь тэр аяараа бужигнаж байна гэлээ. 

	— Тэгэхгүй яах вэ. Ийм үйл явдал ухаан догдлуулахгүй байж яахин чадах бил ээ гэж Лебедев хэлэв. 

	— Энэ үйл явдал олон хүний ертөнцийг үзэх хүмүүсийн үзэлд цохилт өгнө гэж Куприянов хэллээ. 

	Утасны хонх дахин дуугарч Чит хотоос хөлөг онгоц хотын чанх дээр дөрвөн зуун километрийн өндөрт байна гэж мэдээлжээ. 

	— Хөлөг онгоц сайн харагдаж байна. Нарны гэрэлд од шиг хурц гялалзаж байна. Хотынхон цөм гудамжнаа гараад байна гэж Чит хотоос ярив. 

	Тэгэхлээр хөлөг онгоц доошилсоор байгаа юм байна!

	— Тэд яг эгц нисэхгүй байгаа юм байна. Барагцаалахад тавин хоёрдугаар зэрэг дээр нисэж байгаа юм байна гэж Степаненко хэллээ. 

	— Дараачийн мэдээ аль хотоос ирж болох вэ? гэж Неверовын асуухад, Степаненко,

	— Эрхүү хотоос гэж хариулжээ. 

	— Тэндхийн агаарын байдал ямар байгаа бол?

	Штерн цэлмэг байх ёстой гэж хариулсан хэдий боловч Неверов цаг уурын станц руу утасдаад,

	— Эрхүүд үүлгүй байгаа юм байна. Цаг агаар бидэнд таатай байна гэв. 

	Дорно зүгээс үүрийн гэгээ алгуур татаж эхэллээ... 

	Өдөр боллоо. Дэлхийн түүхэнд хамгийн гайхамшигт өдрийн нэг эхэлжээ. 

	Үүрийн час улаан туяа татсан алс тэртээд нар амьдралыг тэтгэгч гэрлээрээ уудам сибирь нутгийг соён гийгүүлж, тэр гэрлийн дотор агаар мандлын дээд давхарт хөлөг онгоц нисэн явна. 

	Хязгааргүй орчлонгийн аль нэгэн газрын ямар нэгэн амьтны бодож хийсэн тэр хөлөг онгоц бүхнийг чадагч оюун ухаантай амьтан Дэлхийгээс өөр газар бас байдгийг яахын аргагүй батлан тунхаглан явна. Орчин үеийн шинжлэх ухааны дүгнэлтийг няцааж, Дэлхий хэдий жижиг боловч хязгааргүй орчлонгийн цорын ганц амьдралтай гараг гэж батлах гэж зүтгэсээр байгаа хүмүүст энэ онгоц сүүлчийн бүрэн цохилт өгчээ. Орчлонгийн зах хязгааргүй уудмын тоо томшгүй гарагийн аймаг дотор амьдралтай ертөнц байх ёстой. Амьдрал түүний бүхнийг цогцлогч суут оюун ухаан!

	Таамаглал үнэн боллоо! Харь гарагийн амьтны бүтээсэн огторгуйн хөлөг Дэлхий дээгүүр нисэж үл мэдэгдэх ямар нэгэн амьтны нүд түүнээс Дэлхий рүү ширтэн яваа. 

	Эдгээр амьтан ямархуу юм байгаа бол? Гадаад төрх нь ямар янзтай юм бол? Хүнтэй төсөөтэй болов уу?.. Бид үг хэлээ ойлголцож чадах болов уу?.. 

	Эдгээр асуултад одоохондоо хариу өгч болохгүй байна

	Тэд ямархуу хэв янзтай юм байсан ч Дэлхийн хүн тэдний хооронд үл мэдэгдэх бат холбоо нэгэнт тогтжээ. Энэ бол бүх орчлонгийн амьд бүхнийг холбогч оюун ухааны холбоо юм. Янз бүрийн гарагуудын буюу ухаантай амьтдын хооронд тэдний мэдэхгүй байсан ч гэсэн ийм холбоо эгнэгт байсан бөгөөд байх болно. 

	Энэ үед Штерний өрөөнд байсан хүн бүхнийг ийм бодол эзэмдэж байв. 

	ТАСС-ын ажилтан, сурвалжлагч, гэрэл зурагчид, кино зурагчид нисэх онгоцны буудал дээр ирээд хүлээж байна гэж тэндээс мэдээлжээ. 

	Куприянов Эрхүүгээс ирэх утсыг үзэж байж эндээ байх уу, онгоцны буудал руу очих уу гэдгийг шийдэхээр болжээ. 

	Тэгж байтал Эрхүүгээс утасдаж, тэндээс ирсэн мэдээ хүн бүхний сэтгэлийг улам ч их хөдөлгөжээ. 

	— Хөлөг онгоц хоёр зуун километрийн өндөрт орж иржээ. 

	— Онгоц доошлон хурдаа нэмжээ! Тэд буух нь ээ! Сибирьд буух нь байна! Түргэн нисэх хэрэгтэй! гэсэн тэсэж ядсан үгс энд тэндгүй гарав. 

	— Алдсан биш биз? гэж Штерн тайван хэллээ. 

	Штерний үгэнд хэн ч хариу өгч амжаагүй байтал дараачийн мэдээ иржээ. 

	Хөлөг онгоц манай дээгүүр гарч ирлээ. Зуун тавин километрийн өндөрт баруун зүгт түргэн нисэж байна гэж Абаканаас утасджээ. 

	Нэгэнт эргэлзээгүй боллоо. Орчлонгийн тэртээгээс ирсэн зочид шууд доошилж эхэлжээ. Хэрэв тэд эргэлзэж байсан бол эргэлзэхээ больж шулуудлаа. Дэлхийд буухаар хөлөг онгоцоо шууд заллаа гэж бодогдмоор болжээ. 

	— Нисэх онгоцны буудал руу очъё гэж Куприянов товч тушаалаа. 

	— Би эндээ хоцроод ирсэн мэдээ авч та нарт түргэн явуулж байя. Тэд хаана буухыг ядаад ойролцоогоор ч гэсэн түргэн тодорхойлох хэрэгтэй гэж Шинжлэх ухааны академийн ерөнхийлөгч хэлэв. 

	— Целинноградаас мэдээ ирсэн үед хаана буухыг нь бараг яг тодорхойлж болно. Чухам ямар чиглэл, ямар өндөрт өнгөрөхийг нь мэдэх явдал тун чухал байна гэж Степаненко хэлэхэд,

	— Би танд түүнийг түргэн мэдээлнэ. Замдаа сайн яваарай нөхөд минь! гэж Неверов хэлжээ. 

	Машинууд шөнөжин үүдэнд бэлэн зэлэн болжээ. Жолооч нар нь угтах бүлгийн гишүүдийг хүлээн тэдний нэгэн адил нүд хамхилгүй хоножээ. 

	Угтах бүлгийнхэн машиндаа түргэн сууж дөрвөн машин одон орны оргилын хаалганаас гарч таван километр хүрэхгүй газар зайтай онгоцны буудал руу хурдлав. 

	Куприянов, Степаненко хоёр нисэх онгоцны буудал дээр үлдэж бусад нь аяархан асаалттай онгоц руу шууд очжээ. 

	Нисэх онгоцны буудлын дарга Куприянов, Степаненко хоёрыг өрөөндөө дагуулан орлоо. 

	Төдий удаан хүлээлгэсэнгүй. Хөлөг онгоц Целинноград хот дээгүүр дөнгөж дөчин таван километрийн өндөрт шууд баруун зүгт нисэж өнгөрлөө гэж Целинноградаас ирсэн утсыг ерөнхийлөгч дамжуулаад

	— Түргэн нисээрэй! Замдаа сайн яваарай! гэв. 

	Купрнянов харилцуураа тавилаа. 

	— За, Владимир Петрович аа, хаана буухыг нь бодоорой. 

	Степаненко түр бодсоноо

	— Хөлөг онгоц тавин хоёрдугаар зэргэдийн дагуу нисэж байна. Түүний доошилж байгаа хурд, нисэлтийн хурд хоёрыг нь авч үзвэл хөлөг онгоц Уралын нурууны энэ талд буух ёстой. Хөлөг онгоц Саратов, Курск хоёрын хооронд ямар нэгэн газар бууна байх гэж би бодож байна. Бид Воронежийн зүг нисэх хэрэгтэй гэлээ. 

	— Тэгье гэж Куприянов хэлэв

	Бүр гэгээтэй болов. Тэднийг бетон талбайд гармагц онгоцны дэргэд хөл хөдөлгөөн болж нисэгчид санд мэнд жолоо дээрээ суужээ. 

	Жигдхэн хүнгэнэж байсан моторын дуу хүч нэмсээр хүржигнэн нүргэлэв. Хоёр моторт мөнгөн цагаан онгоц тоормосондоо баригдан тогтож ядан чичирхийлнэ. 

	Буудлын дарга Куприяновын чихэнд

	— Зүүн гар талаас хоёр дахь нь толгойн онгоц! гэж хашхиран хэлэв. 

	— Баяртай гэж профессор гар барьж хэллээ. 

	— Замдаа сайн яваарай! Амжилт хүсье!

	Куприянов, Степаненко хоёр онгоцонд ороход тэнд Штерн, Ляо Сен хоёр байжээ. 

	Онгоцны жолооч угтах бүлгийн даргыг хаалганы дэргэд хүлээж байжээ. 

	— Воронеж руу! гэж Куприянов хэлэв. 

	Мотор хүчтэй асаж толгойн онгоц үл мэдэг дайвалзсанаа урагшаа гүйлээ. Үлдсэн гурван онгоц түүний хойноос даган хөдөллөө. 

	Онгоцнууд жаахан гүйснээ агаарт хөөрч буудал дээгүүр салах ёс хийж эргэлгүй шууд нисэн оджээ. 

	
ХОЁРДУГААР БҮЛЭГ

	«ЦЭНХЭР БИШ, ЦАВ ЦАГААН ЮМ!»

	Огторгуйн хөлөг онгоц Саратов, Курскийн хооронд бууна гэсэн Степаненкогийн таамаглал зөв юм шиг байлаа. 

	Хөлөг онгоц Целинноград хот өнгөрөөд түргэн доошилж, Уралын нурууг даваад өглөөний зургаан цаг гучин минутад Оренбург хот дээгүүр хоёр километрийн өндөрт гарч иржээ. 

	Түүнийг хүлээж байсан нисэхийн Клубийн онгоцнууд агаарт хөөрч зочдод баяр хүргэн хоёр талаар нь зэрэгцэн нислээ. 

	Огторгуйн хөлөг онгоц тийрэлтэт хөдөлгүүртэй байж магадгүй (түүний хойно өчүүхэн төдий ч мөр үлдэхгүй байсан боловч) гэж болгоомжилсон нисэхийн клубийн зааварлагч энэ аварга том бөмбөрцгийн ард үүсэж болох хүчтэй урсгалд орчихгүйн тулд ар талд нь ойртож болохгүй гэж нисэгч нарт зааварлав. 

	Үл мэдэгдэх шалтгаанаар (шалтгаан, нь үүрд мэдэгдэхгүй үлджээ) энэ заавар зөрчсөн нэг онгоц бөмбөрцгийн «урсгалд» орж сүйджээ. 

	Тэр онгоц салхинд хийсэж байгаа юм шиг эгц хойшоогоо маш хүчтэй шидэгдэж хэд хэдэн удаа эргэлдсэнээ далавч нь эвдэрч газарт унахыг огторгуйн хөлгийг харж байсан олон мянган хүмүүс, бусад нисэгчид үзжээ. 

	Аргагүй шалтгаанаар юм уу, эсвэл учир нь үл мэдэгдэх машин ойртож ирсэнд дургүйцэж санаатай хийсний алин боловч хөлөг онгоцны багийнхан онгоцны сүйрлийг мэдмэгцээ хурдаа эрс нэмж, хэдэн хормын дотор дагаж явсан онгоцнуудыг бараагүй хол хаяж нислээ. 

	Огторгуйн хөлөг онгоц ийм байдлаар Саратов, дараа нь Воронежид хүндэт харуулаас зайлсхийн холдож байв. 

	Энэ хоёр хот дээгүүр хөлөг онгоц их хурдан нисэн өнгөрч онгоцны бараа харагдмагц хурдаа нэмж тэдгээрийг ойртуулахгүй байлаа. 

	Огторгуйн хөлөг онгоцны баг дагаж саад болохгүй тайван орхихыг ингэж мэдэгдэх гэсэн юм шиг байв. 

	Үл мэдэгдэх далавчит машинуудаас айж байгаа хэрэг үү? Тэдний зүгээс дайсагнасан юм хийж магадгүй гэж болгоомжилж байгаа хэрэг үү? тэгж ч магадгүй юм. 

	— Тэд буух газраа сонгон авах буюу буухдаа саад болохгүй гэсэн ч байж болох юм. Тэдний аварга том хөлөг онгоц буухад Оренбургт болсон шиг осол гарч магадгүй гэж болгоомжилж байж ч мэдэх юм гэж Куприянов хэлэхэд

	— Аль нь ч байж болох юм гэж Штерн түүний үгийг зөвшөөрч хэлэв. 

	Шинжлэх ухааны академийн угтах бүлгийн онгоцнууд бүтэн хагас цаг буулгүй нисэж, холбоочин нь тасралтгүй цахилгаан хүлээн авч Куприяновт дамжуулан, толгойн онгоц орчлонгийн хөлгийн замыг алдалгүй дагаж байв. 

	Хөлөг онгоц Воронеж хотын дээгүүр зургаан зуун метрийн өндөрт нисэн өнгөрч баруун зүгт ниссээр гэхээр угтах бүлгийнхэн чигээ өөрчилж Орел-Гомелийг чиглэн нисжээ. 

	Куприянов, Штерн, Ляо Сен, Степаненко нар огторгуйн хөлгийн байдлыг бүрэн биш, хагас дутуу дурдсан цахилгаануудыг уншин түүний гадаад байдлыг тодорхойлон тогтоох гэж оролдоно. Эдгээр цахилгааныг огторгуйн хөлгийг ойрхноос харсан нисэгчид ирүүлсэн бөгөөд түүний байдлыг хүн бүр янз янзаар дурдсан байжээ. 

	Хөлөг онгоц цэнхэр өнгөтэй бөв бөөрөнхий бөмбөрцөг гэдэг нь эргэлзээгүй (зарим цахилгаанд цагаан өнгөтэй гэсэн байхад заримд нь цэнхэр өнгөтэй гэсэн байв. Бөмбөрцөг «сарны гэрэлд гялтганан байгаа цаг шиг цагаан юм» гэсэн мэдээ ч байлаа). Нисэгчид цөмөөрөө хөлөг онгоцыг төмөр юм гэсэн мөртөө чухамхүү ямар төмөр болохыг хэн ч тогтоож чадаагүй байв. Тэд хөлөг онгоц будаггүй юм, бөмбөрцгийн гадна талд байгаа жижиг хар толбо нэг талд нь дөч, нөгөө талд нь дөчин хоёр байна гэжээ. 

	Цонх гэмээр юм огт байгаагүй нь юу юунаас илүү гайхалтай юм. Ажигласан хүн бүхэн энэ талаар тодорхой дурдсан байв. 

	— Тэд гаднын юмыг харж байх ёстой! Энэ хар цэгүүд цонх юм бол уу?.. гэж Ляо Сений хэлэхэд Штерн

	— Арай үгүй биз. Тэд эргэн тойрноо харж явах нь дамжиггүй, гэхдээ тийм олон жижиг цонх байна гэхэд яггүйеэ. Гарагуудын аймгуудын дотор нисэхэд гарагуудын хоорондын огторгуйд зүг бүхнээ харваж байдаг тоо томшгүй солируудтай дайралдах аюул байдгийг мартаж болохгүй. Тэгэхээр огторгуйн хөлөг онгоц хэчнээн цонх багатай байвал төдий чинээ сайн байх учиртай. Эдгээр хар толбо өөр юм байлгүй гэж хариулжээ. 

	— Таагаад таагаад нэмэргүй, хөлөг онгоцыг Дэлхийд хийгээгүй болохоор бид түүнийг ойрхноос үзээгүй үедээ түүний хийцийг яагаад ч ойлгож чадахгүй гэж Куприянов хэлэв. 

	— Хөлөг онгоцны хана дотроос нь гадагшаа юм хараад байж болохоор тунгалаг байж болох юм гэж Степаненкогийн хэлэхэд,

	— Тийм байх ёсгүй, хөлөг онгоц төмөр байгаа шүү дээ гэж Штерн хэллээ. 

	— Эдгээр амьтад бидний нүдэнд өртдөггүй гэрлийн цацрагийг, онгстремыг1 хэдэн арав, зуу хуваасантай тэнцүү хэт богино долгионыг хардаг баймааж нь гадагшаа нэвт харж чаддаг байх ёстой гэж Куприянов газар зүйч Степаненкод хариу болгов. 

	— Зурагт радиогийн хүчээр хардаг байх гэж би бодож байна гэж Ляо Сен хэллээ. 

	— Энэ л хамгийн ортой үг. 

	Холбоочин орж ирээд Куприяновт бас нэг цахилгаан өгөв. Энэ цахилгаан Москвагаас ирсэн байжээ. 

	ЗСБНХУ-ын засгийн газар, Польш, Бүгд Найрамдах Ардчилсан Герман Улс хоёртой ярилцаж хэрэв огторгуйн хөлөг онгоц, тэдний нутагт буувал угтах бүлгийнхэн тэнд шууд очиж болно гэж тохиролцсон гэдгийг Шинжлэх ухааны академийн ерөнхийлөгч цахилгаандаа мэдэгдсэн байв. 

	Куприянов цахилгааныг уншиж үзээд,

	— Хөлөг манай нутагт буухгүй байж магадгүй гэж Москвад үзэж байгаа юм байна. Гэхдээ хөлөг онгоц тун их доошилсон шүү дээ гэлээ. 

	— Хөлөг онгоц доошлохоо больсон байлгүй дээ. 

	— Хэрэв хөлөг онгоц цаашаагаа нисээд байвал тоогүй юм болно доо. 

	— Тэгвэл бидний нислэг ямар ч учир зорилгогүй зугаалга төдий юм болно гэж Куприянов уурсангуй дүгнэн хэлжээ. 

	Тэд онгоцны цонхоор хязгааргүй үргэлжлэх газар нутгийг дуугүй харцгаасан боловч хүн бүхний сэтгэл түгшсэн хэвээр хөлөг онгоцныхны хувьд хаана буух нь огт хамаагүй. Тэд Дэлхийн бөмбөрцгийн хоёр хагас өөр хоорондоо газар тэнгэр шиг ялгаатайг яахин мэдэх билээ. Хэрэв тэдний хөлөг онгоц Гринвичээс зүүнтэй арван хоёрдугаар уртрагийг өнгөрөөд буух юм бол Дэлхийн хүмүүсээр үл барам тэд өөрсдөд нь тун муу юм болно гэдгийг ч мэдэхгүй ажээ. 

	Тэд Дэлхийн талаар, Дэлхий дээрх амьдралын талаар юу мэддэг бол? Юу ч мэдэхгүй!

	Харин арван минутын дараа толгойн онгоцонд сууж явагсдын сэтгэл уужирчээ. 

	Холбоочид бас нэг цахилгаан ирсэнд хөлөг онгоц Тим хотын дээгүүр Щиргийн зүг нисэн өнгөрлөө гэж Тимээс мэдээлсэн байв. 

	— Щиргы гэдэг чинь юу юм? Нисэгч нараас газрын зураг гуйя гэж Куприяновын унтууцан хэлэхэд, Штерн Степаненкод хандаж,

	— Та газар зүйч хүн мөртөө газрын зураг авахгүй яасан юм гэв?

	— Зүгээр! Аргыг нь олъё. Щиргы Тимээс баруун хойд зүгт гучин километр хол байдаг. Тэгэхлээр хөлөг онгоц чиглэлээ эрс өөрчилж тавин хоёрдугаар зэргэдээс урагшаа хазайснаа дахин хойшоо эргэсэн байна гэж Степаненко хэллээ. 

	— Тийм үү? гэж Штерн итгэлтэй өнгөөр уучлал гуйсан байдлаар асуув. 

	— Хонгор минь, алдаагүй биз? гэж Куприянов хэлжээ. 

	Ийм итгэл хүн бүхний сэтгэлийг сэргээжээ. 

	— Энэ бол бидний хувьд тун сайхан тэмдэг. Хөлөг онгоц нислэгийн чигээ нэгэнт өөрчилсөн болохоор буух газар эрж байгаа гэсэн үг. Өөр учир огт байхгүй гэж Ляо Сен хэлэв. 

	— Курск муж бол тийм том хөлөг онгоц буухад тохиромжтой газар. Эндхийн нутаг тэгш тал газар. Ой гэвэл дөнгөж найман хувийг нь эзэлнэ гэж Степаненко үргэлжлүүлэн хэлэв. 

	Куприянов нисэгчид өмнө зүг рүү эргэн нисээрэй гэлээ. Бусад онгоцонд радиогоор мөн ийм захирамж өгч онгоцнууд чигээ өөрчлөн нисжээ. 

	Төдий удалгүй их сонин мэдээ иржээ. Курскээс хойш дөчин километрт орших районы төв Золотухино хотоос бидэнд утасдаж хөлөг онгоц хот дээр хоёр зуун метрийн өндөрт арваад минут аяархан эргэлдлээ. Золотухино орчимд ёстой улаан шуурга тавилаа. Хөлөг онгоцноос эгц доошоо шуурган хуй тавьж шороо манарган хот харанхуйлав. Хотын хүмүүс нуугдаж, хот таг чиг боллоо. Салхи утасны шон унагааж, хотын захын байшингуудын дээврийг хуулан хаяв. Гэтэл Золотухинотой утсан харилцаа гэнэт тасарсан учир Курскээс нисэх онгоцнууд ниссэн гэж Курск мэдээлсэн байжээ. 

	 

	[image: Image]

	 

	— Утасны бүх шон унасан! Наргиантай юм болжээ гэж Штерн хэлэв. 

	Огторгуйн хөлөг онгоц буух гэж байгаа нь тодорхой болоо. Харин энэ жижиг хот дээгүүр эргэлддэг нь ямар учиртай юм бол? Хүн амтай хот байна гэдгийг тэд мэдээгүй юм бол уу, эсвэл хайхрахгүй байгаа юм бол уу? Хоёр зуун метрийн өндрөөс байшин, гудамж хараагүй байж болохгүй. 

	— Харь газрын сэтгэхүй... харь газрын оюун ухаан гэж Штерн хоёр гараараа сахлаа яаралтай засан өгүүллээ. 

	— Хотын эргэн тойронд улаан буудай, төмс, олсны тариалан бий... гэж Степаненко хэллээ. 

	Түүний үгэнд хэн ч хариу дуугарсангүй. Сэтгэл нь хөдөлсөн тэсэж ядан хүлээсэн эрдэмтэд цонхноос нүдээ салгасангүй. 

	Тэдний нисэж явсан өндрөөс харахад доорх газар тун алгуур хойшоо явж байгаа юм шиг санагдана. Нисэх онгоцнууд Орел хотын дэргэдүүр өнгөрөхөд хотын зах алс тэртээд бүдэг харагдаж Золотухино хүрэхэд зуу орчим километр болжээ. 

	Курскээс ниссэн онгоцноос Москвагаар дамжуулан ирүүлсэн урт цахилгаандаа огторгуйн хөлөг онгоц Золотухино хотоос өмнө зүгт арван километр, Орел-Курскийн төмөр замаас таван километр газар олсны талбайд буухад ургаж байсан бут, бөөн бөөн шороо километр өндөрт шидэгдэн манарсан юм боллоо гэж мэдээлжээ. 

	Тэр онгоцны нисэгч угтах бүлгийн нисэх онгоцнууд хөлөг онгоц буусан газар луу ирж явааг мэдсэн учир төмөр замын далангийн баруун талд онгоц бууж болох сайхан тэгш талбай байгаа бөгөөд одоо би өөр гурван онгоцны хамт тэнд бууж та нарыг тосож авна гэж бас мэдээлсэн байв. 

	Куприянов онгоцныхоо жолоочид тэрхүү цахилгааныг үзүүлэхэд

	— Сайн эр! Туршлагатай нисэгч юм даа гэснээ цонхоор харж

	— Золотухино! гэлээ. 

	Бүгдээрээ зүүн талын цонх руу ухасхийв. Нисэх онгоцнууд доошилж жижиг хот алган дээр байгаа юм шиг харагдана. Хотын зүүнтээ бөөн шороон үүл алгуур бууж байлаа. 

	— ТАСС-ын нисэх онгоцонд тэр шороон үүлний зургийг авахыг дамжуулаарай гэж Куприяновын хэлэхэд

	— Зургийг нь авч байна! гэсэн хариу иржээ. 

	Дөрвөн эрдэмтэн хөлөг онгоц олж харахыг чармайж байтал тэдний онгоц буух талбай руу чиглэж бага зэрэг эргэсэн үед сая харагджээ. Анхлан тэдэнд жижиг цагаан бөмбөрцөг ногоон талбай дээр тодхон харагджээ. Түүний манаргасан шороон үүл салхинд хөөгдөн замхарсан байв. 

	— Тэр цэнхэр биш, цав цагаан юм байна гэж Куприяновын хэлэхэд

	— Минийхээр бол үл мэдэг цэнхэрдүү юм гэж Штерн хариуллаа. 

	Нисэх онгоцнууд эргэлээ. Дор том дөрвөлжин талбай гаргаж өнцөглөн зогссон дөрвөн онгоц харагдана. Тэр талбайн төв дунд «Т» үсэг бүхий буух талбай тодхон ялгарна. 

	Тэд түргэн амжжээ. Бүх юмыг ёсоор нь хийжээ гэж Толгойн онгоцны жолооч хэллээ. 

	Толгойн онгоц түрүүлэн бууж буух тэмдэгт тулж очоод талбай дээгүүр зөөлөн гүйж хажуу тийшээ болон дараачийн онгоцонд зам тавьж өгөхөд бусад нь дараа дараагаар буужээ. 

	Онгоцнуудын хаалга онгойж угтах бүлгийн гишүүд бууцгааж түргэн жагсаал авсан юм шиг төмөр замын далан өөд гүйлдлээ. Буурал суусан академичид залуучуудтай мөр зэрэгцэн хүүхэд шиг гүйж гарлаа. Мөн онгоцны багийнхан тэдэнтэй хамт тэр зүгт гүйв. 

	Өндөр далан тэртээ талыг далдалж хөлөг онгоц харагдахгүй байв. Куприянов даланд тулж ирээд хөлөг онгоц төмөр замаас таван километр хол буусан гэдгийг сая санажээ. 

	Амьсгаадсан хүмүүс далан дээр мацан гарч ирмэгцээ урам хугарав. Цагаан бөмбөрцөг тэртээ хол дөнгөж харагдах төдий байв. Гэвч тэд нарны гэрэлд нүд гялбуулсан жижиг бөмбөрцгийг удтал дуугүй харж зогсжээ. 

	«ХЭНИЙГ Ч ОЙРТУУЛАХГҮЙ!»

	Угтах бүлгийн гишүүд, сурвалжлагч, нисэгч нар үл мэдэгдэх ертөнцийн оюун ухааны хүчээр Дэлхийд буусан нууцын авдар болсон жижиг цагаан бөмбөрцгийг хагас цаг илүү далан дээрээс дуугүй харж зогслоо. 

	Широков, Синяев нарын залуу эрдэмтэд, зарим сурвалжлагч нар хөлөг онгоц руу даруй түргэн очъё гэхэд Куприянов эрс хатуу хориглож

	— Юм бүхэнд цаг үе гэж байдаг юм гэлээ. 

	Куприянов онгоцондоо эргэж ирээд Москвад, Шинжлэх ухааны академийн ерөнхийлөгчид урт цахилгаан илгээжээ. 

	Дөнгөж өглөөний найман цаг болж байсан боловч нар өндөрт хөөрсөн байв. Угтах бүлгийн гишүүд өвсөн дээр сууж Куприянов товч яриа хийж, хөлөг онгоц руу очъё гэх мэтийн бодлогогүй юм хийж болохгүй гэдгийг сануулаад, нисэж явах замд ирсэн цахилгаануудын утгыг хэлж өгчээ. 

	— Энэ хөлөг онгоцны ирсэн явдал нэг хүний амь нас сүйтгэж, Золотухино хот, түүний хүн амд их хор хөнөөл учрууллаа. Манай гийчид ямаршуу зан араншинтай, бидэнтэй яаж харилцахыг бид мэдэхгүй байна. Ийм хөлөг онгоц хийж, гараг хооронд аялж байгаа амьтанд би итгэж... гэтэл Штерн үгийг нь тасалж,

	— Од хооронд гэж засан хэллээ. 

	— Од хоорондын нислэгийг их хөгжилтэй газар хийнэ. Саяын тусгүй юмс цөм санамсаргүй болсон бөгөөд манай зочдод буруугүй байж болох ч гэсэн болгоомжтой байх явдал зайлшгүй чухал гэж би бодож байна. Энэ буудлаас гаралгүй тэвчин хүлээхийг би та бүхнээс хүсэж байна. Куприянов нисэгчдэд хандаж онгоцнууд одоохондоо эндээ байж байг. Нойргүй хоносон хүмүүс бага зэрэг дугхийхийг би даргын хувьд биш, харин эмчийн хувьд хатуу шаардаж байна. Тэгвэл тун сайн болно. 

	Тийм ийм гэсэн ямар ч үг гарсангүй. Олонх эрдэмтэд онгоцондоо эргэж орлоо. Зарим нь онгоцны далавчны сүүдэр дор газарт хэвтжээ. 

	Удаан хугацаанд тайван биш байсан хүмүүс ядарч төдий удалгүй энд тэндгүй хурхирах чимээ гарав. 

	Куприянов бас л ядарсан боловч нөхөдтэйгөө адил унтах ёсгүй гэж хатуу шийджээ. Тэр даргын хувьд ногдох хатуу хариуцлагыг аль түрүүнээс бүрэн ухамсарлаж, угтах бүлгийнхний шинэ газар тухтай тайван тохинуулах бүхнийг хийгээгүй үед нойр хүрэхгүй гэдгийг ч мэдэж байв. 

	Куприянов хөлөг онгоц руу нисэн очиж тэнд юу болж байгааг харахаар шийджээ. Угтах бүлгийнхнийг угтан авсан цэргийн онгоцнууд нисээгүй байсан учир Куприянов нэг нисэгчид хандаж гуйсанд, тэр ахлах дэслэгч цолтой улаан хацартай залуу нисэгч,

	— За тэгье, нөхөр профессор аа, миний онгоц хоёр суудалтай гэжээ. 

	Бүдүүн гэдэстэй Куприянов цэргийн нисэх онгоцны жижигхэн бүхээгт арайхийж зүтгэн оржээ. Төлөв томоотой байрын царайтай (гагцхүү нүдээрээ залирхаг байдлын инээмсэглэсэн) нисэгч профессорт тухлан суухад нь тусалж өгөөд далавч дээр нэг хөлөөрөө хүрэх төдий болоод суудалдаа харайн суув. 

	— Ямар өндөрт нисэх вэ? гэж нисэгчийн асуухад Куприянов,

	— Би бөмбөрцгийг дээрээс нь аваад дор нь хүртэл тойрон нисэж үзэх гэсэн юм. Хэрэв болдог бол аль болохоор ойрхон нисэж үзээрэй гэв. 

	— Гүйцэтгэе! гэж нисэгч хариулжээ,

	Сэнс хүчтэй эргэж онгоц доргисноо хөдөлж гүйхгүйгээр газраас тасрах шиг профессорт санагджээ. 

	Куприянов цэргийн, бас тэгээд орчин үеийн хурдан нисэх онгоцоор огт нисэж үзээгүй хүн байжээ. Тэр юу болж байгааг ухан ойлгож чадахгүй байв. Цагаан бөмбөрцөг агшин зуур маш их томрон онгоцонд тулан ирснээ нүд ирмэх зуур алга болж, гэнэт дахин толгой дээр харагджээ. Дор харагдах ёстой газар хажуу талд харагдаж, юм бүхэн холилдон жирэлзэнэ. Нисэх онгоц (нэг далавчаа газар луу, нөгөө далавчаа тэнгэр өөд харуулан) бөмбөрцгийг бүтэн тойроод, газарт наалдах шахан хоёр дахь удаагаа тойрч эхэлжээ. Учир зүггүй жирэлзсэн эргэлтэд юм харах нь байтугай хаана тэнгэр, хаана газар, хаана бөмбөрцөг байгааг ялган ойлгох аргагүй болж Куприянов нүдээ аниад, ухаан жолоогүй хоёр гараа сарвагануулан энэ галзуурсан юм шиг нислэг дуусахыг хүлээв. Куприянов онгоц шулуун нисэж байгааг мэдэрч нүдээ нээхэд нь онгоц эргэж ирээд бууж байв. Надаар тоглоом хийлээ гэж бодон тэр эгдүүцэн уурлажээ. Тэгснээ онгоц зогсох газар луугаа эргэж байх үед нисэгч буруутай биш, харин цэргийн онгоцны хурдыг бодож үзэлгүй гуйсан учир хамаг буруу минийх гэж ухаарчээ. Бөмбөрцгийг «ойрхон» тойрон нис гэсэн бодлогогүй хүслийг яг таг биелүүлэн ниссэн энэ залуу хар хүүгийн нисэх гайхамшигт чадварыг бишрэн бахдав. Куприяновын эгдүүцсэн сэтгэл нь нисэгчийн уран чадварыг бахархах сэтгэлээр солигдон мотор унтарч чимээгүй болсон үед,

	— Баярлалаа! Үнэндээ, би юу ч харж чадсангүй, гэхдээ цэргийн онгоц гэж ямаршуу юм байдгийг мэдэж авлаа гэхэд ахлах тэслэгч уучлал гуйсан өнгөөр,

	— Энэ сөнөөгч онгоц байгаа юм, нөхөр профессор оо, сөнөөгч онгоц удаан нисэж чаддаггүй юм. Би таныг агаарт зүг чигээ олж чаддаггүй байх гэж бодсонгүй. Над муу юм санахгүй байхыг танаас гуйя гэлээ. 

	— Хаанаас даа. Би харах гэсэн юмаа харж чадаагүйдээ гомдож байна гэж Куприяновын хариу хэлэхэд нисэгч,

	— Бөмбөрцөг хөдөлгөөнгүй байж байна. Түүний дэргэд ямар нэгэн амьтан алга. Энэ аварга нэг ч хаалга, нэг ч цонхгүй юм. Түүнийг би тун сайн ажиглан харсан. Нэл төмөр юм. Харин түүнээс километр хол газар Золотухиноос ирж яваа бололтой бөөн хүмүүс харсан гэхэд Куприянов

	— Та энэ бүхнийг харж амжсан уу? гэж асуужээ. 

	Куприянов онгоцноос буухдаа Штерн нисэгчдийн хамт зүлэг дээр сууж байгааг ажиглав. 

	— Хэр зэрэг амжилттай явав даа? Их юм харав уу? гэж өвгөн академич асуугаад инээдээ барьж чадалгүй чанга хөхөрчээ. 

	Куприянов инээмсэглээд, ахлах дэслэгч нүдээ ирмэн дохихыг ажиглаж

	— Амжилттай. Бөмбөрцгийн орчинд нэг ч амьтан алга. Хөлөг онгоцны багийнхан гадагшаа гараагүй байна. Миний сэтгэлийг өөр юм түгшүүлж байна. Хөлөг онгоц руу Золотухины хүмүүс ирж явна. Тэднийг тэнд ойртуулж болохгүй гэж ажиггүй хариулжээ. 

	— Хүүе бас! Та чинь туршлагатай нисэгч байх нь ээ гэж Штерний гайхахад, Куприянов нисэгч рүүгээ харж хоёулаа хөхрөлджээ. 

	— Үгүй, Семен Борисович аа, би туршлагатай нисэгч биш, би юу ч харж чадсангүй. Энэ бүхнийг ахлах дэслэгч над хэлсэн юм. Харин энэ хүмүүсийг яах бил ээ? гэж Куприяновын асуухад

	— Зогсоох хэрэгтэй гэж Штерний хариулахад

	— Гүйцэтгэхийг зөвшөөрнө үү? гэж ахлах дэслэгч хэлэв. 

	— Ээ, тэгж үзээрэй! Гэхдээ та яаж зогсоох вэ? гэж Куприянов баярлан хэлэхэд,

	— Онгоцоо зам дээр буулгаад тэднийг зогсооё. Бид хоёулаа нисье гэж нисэгч нэмж хэллээ. 

	— Та хоёрт их баярлалаа. Бөмбөрцөгт ойртох явдал аюултай гэж тэд нарт хэлээрэй. 

	Хэдхэн хормын дараа хоёр онгоц агаарт хөөрч төмөр замын өндөр далангийн цаагуур далд оржээ. 

	— Галт тэрэг ирж явна гэж Штерн хэлэв. 

	Куприянов эргэн харахад ачааны урт галт тэрэг ирж явав. Галт тэрэг нисэх онгоцны буудал харалдаа ирж зогсоход галт тэрэгнээс шуудайгаар асгаж байгаа юм шиг цэргүүд багшран бууж эхлэв. Нэг минутын төдийд галт тэрэг хоосон болж далангийн хажууд цэргүүд жагсжээ. Жагсаалаас хоёр хүн гарч (Куприянов дарга нар нь байх гэж таалаа) нисэх онгоцны буудал руу чиглэв. Өмнө нь явсан ахимаг насны дэд хурандаа нэлээд олон хүн дотроос Штерний их сахлыг ажигламагцаа түүн рүү эргэж

	— Та угтах бүлгийн дарга уу? гэж асуужээ. 

	— Биш ээ, би байна гэж Куприянов хэлэв. Дэд хурандаа сурамгай гэгчийн ёслоход хойно нь хагас алхмын зайтай зогсож байсан ахмад даган ёсолжээ. Ийм юм үзээгүй Куприянов яахыг мэдэхгүй, дэмий дуурайн гараа өргөж зөөлөн бүрх малгайдаа хүргэн ёслоход хойно нь нисэгч нарын инээлдэх сонсогдлоо (эдгээр чийрэг залуус юм болохоор инээлдэх ажээ). 

	— Угтах бүлгийн нөхөр дарга аа, Батлан хамгаалах яамны сайдын тушаалаар буучийн хороо таны мэдэлд ирлээ. Хорооны дарга дэд хурандаа Черепанов гэхэд Куприянов

	— Яасан сайн юм. Та нар бидэнд яахын аргагүй их хэрэгтэй. Хөлөг онгоцыг хамгаалах явдал нэн чухал. Түүнд хэн ч ойртож чадамгүйгээр хамгаалах хэрэгтэй. Түүнийг эргэн тойрон бүслэн хамгаалаарай гэв. 

	— Мэдлээ!

	— Та нар өөрсдөө ч болгоомжтой байгаарай. Хүмүүсээ хөлөг онгоцонд тийм их ойртуулж болохгүй. Хоёр зуун метрийн зайтай байхад болно биз. Хүмүүс тань зогсох биш, суух юм уу, хэвтэж байвал сайн биз гэж би бодож байна. 

	— Энэ хөлөг онгоц дайсагнасан явдал гаргах магадгүй гэж та бодож байна уу?

	— Үгүй ээ, тийм юм би бодоогүй байна. Гэхдээ ямар ч байсан... 

	— Ойлголоо гэж дэд хурандаа хэлээд дагаж ирсэн ахмад руугаа эргэж,, — Нөхөр ахмад аа, хороогоо аваад яваарай гэхэд ахмад,

	— Мэдлээ! гэв. 

	Ахмад эргэж нөгөө далан руу явлаа. 

	Галт тэрэг дохиогоо дуугарган хөдөлжээ. Буучийн хороо урт жагсаалаар төмөр замын даланг давж эхлэв. Бас кино зурагчин хороотой хамт явахыг Куприянов ажиглажээ. 

	— Тэр зурагчин хөлөг онгоц руу очуузай! гэж Куприянов санаа зовон хэлэхэд дэд хурандаа

	— Таны зөвшөөрөлгүй нэг ч хүн хамгаалалтыг давж чадахгүй гэв. 

	ЦАГААН БӨМБӨРЦӨГ

	Нисэх онгоцны хээрийн буудлаас холгүй засмал зам өнгөрөх бөгөөд түүн дээгүүр машины урт цуваа гарч ирсний өмнө нь нэлээд хэдэн хөнгөн тэрэг явж байв. Нисэх онгоцны буудал харалдаа ирээд машинууд зогсож хэдэн хүн бууж нисэх онгоцнууд руу ирж бор саарал костюмтай, өндөр нуруутай чийрэг эр,

	— Профессор Куприянов гэж хэн бэ? гэснээ Куприяновыг харж,

	— Оо, та байсан юм уу! Сайн байна уу, профессор оо! Би Курск мужийн намын хорооны нарийн бичгийн дарга Козловский Николай Николаевич байна. Ажил төрөл ямар байна? гэж асуугаад хорооны даргад хандаж,

	— Аа, та энд хүрээд ирсэн үү! Хүмүүс тань хаана байна? гэлээ. 

	— Огторгуйн хөлөг онгоцыг хамгаалахаар явсан. 

	— Сайн байна! гээд Козловский цэргийн нисэгч нар луу эргэж,, — Харин та нар юу хийж байна вэ? гэж асуужээ. 

	— Биднийг огторгуйн хөлөг онгоц буусан газрыг эрүүлэхээр томилон явуулсан юм. Дараа нь угтах бүлгийн нисэх онгоцнуудыг буулгах талбай олж тэднийг угтсан гэж нисэгчдийн ахмад нь хэлэхэд мужийн намын хорооны дарга

	— Сайн байна! гээд,, — Харин профессор та юу хийх гэж бодож байна? Хээр талд ингээд байгаад байя гэж бодож байна уу? Хэрэв бороо орвол яах вэ? гэж асуулаа. 

	Тэр түргэн түргэн юм асууж хариулж байгаа хүнийхээ нүүр өөд нь эгц харж анхааралтай сонсохын хамт эргэн тойрноо ажиглан харна. (Тэр Штерний сахлыг хараад үл мэдэг инээмсэглэсхийв) Козловский өдрийн сайханд, угтах бүлгийн ирсэнд, юм бүхэн түргэн бөгөөд сайн хийгдэж байгаад баярлан байгаа нь илт ажээ. Энэ чийрэг хүн Куприяновт тун их таашаагджээ. 

	— Шинжлэх ухааны академийн ерөнхийлөгч миний цахилгаанд юу гэж хариу ирүүлэхийг нь би хүлээж байна гэж Куприянов хариулав. 

	— Тэр хариуг танай оронд би хүлээж авсан гэж Козловский хэлээд машины цуваа руу зааж,, — Тэр. Та нарт орон барин суухад хэрэгтэй бүх юмыг бид авчирсан. Та нар газраа заагаад өгөөрэй, тэгвэл бид бүх юмыг тань түргэн бэлэн зэлэн болгоод өгнө. Куприянов та их ядарсан шинжтэй байна гэж нэмж хэллээ. 

	— За яах вэ? Өчигдрөөс хойш унтаагүй. За энэ ч яамай. 

	— Юунд яамай гэж? Яамай биш, эрхэм нөхөр минь. Бид ч гэсэн энэ шөнө унтаагүй. Яаж унтаж байх билээ дээ! Орон байр хаана босгох вэ? Энд үү?

	— Үгүй ээ. Хөлөг онгоцонд аль болохоор ойрхон байгуулах хэрэгтэй. 

	— Тэгвэл явцгаая! Нисэх онгоцнуудаа Москва руу явуулаарай гээд цэргийн нисэгч нар луу эргэж,, — Та нар ангидаа буцаж очоорой. Одоо та нарын энд хийх юм байхгүй. Нөхөр дэд хурандаа танай машинууд бидэнтэй хамт ирсэн. Тээр цувааны сүүлд байна. Нөхөр Куприянов танай аж ахуйг хэн эрхэлж байна вэ? гэхэд

	— Одоохондоо хэн ч байхгүй. 

	— Ямар нэгэн хүнийг томилох хэрэгтэй. Угтах бүлгийн гишүүд хаана байна? Хэдэн гишүүнтэй юм?

	Куприянов, Штерн, сурвалжлагч, нисэгчид цутган гарч байгаа юм шиг энэ олон асуулт, захирамжийг сонсоод баярлажээ. Нарийн бичгийн дарга хүн бүхэнд таашаагджээ. Түүнтэй хамт ирсэн хүмүүс төлөв томоотой царайлан зогсож, тушаал хүлээн байна. Тэд даргынхаа зан аашинд дассан нь үзтэл илэрхий. 

	— Нөхөр Козловский, манай гишүүд унтаж байгаа. Бүгд арван нэгэн хүн бий. Бас таван сурвалжлагч байгаа гэж Куприяновын хариулахад,

	— Бүгд арван зургаан хүн. За! та нарт ачаа гэх юм бага биз! Бид та нарыг машинаар аваачна. Ер нь тэгээд хэн аж ахуйн эрхлэгч болж байна? гэж асуухад, дэд хурандаа,

	— Нөхөр дарга аа, комендант гэж нэрлэх нь дээр биш үү гэлээ. 

	— За тэгье. Комендант гэж нэрлэе дээ. Тэгээд хэн болох вэ?

	Куприяновын санаанд туслагч нь орж ирэхэд

	— Широков Петр Аркадьевич болно гэв. 

	— Түүнийг нааш нь дуудаад ир. 

	Куприянов сурвалжлагч нарт хандаж угтах бүлгийн гишүүдийг сэрээгээд ир гэж гуйлаа. 

	— Нисэх онгоцнууд явсан хойно Москватай радио холбоо барих нөхцөлгүй болно гэж Куприянов Козловскийд хэлэхэд,

	— Бид нүүдлийн радио станц авчирсан гэж нарийн бичгийн дарга хариулжээ. 

	Угтах бүлгийн гишүүд дараа дараагаар хүрч иржээ. Куприянов ирсэн хүний нэрийг хэлэхэд Козловский гар барьж мэндлэв. 

	Золотухины хүмүүсийг зогсоох гэж ниссэн хоёр онгоц буцаж ирээд ахлах дэслэгч Куприяновт даалгавар биелүүлснээ илтгээд

	— Хороо цэрэг зам дээр очсон. Хөлөг онгоцонд хэн ч ойртохгүй гэв. 

	— Сонирхсон хүмүүс та нарыг амраахгүй дээ. Курск, Золотухино, Свобода, Фатет, Щиргийн бүх хүмүүс энд ирнэ. Бас Орёлоос ч ирнэ. Мөн өөр газраас. Бас салбар буудал байгуулах хэрэгтэй болно доо. Куприянов залуу туслагчаа танилцуулахад нь,— Широков гэж та юу? Та эндхийн комендант болсон. Байр сууцыг бид бэлэн болгож өгнө. Бусад юмыг нь та хариуцна. Козловский Широковын сандарсан байдлыг анхаарахгүй,— Үүнд хамгаалалт, орж гарах журам, өдрийн дэглэм, угтах бүлгийн гишүүдийг хуваарилан суулгах мэтийн ажлууд байна. Гал тогоо, хүнсний зүйлс машин дээр бий. Тогооч бас бий. Та ямар мэргэжлийн хүн бэ?

	— Эмч, Анагаах ухааны дэд эрдэмтэн. 

	— Тун сайн байна! Олж тавьжээ гээд Куприянов руу толгой дохиод,, — Юуны өмнө хоолоо бодоорой. Хүн бүхэн өлсөж байгаа шүү дээ гээд хамт ирсэн нэг хүндээ хандаж,

	— Василий Семенович аа, энэ хүнд дадах хүртэл нь туслалцаад өгөөрэй гэв. 

	Козловский өөр нэг хүнд хандаж

	— Та бүх хөнгөн тэргийг эрдэм шинжилгээний ажилтнуудад султгаж өгөөд өөрсдөө буух газарт ачааны машинд суугаад хүрээрэй гэхэд Куприянов,

	— Яах нь вэ? Бид аль бололцоотойд нь суугаад хүрчихнэ. Ойрхон байна шүү дээ гэв. 

	— Бид эзэн, та нар бол зочин, зочин нь эзэндээ заадаггүй юм. Машин төмөр замын далангаар гарч чадахгүй, гарц эндээс зургаан километр зайтай газар байгаа. Ингэхлээр тийм ч их ойрхон биш. Танай комендант мэтийн залуус ачааны машинаар, бусад нь хөнгөн тэргээр явна. Бүгд тавхан хөнгөн тэрэг бий. 

	Цэргийн нисэх онгоцнууд аль хэдийнээ нисээд явчихсан бөгөөд харин угтах бүлгийнхнийг хүргэж ирсэн онгоцнууд хөөрөх зурваст очоод байлаа. Толгойн онгоцны жолооч Куприяновын дэргэд ирж онгоцнуудын багийг төлөөлж амжилт хүсэхэд Куприянов,

	— За баяртай! Та нарт маш их баярлалаа гэв. 

	— Москвад мэнд хүргээрэй гэж Козловский хэлэв. 

	Хоёр моторт сайхан мөнгөлөг цагаан онгоцнууд дараа дараагаар агаарт хөөрч буудал дээгүүр нэг нэг эргээд умар зүгийг зорилоо. Онгоцны буудал хоосон болов. 

	— Танай угтах бүлгийн эхний ажил дууслаа гэж Козловский хэллээ. 

	Машинууд өндөр ургаж боловсорч байгаа улаан буудайн тариалан дундуур гарсан хөдөөгийн нарийхан муруй замаар тогтуун явахад том том түрүү машин шүргэж, машины цувааны хойно зам дээгүүр унасан тариа цайран харагдана. 

	— Сайхан ургасан байгаа биз? Аа? Та нар зөвхөн үүнийг хар л даа гэж Козловский зах хязгааргүй үргэлжилсэн хамтралын тариаланг заан,, — Энэ бол «Коммунизмын зам» гэдэг саятан хамтрал байгаа юм. Зөвхөн социалист хөдөлмөрийн баатар гэвэл арван найман хүн бий. 

	Замын хонхор гүдгэрт машин учир зүггүй донслон явахад Куприянов, Штерн, Ляо Сен гурав нэг нэгэн дээрээ унаж мужийн намын хорооны даргын үгийг сонирхон сонсож чадахгүй байв. 

	— Энэ саятан хамтрал ядаад замаа засчихмаар юм гэж Штерн ууртай хэлэхэд Козловский хөгжилтэй гэгчийн инээж,

	— Голсон юм голд орно! Танай хөлөг онгоц огт замгүй ийм газар бууж чадна. Машинд сууж явган яваагүйдээ баярлалаа гэж хэл л дээ гэв. 

	— Ингэж донсолгоонд махаа идэж явахаар... гэтэл машин донсолж Куприянов, Ляо Сен хоёр дээр нь дарж унахад Штерн, ― Аа, золиг! гэв. 

	— Үүгээр машин явдаггүй юм. Энэ замын хажуугаар өөр зам бий гэж жолоочийн хэлэхэд

	— Тэгээд яагаад энэ замаар явсан юм? гэж Штерний уцаарлахад, Козловский

	— Яагаад гэвэл огторгуйн хөлөг онгоц яг энэ зам дээр буусан юм, энэ зам яг түүн дээр аваачна гэжээ. 

	Улаан буудайн тариалан зах хязгааргүй үргэлжилж машинууд шаргал долгион дунд далайн завь адил хөвнө. 

	— Энд тариалан сүйдээгүй нь яамай. Хот орчинд мянга гаруй га талбайн тариалан оргүй сүйдсэн гэж Козловский хэлэв. 

	Түүний хоолойн өнгөнд тариалан нь сүйдсэн хамтралын даргынх шиг үнэн голоосоо харамссан өнгө илэрнэ. 

	Замын нугалааны цаана гэнэт шар торгон хөшгийг хоёр тийш нь дэлгэн ярсан юм шиг өргөн тал гарч ирлээ. Тэдний яг өмнө километрийн тэртээд номин тэнгэр хөшиг дээр үл мэдэг цэнхэр туяа татсан аварга том цагаан бөмбөрцөг хурц наранд гялбалзанхан харагдана. Орос нутгийн энэ жирийн нэг тал газар тэр бөмбөрцөг үлгэр домгийн юм шиг хачин харагдах ажээ. 

	Жолооч машинаа зогсоолоо. 

	Козловский хэдэн минут дуугүй зогссоноо

	— Хм! гэжээ. 

	Ар талд хүлээж ядсан дохио хангинав. 

	— За явъя даа! Ийм юмыг зөвхөн зүүдэндээ үзэж болох юм гэж мужийн намын хорооны дарга амьсгаагаа шуугиантай гарган, толгой сэгсрэв. 

	Машинууд тариан тэнгисээс дараа дараагаар гарч ирээд гайхан түр зогсосхийж байв. Хүмүүс бөмбөрцгийг дуугүй харж байснаа эргэн тойронд минь төрөлх байгаль маань байгаа байх аа гэсэн шиг тариалангийн талбайг тойруулан харах ажээ. 

	Цагаан бөмбөрцөг биеэрээ байж байгаа хэдий боловч хүн бүхэнд би зүүдэлж байгаа юм биш биз гэсэн санаа өөрийн эрхгүй төрнө. 

	Түрүүчийн машин доторх нам тайван байдлыг анх удаа Ляо Сен эвдэж

	— Хөлөг онгоц орчин тойронд нэг ч хот суурин үзэгдэхгүй газар буусныг та нар ажив уу? гэж ам нээв. 

	— Тийм ээ, ийм газар санамсаргүй буусан хэрэг биш гэж Куприянов хариулав. 

	Зам нэлээд сайн болсон хэдий боловч машины цуваа бөмбөрцөг рүү гэтэж байгаа юм шиг алгуур ойртож байв. Нисэгч нарын цахилгаанд өгүүлсэн өнөөх хар толбууд тодорхой харагдав. Тэдгээр толбо бөмбөрцгийн гадаргуу дээр хамаагүй биш, харин нарийн журамтай байрлажээ. Гаднаас нь харахад «толбо» гэж нэрлэж болшгүй ажээ. Тэдгээр нь дув дугуй хэлбэртэй бөгөөд хөлөг онгоцны цагаан өнгөн дээр эрс ялгарсан хав хар өнгөтэй юм. Ийм холоос харахад «толбо» метр орчим голчтой болов уу гэмээр. 

	Машины цуваа бөмбөрцөгт таван зуун метр ойртож очсон үед харахад аварга бөмбөгийн аравны нэг хувь нь газарт шигдсэн харагдана. Ингэж суусан нь түүний биеийн хүндээс болсон юм уу, эсвэл асар их хүчээр доошоо цоргин гарч хөлөг онгоцыг унагаахгүй тогтоодог үл мэдэгдэх хийн урсгал (Золотухиныг сүйтгэсэн тэрхүү шуурга) дор нь газар ухсанаас болсон уу гэдгийг тогтоон хэлэх аргагүй. Энэ хоёр шалтгаан аль аль нь ч болсон байж болох юм. 

	— Энд бууя. Тохиромжтой газар байна гэж Козловский яагаад ч юм аман дотроо хэллээ. 

	Тэр олсны тариалан дунд нэг нэгнээсээ ижил зайтай ургасан тав зургаан хусыг заав. 

	— Тэгье гэж Куприянов хариулжээ. Гэв гэнэт ногоон олсон дотроос олон зуун хүн босоод иржээ. Энэ гэв гэнэтийн явдлын учрыг бодолд дарагдсан хүн бүхэн тэр болгон ойлгохгүй айн хашхирч зарим нь нүүрээ хоёр гараараа таг дарсан байв. 

	Эд бол огторгуйн хөлөг онгоцноос бууж ирсэн амьтад байх гэж олон хүний адил агшин зуур бодож цочсон Куприянов тэр дорхноо тийм биш, эд чинь хамгаалалт хийж байгаа хорооны жирийн цэргүүд байна гэж ухаарчээ. Газарт хэвтсэн цэргүүд олсон дотор харагдахгүй ажээ. Машинууд хүрээд ирэхээр тэд командаар нэгэн зэрэг боссон бөгөөд команд өгөхийг нь машин дотор явсан хүмүүс сонсоогүйгээс болж тийм аймшигтай юм болсон ажээ. 

	Энд буухад үнэхээр тохиромжтой газар байв. Хөлөг онгоц эндээс алган дээр байгаа юм шиг харагдана. Олсны тариалан хусны тэнд төгссөн бөгөөд түүнээс цааш өвс ургасан хагалаагүй зурвас газар үргэлжилнэ. Хуснуудаас хоёр зуун метр орчим цаана сайхан тунгалаг устай горхи урсах бөгөөд горхины эргээр бөөрөлзгөнийн бут ургажээ. 

	— Буухад ёстой тохиромжтой газар! гэж Козловский хэлээд туслах нараа дуудаж ачаагаа буулгаж орон байр барихыг тушааж,, — Бүх ажил оройн долоон цаг гэхэд дууссан байх ёстой гэв. 

	Дэд хурандаа Черепанов би цэргүүдээр туслалцуулаад өгье. Хөлөг онгоцны харуулд ганцхан батальон гарсан гэхэд, Козловский,

	— Тэгвэл тун сайн байна! гэжээ. 

	Куприянов бөмбөрцөг рүү толгой хөдөлгөн

	— Тэнд ямар байна вэ? гэж танил болсон ахмадаасаа асуухад,

	— Юу ч болсон юмгүй. Түүн дотор юу ч байхгүй гэж бодмоор байна гэж ахмад хариулав. 

	Тийм олон хүн ажиллахад ажил түргэн бүтэж тогтоосон хугацаанаас хоёр цагийн өмнө эзгүй газар бүхэл бүтэн маалинга хот босжээ. Угтах бүлгийнхний том майхнуудыг бөмбөрцгийн талд шаагаад түүний дараа цэргийн майхнуудыг эгнээ эгнээгээр босгожээ. Горхины хөвөөнд хорооны аяны тогооноос утаа бургиулж, угтах бүлгийн гал тогоог барьж дуусжээ. 

	Аяны байдалд дадсан цэргийн дарга нар төдхөн цэргийн журмаа тогтоож, уламжлалт «шовгоруудын» дэргэд харуулууд зогсоожээ. Ханцуйн дээрээ улаан тэмдэг зүүсэн хорооны жижүүр энд тэндгүй санаа тавин явна. 

	ЭНЭ ЮУ БАЙСАН БОЛ?

	Хуаран байгуулж байх хооронд Куприянов орлогч нартайгаа зөвлөж сурвалжлагчид болон угтах бүлгийн олон гишүүдийн бөмбөрцөг рүү очиж ойрхноос үзье гэсэн шаргуу шаардлагыг зөвшөөрөхөөр шийджээ. Хатуу зориг барин ийнхүү шийджээ. Ямар нэгэн учир нь ойлгогдохгүй далдын бодол тэгж болохгүй гэж байлаа. Энэ бол айн эмээсэн бодол ч биш, ямар нэгэн өөр, учир нь мэдэгдэхгүй хачин бодол байв. 

	Түүнтэй хамт Лебедев, Ляо Сен, Аверин, Смирнов, Манаенко явжээ. Бас кино зурагчин, нэг сурвалжлагч тэднийг дагав. Штерн тэдэнтэй хамт явахгүй гэлээ. 

	— Над явахад хэцүү байна. Ядарч байна гэж Штерн хэлэв. 

	Одон орны судлалч өвгөнд ядарч байна гэдгээс өөр илүү шалтгаан байсан бөгөөд үүнийг зөвхөн шалтаглан хоцрохоор хэллээ гэсэн бодол Куприяновт төржээ. Куприяновт тээнэгэлзэх сэтгэл дахин төрсөн боловч нэгэнт гаргасан шийдвэрээ өөрчлөхийг бодсонгүй. 

	Штерн түүний бодлыг мэдсэн шиг

	— Явцгаагаарай. Ямар ч аюул байхгүй гэж хэлжээ. Жижиг бүлэг бөмбөрцгийг зүглэн хөдөлж бөмбөрцгөөс хоёр зуун метрийн зайтай явтал газраас гараад ирсэн юм шиг гэнэт харуул гарч ирээд зогсоожээ. Харуул тэднийг явуулахгүй гэж эрс татгалзсан учир тэндээ хүлээж харуулын дарга руу хүн явуулах хэрэгтэй болов. 

	Харуулын дарга ирж Куприяновын үнэмлэх сэлтийг шалгаж үзээд үнэхээр угтах бүлгийн дарга мөн гэж илтгэсэн учир харуулд нэвтрүүлэх тушаал өгчээ. 

	— Нөхөр профессор оо, хөлөг онгоц руу очих болсон үедээ нэвтрэх үнэмлэх авч байгаарай гэж харуулын даргын хэлэхэд Куприянов

	— За! гэлээ. 

	Бөмбөрцөг рүү хэнийг ч ойртуулж болохгүй гэсэн тушаалыг нь ийм хатуу чанд биелүүлж байгаа эдгээр хүмүүс Куприяновт ихэд таашаагджээ. 

	Харуул зам тавьж өгөөд саяхан ухсан жижигхэн нуувчиндаа дахин оров. Бөмбөрцгийн эргэн тойронд нэг нэгнээсээ хорин алхмын зайтай газар хэчнээн ажигласан ч үзэгдэхээргүй харуулууд байгаа юм байна гэдгийг Куприянов мэджээ. Харуулын дарга хөлөг онгоц руу эргэж харах ч үгүйгээр хуаран руугаа буцжээ. Цэрэг дарга нар энд хэдэн цаг болохдоо огторгуйн хөлөг онгоцыг харж ханасан учир одоо сонирхохгүй болсон нь илт байв. Тэднийг хамгаал гэсэн энэ юм нь жирийн, тэгэхдээ үнэндээ ямар учиртай нь мэдэгдэхгүй цэргийн чухал юм гэж бодсон тэд дадсан ёсоороо үнэн голоосоо хамгаалж байв. 

	Харуулын даргыг хүлээж байх хооронд кино зурагчин зураг авдаг багажаа зоож бөмбөрцгийн зургийг авснаас гадна үнэмлэх шалгаж байгаа үеийн байдал бас тэндээ хоцорч байгаад бөмбөрцөг рүү явж байгаа эрдэмтдийн зургийг аваад багажаа мөрөн дээрээ тохоод гүйцэж ирэв. 

	Ойртох тутам бөмбөрцөг томрон томорсоор тэнгэрийг далдалсан том юм болжээ. Мөлчийтөл зүлгэн өнгөлсөн гялгар гадаргад нь нэг ч ширээсний мөр мэдэгдэхгүй байв. Ой тойнд оромгүй том зорох машин дээр нэг цул цагаан төмрийг зорж бөөрөнцөг болгоод Дэлхий рүү шидчихсэн юм шиг санагдана. 

	Хар толбуудыг ойрхноос харахад бүдүүн төмрөөр сараалжилсан дугариг нүх байх бөгөөд сараалжны цаана харанхуй нүх харагдана. Эдгээр нүхнээс гадна цонх, хаалга гэмээр мэдэгдэх юм огт алга. 

	Куприянов, түүнийг дагаж яваа хүмүүс бөмбөрцгөөс хорин метр хол зогсож дуу шуугүй ажиглан харна. Эргэн тойронд нь чив чимээгүй, чих тавин чагнавч төмөр ханын цаанаас өчүүхэн төдий ч чимээ анир гарахгүй байв. Бөмбөрцгийг гарцаагүй төмрөөр хийсэн боловч Дэлхий дээр байдаггүй төмөр байлаа. 

	— Хайлшаар хийжээ гэж Смирнов аяархан хэлэхэд түүний үгийг сонсоогүй Куприянов

	— Юу гэнэ ээ? гэхэд

	— Ямар нэгэн хайлшаар хийжээ гэв. Куприянов

	— Магадгүй гэжээ. 

	Тэгээд цөмөөрөө бас дахин дуугүй болов. 

	Асар том бөмбөрцөг хөдлөх ч үгүй, дотор нь амьд юм ч үгүй юм шиг. 

	Гэхдээ амьд юмгүйгээр өөрөө Дэлхийд нисээд ирчхээгүй нь лавтай. Ямар нэг юм дотор нь байгаа! Тэд одоо юу хийж, хойшид яах гэж байгаа бол? Түүний дотор байгаа амьтан хөлөг онгоцноосоо гарахгүй байж байгаад гэнэт хөөрч Дэлхийгээс өөр зүг рүү нисээд өгөх юм биш биз?

	Хөлөг онгоцны баг орчиндоо болж байгаа бүхнийг харахгүй байгаа гэж бодох нөхцөлгүй байв. Газар буух үеийн бүх байдал нь эргэн тойрноо харж байгаа гэдгийг баталж өгсөн юм чинь. Одоо ч гэсэн ямар нэгэн амьтны нүд (нүд үгүй ч гэсэн) бөмбөрцөг рүү ирсэн хүмүүсийг анхааралтай ажиглаж байж болох биш үү?

	Ингэж бодохоор Куприяновыи дотор бачимдана. Хөлөг онгоц яг одоо нисэх гэж байвал юу болохыг Куприянов дотроо төсөөлөн бодож ийм далдын бодол л бөмбөрцөг рүү очих уу, үгүй юү гэсэн тээнэгэлзэл төрүүлж байсан юм байна гэж ойлгожээ. 

	Хөлөг онгоцны баг түүний дэргэд олон хүн цуглан байгааг гарцаагүй харж байгаа. Хэрэв энэ байдал тэдэнд таалагдахгүй бол тэд өөр газар луу ниснэ, харин хөлөг онгоцны дэргэд найман хүн байгааг мэдэж байгаа болов уу? Ийм бодол тэдний толгойд орохгүй байж ч болох («Хэрэв тэд толгойтой бол» гэж Куприянов бодов) бөгөөд энэ газрын хүмүүс хөөрхий гэж бодохгүйгээр хөөрч болох юм. Аварга том хөлөг онгоц хэдэн зуун тонны хүнд байгаа, тэгэхээр түүнийг хөөргөхөд хэмжээлшгүй хүч хэрэгтэй нь лавтай. Хөлөг онгоцны дэргэд болгоомжгүй ирсэн хүмүүс энэ хүчнээс болж газрын хөрснөөс арчигдана. 

	Профессорт эндээс аль болох түргэн, бүр хар чадлаараа гүйн зайлмаар санагдсан боловч тэгэхийн оронд

	— Бөмбөрцгийг тойрч үзье гэж тайван хэлжээ. 

	— От же бисова дитына!, — Айж байна! гэж Манаенко гэнэт хэлэв. 

	Тэр инээгээд урагшаа алхахад бусад нь түүний хойноос хөдөлжээ. Тэд гуч алхаагүй байтал профессор Смирнов гэнэт чих дөжиртөл хашхираад дороо зогсжээ. 

	— Харцгаагаарай! гэж тэр шивнэн хэлэв. 

	Тэд цөмөөрөө харсан байв... 

	Хүмүүс дороо таг зогсож юу болохыг нь нүд цавчилгүй харна... 

	Газраас зургаа долоо орчим метрийн өндөрт бөмбөрцгийн нэг хэсэг газар байрнаасаа хөдөлж, эхлээд аяархан дотогшоо орсноо дараа нь хажуу тийшээ болжээ. Тэгээд гучаад сантиметр голчтой дугариг хар нүх гарав. 

	— Щоб я вмер... гэж Манаенко шивнэв (Тэр үргэлж оросоор ярьдаг мөртөө туйлын их түгшсэн энэ үед өөрийн эрхгүй төрөлх хэлээрээ ярьж байлаа). 

	Бөмбөрцөгт гарсан нүх хэдэн хором харлан харагдаж байснаа ямар нэгэн юм сүүмэлзэн харагдаж нарийн урт төмөр алгуур цухуйн гарч ирэв. Түүний үзүүрт бортгон хэлбэртэй ямар нэгэн юм харагдана. Төмрийн дуу гарч ямар нэгэн юм чанга цохих чимээ гараад нөгөө төмөр буцаад аяархан орж эхэлжээ. Дахин дугуй таг харагдаж нүхийг таглав. 

	Бүх юм яг хуучин байдалдаа орсон боловч хүмүүс бөмбөрцгийн гөлгөр гадаргыг харж урьдын адил дуугүй зогссон хэвээр. Тэд юу болсныг мэдсэнгүй, тэр бортгон хэлбэртэй юм юу болохыг ч мэдсэнгүй, гэхдээ ийм юм болсон нь ухаантай амьтны ажиллагаа болох нь гарцаагүй бөгөөд хөлөг онгоц дотор амьтан байгаагийн анхны энэ тэмдэг тэдний сэтгэлийг их хөдөлгөжээ. 

	Тэд хэдэн минутын дараа сая бөмбөрцгийг тойрон явах чадалтай байгаагаа ухаарчээ. Кино зургийн сурвалжлагч гэв гэнэт хараал тавьж гараа зангидан толгойгоо цохиж,

	— Арчаагүй новш! гэж бувтнахад Куприянов

	— Яав? гэж асуув. 

	— Тэнэг юм шиг алмайрч байгаад зургийг нь авсангүй... одоо яадаг бил ээ?

	— Арга олдоно биз гэж Куприянов тайвшруулжээ. 

	Тэр ямар ч утгагүй юм хэлсэн боловч яагаад ч юм түүний үг сурвалжлагчийг тайтгаруулжээ. 

	Тэд бөмбөрцгийг бүтэн тойрч үзээд нөгөөх бортгон хэлбэртэй юм харагдсан газраа дахин гараад ирэх болов уу гэж хагас цаг орчим зогсоцгоожээ. Гэвч дахин юм болсонгүй. 

	Эцэс сүүлд Куприянов

	— Явцгаая! гэв. 

	Бөмбөрцгөөс холдох тутам тэдний сэтгэл тайтгарч яриа хөөрөө ихэснэ. 

	Бортгон хэлбэртэй юм гарч ирсэн явдал бидэнтэй холбогдсон ямар нэгэн дохио байсан болов уу, үгүй болов уу? Биднийг яг түүгээр өнгөрөх үед гарч ирсэн санамсаргүй тохиолдол байсан болов уу? Эсвэл хөлөг онгоцны багийнхан ухаантай амьтан байна гэдгээ мэдэгдэх гэж ингэсэн хэрэг үү? Хэрэв энэ явдал дохио байсан бол ямар учиртай юм бол?.. гэсэн хариулж болмооргүй (ер нь одоохондоо хариулж болшгүй) асуудал Куприяновыг зовоогоод болохгүй байв. 

	Ийм бодолд дарагдан Куприянов нөхдийнхөө юу гэж ярилцаж явааг сонсолгүй явж байтал

	—... Тэд агаарын дээж заавал авна. Манай агаарын бүтцийг мэдэхгүйгээр тэд бөмбөрцгөөсөө гарч чадахгүй гэсэн хувилахуй ухааны профессор Авериний үг гэнэт сонсогдоход зогтусаж

	— За, тийм байх! Би таны үгийг зөвшөөрч байна. Агаарын дээж авсан юм байна. Гэхдээ биднийг яг тэнд ирэх үед авдгийн учир юунд байна вэ? гэхэд Аверин түүн рүү гайхан харав. 

	— Энэ бортгон хэлбэртэй юм агаарын дээж авдаг багаж мөн гэсэн санаа миний толгойд орж ирсэнгүй. Би зүгээр тэгж ярьж орхилоо. Михаил Михайлович, таных зөв гэж Куприяновт хэлэв. 

	— Тэд биднийг тэр тушаа ирэхийг харж байгаад үүнийг хийсэн. Яагаад тэгсэн бол?

	— Дохио ч байж болох юм... 

	— Тийм байж болох юм. Тэд бидэнд дохио өгөх гэсэн байж болох юм гэж Куприяновын хэлэхэд Смирнов

	— Хэрэв тэгсэн бол бидний талаар муу юм бодсон байх ёстой. Бид алмайран зогсоод байсан шүү дээ... гэв. 

	Манаенко хөхөрчээ. Куприянов түүн рүү дургүйцсэн байдалтай харав. Инээхгүй юманд инээдэг энэ хүний заншил түүний уур хүргэжээ. Куприянов Смирновын хэлсэн үгэнд юу ч гэж хариулалгүй хуаран руугаа түргэн түргэн алхав. 

	Широков түүнийг эхний майхны дэргэд угтан ирж

	— Яав? Юу болж байна? гэж асуухад Куприянов гараараа дохиж царай нь барайжээ. Широков түүний нүүр царайны байдлыг андахгүй учир профессор ямар нэгэн юманд дургүй нь их хүрчээ, одоохондоо ямар нэгэн юм асуухгүй байх нь дээр гэж боджээ. 

	— Нөхөд өө, хоол бэлэн болсон, хоолоо идэцгээгээрэй! гэж Широков зайдуухан байгаа том майхан руу эзэн хүний байдлаар заажээ. 

	— Штерн хаана байна? гэж Куприяновын асуухад

	— Танай майханд бий. Харин Михаил Михайлович та эхлээд хоолоо идвэл сайн байна гэж Широков хариулжээ. 

	Широков Куприяновтой олон жил хамт ажилласан болохоор профессорыг ийм байдалтай байхад нь үл анхаарах байдал гаргаж байвал сайн, түүний уур хүргэсэн юмны талаар дурсахгүй байвал уур нь амархан гардаг гэдгийг андахгүй ажээ. 

	— Та хоолоо идэхгүй юу гэж Широков дахин давтан хэлэхэд Куприянов заасан майхан руу нь дуугүй эргэв. 

	Широков гуанз руу явах замдаа Ляо Сенээс бөмбөрцгийн тэнд юу үзэж харсныг нь нэгд нэгэнгүй тодорхой асууж мэджээ. Хятад эрдэмтэн түүний сонирхон асуусан зүйлийг нь тайван, тодорхой хариулж өгчээ. Тэр оросоор тун яахын аргагүй цэвэр, нэгэн жигд өнгөөр ярьж байв. (Энэ хэлний алдарт мэргэжилтэн арван найман хэлээр чөлөөтэй ярьдаг хүн байв). Гэвч Широков түүний хэлсэн үгнээс угтах бүлгийн дарга тийм ууртай ирсний учрыг олж ойлгож чадсангүй. 

	Тэр үед Куприянов майханд орж тэнд Штерн гав ганцаараа байсанд дотор нь онгойв. Том майхан тун тохитой санагджээ. Майхны гол дунд сайхан ширээ зөөлөн сандлууд тавьжээ. Дөрвөн ор бүхний хажууд нэг нэг жижиг шүүгээ харагдана. Майхны голоос бүрхүүл бүхий чийдэн дүүжилжээ. (Куприянов майхан руугаа ирж явахдаа хорооны холбоочид чийдэнгийн утас тавьж байгааг харсан байв). 

	Штерн ширээн дээр ном уншаад сууж байснаа Куприяновыг орж ирэхэд толгойгоо өндийлгөж,

	— Яав? гэж асуужээ. 

	Куприянов юу юу харснаа, буцах замдаа юу юу бодсоноо нэгд нэгэнгүй сэтгэл хөдлөн ярихад Штерн анхааран сонсоод,

	— Та тэр шаржигнасан дууг сайн сонсов уу? Тэр чинь ямар нэгэн амьтны дуу байсан юм биш биз? гэж асуув. 

	— Үгүй. Энэ дуу амьтны дуутай огт төсөөгүй байсан. Та бидэнтэй хамт явсан бол... 

	Штерн үгийг нь яаран тасалж,

	— Харин би та нартай хамт яваагүй. Та түүнийг дохио байсан гэж бодож байна уу? Зүгээр агаарын дээж авсан юм биш биз? гэж асуухад,

	— Кондратий Поликарнович бас тийм байх гэсэн. Тэд чухамхүү бидний дэргэд ингэсний учир юунд байгаа бол? Тэд биднийг харж байсан нь лавтай! гэж Куприянов хэлэв. 

	— Тийм ээ. Ингэж бодох учир байна. За одоо яах вэ, тэднийг хөлөг онгоцноосоо гарч ирсэн хойно нь үүний учрыг мэдье гэж Штерний хэлэхэд Куприянов,

	— Тэднийг хөлөг онгоцноосоо гаралгүй нисээд явчих байх гэж та бодохгүй байна уу? Тэдний дохионд бид огт хариу өгөөгүй шүү дээ. Бид амьгүй юм шиг алмайран зогсоод хараад байснаас биш, гар хөлөө хөдөлгөж хариу өгөөгүй... гэв. 

	— Ийм хөлөг онгоц хийсэн амьтан оюун ухааны талаар та биднээс доргүй байгаа гэсэн нэг бодол над төрөөд байна. Хэрэв тийм бол тэд та нарын байдлыг ажиж ойлгосон байх учиртай. Тэд нэгэнт буусан болохоор гарч ирнэ. Тэд та нарыг харсан нь гарцаагүй, харснаа та нарт хариулсан байна. Тэдний бодсоноор бортгон хэлбэртэй юм гаргасан нь үүний лавтай баталгаа болж байна гэхэд

	— Хэрэв тэгвэл, Семен Борисович аа та бидэнтэй хамт юунд яваагүй вэ? гэж Куприяновын асуухад Штерн хариу хэлэхийн оронд

	— Тэр нь гэрэл зургийн багаж байсан юм биш биз? Тэд зүгээр та нарын зургийг авсан юм биш биз? гэв. 

	— Тийм ч байж бас болох юм. Хэрэв та бидэнтэй цуг явсан бол учрыг нь биднээс илүү ойлгох байсан байх гэж би бодох юм. 

	Одон орны судлалч өвгөний царай нь гэв гэнэт улайсныг Куприянов ажин гайхав. 

	— Энэ талаар та надаас гурван удаа асууж байна. Би учраа хэлэхгүй бол болохгүй гэж бодож байна. Хэрэв тэгэхгүй бол муу өвгөн хулчийсан байх гэж та бодож болох юм. Тэд та нарыг харна гэдэгт би хатуу итгэж байсан. Та нар бас тэдний хамгийн ойрхноос харсан анхны хүмүүс болох байсан. Над ийм хачин... Би тэдэнд өөр шигээ ийм арьсны хүнийг харуулахыг хүсээгүй юм гэж Штерн тайван хэлэхэд Куприянов

	— Бурхан минь! Та ямар хачин юм боддог юм бэ! гэж өөрийн эрхгүй хэлчхэв. 

	— Хүн бүхэн өөрийгөө зөв ойлгох ёстой. Тэд Дэлхийн олонх хүмүүстэй адил хүмүүсийг харах ёстой байсан юм. Харин миний хувьд бол... би этгээд амьтан шүү... Бас тэгээд нэлээд байдлаараа дээр үеийн хүн шиг. 

	Куприянов өөрийн эрхгүй инээд алджээ. 

	— Семен Борисович та тэнэглэж байна! Тэд таныг тэртээ тэргүй харна шүү дээ. 

	— Сүүлд харахад яах вэ? Анх төрсөн бодлоос их юм хамаарах явдал байдаг гэж одон орны судлалч инээмсэглэжээ. 

	Куприянов дуугарсангүй. Өвгөн академичийн тайлбар түүнд инээдэмтэй ч юм шиг, өрөвдөлтэй ч юм шиг санагдав. 

	— Явж хоолоо идээрэй! Санаа зовохын хэрэг байхгүй! Тэд хөлөг онгоцноосоо гарч ирнэ! гэж Штерн хэлэв. Куприянов түүний хэлсэн үгэнд итгэхгүй байх аргагүй тийм тайван байдлаар хэлжээ. 

	ХОЁР ДЭЭР НЭМЭХ ХОЁР = ДӨРӨВ

	Курск мужийн намын хорооны дарга бүр орой болсон хойно буцжээ. Мөн майхан болон бусад юм ачиж ирсэн машинууд түүнтэй хамт буцаж, цэргийн машинууд үлджээ. Тэдгээрийг эгнүүлэн барьсан майхны ар талд тавьж дэргэд нь харуул гаргасан байна. Мөн Козловский, Куприяновын мэдэлд өгсөн хоёр хөнгөн тэрэг үлджээ. Козловский хоёр машин орхихдоо,

	— Ямар нэгэн хэрэг болж юун магад гэжээ. 

	Угтах бүлгийнхэнд тийм их анхаарал халамж тавьсанд нь Куприянов түүнд баярлажээ. Куприянов огторгуйн хөлөг онгоц дэлхий даяар тийм их хөл хөдөлгөөн болгож байгааг ойлгоогүй байв. Тэр өдрийнхөө сониныг угтах бүлгийнхэн олж үзээгүй байлаа. 

	Козловский машиндаа суугаад

	— Баяртай нөхөд минь! гэснээ

	— Бараг мартчих шахлаа. Комендант аа! гэж Широковыг дуудаж ирүүлээд

	— Угтах бүлгийн гишүүн бүртэй уулзаж хэнд юу юу хэрэгтэйг нь асуугаарай. Хэрэв эрдэмтэд ямар нэгэн юмаар дутагдаж гачигдах юм бол та намын хариуцлагаас зайлж чадахгүй гэдгийг мэдээрэй (Тэр ирсэн хүмүүс дотроос хэн хэн нь намын гишүүн, хэн хэн нь биш болохыг мэдчихсэн байжээ) Хэрэг гарвал надтай шууд яриарай гэж хэлэв. 

	Бүрэг харанхуйд Козловскийн машин далд ормогц Широков

	— Ёстой сайн хүн юм! Мөн их чадалтай хүн юм даа! гэхэд Лебедев

	— Жирийн гурван хүнтэй тэнцэхүйц эр байна. Бид энд ийм сайхан тохитой сууна гэж би огтхон бодоогүй юм гэж дэмжив. 

	Эзгүй хээр газар ийм зөөлөн ортой байгааг хэлэхэд л болох юм. Ёстой сайхан зөөлөн пүрштэй ор. Хөнжилтэй, бас цагаан даавуутай гэж Лежнев бахархан хэлжээ. 

	— Хамгийн гол нь! Битгий санаа зовоорой гэж эхнэртээ цахилгаан явуулах нь байна гэж Смирнов шоглон хэлэхэд, Куприянов,

	— Ёстой үлгэр жишээ хуаран боллоо. Юм бүхнийг ийм түргэн хийнэ гэж би бодоогүй юм гэжээ. 

	— Биднийг хөлөг онгоцтой хөөцөлдөж явахад Москвад зүгээр суугаагүй байна шүү гэж хэн нэгэн нь дуугарав. 

	Удахгүй бүрий тасарч шөнө болов. Од мичид бадмаараг гэрлээ цацруулан тэнгэрт түгжээ. Цэргүүдийн хадсан өвс, улаан буудай, өвсний үнэр янз бүрийн цэцгийн зөөлөн үнэртэй холилдон ханхална. Сайхан дулаан байв. 

	— Зуслан үргэлжилж байх шив дээ гэж Штерн хэллээ. 

	Дэд хурандаа Черепанов Куприяновтой ирж уулзаад,

	— Дарга аа, юу хийх вэ? Харанхуй болж байна. Харуулууд шөнө хөлөг онгоцыг харж байж чадахгүй шүү дээ. Прожектор (гэрэлтүүлэгч) асаахыг зөвшөөрнө үү гэхэд Куприянов

	— Прожектор ий?.. гэж гайхав. 

	— Манайд Прожекторын төхөөрөмж бүхий арван хоёр машин бий. Би түүнийг хөлөг онгоц тойруулан тавиулсан. 

	Куприянов бодлого болов. 

	Хөлөг онгоцны баг тасралтгүй ажиглан хараад байхаар цухалдан дургүйцэж нисээд явчих болов уу? Прожектор асааж болохгүй байх гэж дотроо бодсон боловч Штерний хэлсэн бүхэн санаанд нь оржээ. Хэрэв эдгээр амьтад хөлөг онгоцноосоо үнэхээр гарах гэж байвал гэрэл юунд асааж байгааг ойлгох биз, хэрэв гарах санаагүй байгаа бол гэрэл асаасан ч, эс асаасан ч ниснэ. Үүнээс гадна бөмбөрцгийг харуулдаж байх явдал зайлшгүй байв. 

	— За. Асаагаарай! гэж Куприянов хэллээ. 

	— Явж харъя. Энэ үнэхээр сонин байх шүү гэж Лебедев санал гаргажээ. 

	Угтах бүлгийн гишүүд өдөр огторгуйн зочдын хөлгийн сайн харагдаж байсан захын майхны дэргэд цугларчээ. Харанхуй болсон учир бөмбөрцгийн асар том дүрс зүүн өмнө зүгт үл мэдэгдэж бараантан харагдана. 

	Дэд хурандаа пуужин сумтай буугаа өргөлөө... 

	Гэв гэнэт гэрэл гялсхийн асав. Энэ бол прожекторуудын гэрэл биш байлаа. Прожектор гагцхүү пуужингаар дохио өгсөн үед л асах ёстой байжээ. 

	Хөлөг онгоцноос гэрэл гарч байв. 

	Хурц гэрэл хөлөг онгоцны хуаран руу харсан талаас гарч хуарангийн зүг хурдан цацарч майхнууд дээр нүд сохлом хурц цагаан гэрэл манасхийн тусжээ. 

	Гэрэл хуарангийн нэг захаас нөгөө зах руу юм эрж байгаа юм шиг аяархан гүйнэ. Ямар нэгэн амьтан гэрэл тусган харж байгаа нь илт байлаа. 

	Ямар учиртай юм бол? Орчлонгийн тэртээгээс ирэгсэд энэ гэрлэн дохиогоороо Дэлхийн хүмүүст юу хэлэх гэсэн юм бол?.. Нэг бол зөвхөн хуаран харах гэж асаасан юм болов уу?.. Гэтэл тэд хуаранг өдөр сайн харсан байх ёстой. Ямар нэгэн өөр зорилгоор гэрэл асаасан нь илт, чухамхүү ямар зорилгоор асаасан бол?.. 

	Гэрэл хөдөлгөөнгүй зогсож байсан хэсэг хүмүүс рүү алгуур хүрч ирлээ. 

	Тэд хэдэн хормын дараа өөр дээр нь хурц гэрэл тусна гэдгийг андахгүй мэдэж байсан боловч тэдний нэг нь ч хажуу тийшээ зайлсангүй. Тэд айсуй гэрлийг сэтгэл ихэд хөдлөн ширтэн харж зогсоно... 

	Гэрэл тэдэнд тулж ирлээ!

	Гэрэл гэнэтэд дээш болж тэдний толгой дээгүүр тусаад унтарчээ. 

	Хэдэн хормын дараа гэрэл асаж унтарснаа дахин асаж унтарчээ. 

	Хоёр дахин асаж унтрав!

	Гэрэл ингэж асаж унтарч байгаа нь зүгээр нэг хэрэг биш. Хөлөг онгоцны баг хүмүүст дохио өгөхөөр хоёр удаа асааж унтрааж байна. 

	Яах гэж? Тэд энэ дохиогоороо юу хэлэх гэсэн юм бол?.. 

	— Бушуул! Хамгийн ойрын прожектор хаана байна? гэж Штерн бачимдуу асуухад

	— Тэнд, хөлөг онгоцны дэргэд гэж дэд хурандаа хариулав. 

	Штерн, түүний санааг ойлгосон Куприянов хоёр Черепановын хойноос гүйхэд бусад нь даган гүйжээ. 

	— Прожектороо асааж хөлөг онгоцыг гэрэлтүүлээрэй. Ганц энэ прожектороороо. Бөмбөрцгийг бүхэлд нь гэрэлтүүлээд унтраагаарай. Дараа нь хоёроос гурван хормын зайтайгаар дараа дараагаар хоёр дахин асаагаарай гэж Штерн хэлэв. 

	Огторгуйн хөлөг онгоц тун ойрхон бөгөөд том байсан учир нэг прожектороор бүгдийг нь гэрэлтүүлж болшгүй байв. Дугуй цагаан гэрэл бөмбөрцөг дээр тусаж алгуур тойруулан гэрэлтүүлж эхлэв. 

	Прожектор зоосон машины дэргэд зогсож байсан эрдэмтэд гэрлээс нүд салгалгүй ширтэнэ. 

	Бөмбөрцгийн гадарга дээр шил гялсхийхийг цөм нэгэн зэрэг харав. Гэрэл шил дээгүүр зурсхийн өнгөрчээ. 

	Дэд хурандаа гараа өргөтөл Штерн гараас нь барьж,

	— Хэрэггүй! гэжээ. 

	Энэ нь цонх байсан болов уу, эсвэл хөлөг онгоцны прожекторын шил байсан болов уу?

	Гэрэл унтрав. Таг харанхуй боллоо. Дараа нь гэрэл хором хэрийн хугацаанаа асаад дахин унтарч, бас дахин аслаа. Хоёр дахин асаж унтарчээ!

	Хүмүүс дуугүй хүлээж байв. Хөлөг онгоцны баг хариу өгөх болов уу?.. Ойлгосон болов уу?

	Агшин хугацаа тэдэнд жил шиг санагдана... 

	Тэдний хүсэн хүлээж байсан юм нь болоход тэд нэгэн зэрэг дуу алджээ. 

	Огторгуйн хөлөг онгоц хариу өгөв?

	Богино богино хугацаагаар хариу гэрэл тусгажээ. Дөрвөн удаа тусгажээ!

	Хоёр дээр нэмэх нь хоёр-дөрөв!

	Хоёрыг хоёроор зэрэг дэвшүүлэхэд дөрөв!

	Цорын ганц, өөр ямар нэгэн тоотой ажил болдоггүй хариу. 

	Үүнээс өөрөөр хариу өгөхийн аргагүй. 

	Гэрэл унтарч дахин харанхуй болжээ. Хүмүүс хүлээсээр байв. Огторгуйн хөлөг онгоц хариугаа өгчихсөн. Тэгэхээр одоо хүмүүс юм асуух хэрэгтэй боллоо. 

	— Гурав дахин асаагаарай гэж Штерн хэлэв. 

	Тэр ёсоор гэрэл асаахад хэдэн хормын дараа хариу иржээ. 

	Дөрөв! гэсэн хариу ирэв. 

	Энэ хариуд бас асуулт байна гэдгийг манай хүмүүс цөмөөрөө сайн ойлгож байв. Орчлонгийн зочид хариу хүлээж байгаа!

	— Би тэднийг тав гэж хариулах байх гэж бодсон юм гэж Штерний хэлэхэд Степаненко

	— Тэгсэн бол бид долоо, арван нэг гэж хариулах байсан. Энгийн сондгой тоогоор. Тэгэхээр тэд одоо ямар хариу авах гэж байгаа бол гэлээ. 

	— Тав. Тэгш өнцөгт гурвалжны талуудын харьцаа. Хорин тав гэж хариулбал бүр ч ойлгомжтой болох юм аа. Энэ нь ойлгомжтой болох байх гэж Штерний хэлэхэд, Куприянов

	— Хариулаарай! гэж Черепановт хэлэв. 

	Прожектор хорин таван удаа асаж унтрав. Хорин таван удаа гялсхийсэн гэрэл: тэгш өнцөгт гурвалжны налсан талуудын квадратын нийлбэр нь эсрэг талын квадраттай тэнцүү гэсэн хариу болжээ. 

	Газар, өөр газраас ирсэн огторгуйн хөлөг хоёрыг бас дахин харанхуй нөмрөв. 

	Хэл авалцлаа!

	Үл мэдэгдэх гарагийн оюун ухаан Дэлхийн оюун ухаан хоёр ийнхүү анхны үгээ солилцжээ. 

	Хязгааргүй орчлонгийн хаана ч байсан хамаагүй төгс ухаант амьтан бүхний ойлгох цорын ганц хэлээр ийнхүү ярилцжээ. Энэ бол тооны ухаан юм!

	Угтах бүлгийнхэн унтарсан прожекторын хажууд удаан, маш удаан зогсжээ. Гэвч хөлөг онгоцны гэрэл огтхон ассангүй. Түүний баг үг хэл авалцсандаа санаа амарсан нь илэрхий байв. 

	— Хөлөг онгоцыг гэрэлтүүлэх үү? гэж Черепанов эхлэн ам нээв. 

	— Үгүй, үгүй! Харин прожекторуудаа хөлөг онгоцноос өөр зүг рүү харуулж асаагаарай. Энэ хөлөг онгоц дотор байгаа хүмүүс эргэн тойрноо бидэн шиг харж байхаар эргэн тойрон гэрэлтүүлэх хэрэгтэй гэж Куприянов хариулжээ. 

	«Хөлөг онгоцны дотор байгаа хүмүүс»... 

	Анхны амжилтад хүрч, хүн төрөлхтний өнө үүрдийн мөрөөдөл хэрэгжин биелсэн үед өөр ертөнцийн элчийг «амьтан» гэж хэлэх гэхээр Куприяновын ам нь эвлэхгүй байсан ажээ. 

	
ГУРАВДУГААР БҮЛЭГ

	ТЭД ХЭЗЭЭ ГАРЧ ИРЭХ БОЛ

	Хүн төрөлхтний суут ухаантнууд өөр ертөнцөд амьдрал бий эсэх талаар их ухаан зарж иржээ. Дэлхий бол орчлонгийн оюун ухаантай амьтан бүхий цорын ганц гараг гэсэн эртний таамаглалыг шинжлэх ухаан аль хэдийнээ няцаасан билээ. Амьдралтай ертөнц олон бий гэсэн үзэл аажим аажмаар бүх нийтийн хүлээн зөвшөөрсөн зүйл болсон юм. Хэдий тийм боловч энэ үзэл батлахыг шаардсан таамаглал хэвээрээ байсан юм. 

	Тэгж байтал огторгуйн хөлөг онгоц Дэлхийд нисэн ирсэн явдал маргаангүй баталгаа болж өгөв. 

	Хөлөг онгоц долоодугаар сарын 27-ны өглөө жижиг гялалзсан цэгийн байдлаар анх түрүүн харагдсан бөгөөд энэ үед тэр дөрвөн мянга гаруй километрийн өндөрт, агаар мандлаас бүр цаана байсан юм. 

	Хөлөг онгоц од хоорондын огторгуйд нисэж явсан орчлонгийн хурдаа хорин зургаан цагийн туршид саан саасаар Дэлхийн гадаргад ойртон ирж долоодугаар сарын 28-ны өглөө Москвагийн цагаар долоон цаг дөчин минутад ЗСБНХУ-ын Европын нутгийн бараг төвд буюу анх гарч ирсэн харалдаа газартаа буужээ. 

	Хөлөг онгоцны хөдөлгөөн Дэлхий тэнхлэгээ эргэх хөдөлгөөнөөс хамаарахгүй байсан учир онгоцны багийнхан үл мэдэх гарагаа энэ хорин зургаан цагийн туршид тавин хоёрдугаар зэргэдийн дагуу бүтэн харсан байна. Зочдын аз болоход энэ зэргэдийн дагуу цаг ямагт бөртийх зүйлгүй цэлмэг байж Дэлхий өнгө үзэсгэлэн хосолсон байгаль юугаа дэлгэн харуулжээ. 

	Дэлхий тэнхлэгээ эргэхийн дагуу хөлөг онгоцны доогуур ЗСБНХУ, Польш, Герман, Голландын тал хөндий, ой, гол мөрөн, хот, тосгон алгуур урсан өнгөрөх нь сонин байсан. Хэрэв зочид маань Дэлхийг хүчтэй дурангаар харж явсан бол Британийн арлын өмнө захад байдаг Лондон хотыг харсан байх ёстой. Лондон хот тийм өндрөөс сайн харагдана. Европ тивийн байдал нэлийсэн Атлантын далайгаар солигдож өмнө зүгт зах хязгааргүй ус цэлийж байхад умар зүгт Хойд туйл, Гриландийн мөс цайран харагдсаар Лабрадорын хойг үзэгдэж залган Хойд Америк гарч ирсэн биз. Хөлөг онгоц Кордильерын нуруу, 4300 метр өндөр Колумба уулын оргил дээгүүр гарах үед Дэлхийд тун их ойртсон байсан болохоор тэр хоёрыг сайн ялган харсан байх ёстой. Хөлөг онгоц Номхон далайг хойд талаар нь Алеутын арлуудын түүгээр дайран гарсан болохоор тэрхүү далай тийм том биш харагдаа биз. Тэд Камчат дээгүүр гарч ирэхдээ анх Дэлхийд хүрч ирэхдээ ирсэн орон дээгүүр гарч ирснээ яахин мэдэх билээ дээ. Тэгээд Сибирь нутгийг туулж, Уралын уулсыг даван, Ижил мөрөн дээгүүр гарч Дундад Оросын өндөрлөгийн тал газар буусан нь энэ билээ. 

	Огторгуйн хөлөг онгоцны баг ухаантай амьтан нягт эзэмшин суусан гарагтай дайралдсанаа мэдсэн нь маргаангүй. Тэгээд буухаар шийдэхдээ орчин тойрондоо хот суурингүй газар сонгон авсан байна. Тэдний аварга том хөлөг онгоц буухад дахин аюул гарахаас болгоомжилсон байж ч болох юм (Оренбургийн тэнд нисэх онгоц сүйдэхийг тэд ажиглахгүй өнгөрөөгүй нь лавтай). 

	Долоодугаар сарын 28-ны өглөөний дэлхийн бүх сонин огторгуйн хөлөг онгоц, түүний буусан тухай мэдээгээр дүүрсэн байв. Хөлөг онгоц Курскээс ар тийш буусан тухай, түүний гадаад байдлын тухай, ЗСБНХУ-ын Шинжлэх ухааны академийн угтах бүлгийн тухай ТАСС-ын мэдээнүүд сонинуудын тэргүүн нүүрт хамгийн том үсгээр хэвлэгдсэнээс гадна угтах бүлгийнхний гэрэл зураг, хөлөг онгоцны нислэгийг нүдээрээ үзсэн хүмүүс, гол төлөв нисэгчдийн яриа нийтэлжээ. 

	ЗСБНХУ-д хүртэл төдий л олон биш хүний мэдэх районы төв Золотухино гэдэг бяцхан хотын нэр нэг өдрийн дотор дэлхий даяар алдаршжээ. Өрнөдийн олон сонин хөлөг онгоц буусан газрыг тэмдэглэсэн Курск мужийн зураг, Золотухино хот, түүний орчин тойрны газар орны талаар тодорхой мэдээ сэлт нийтэлсний дотор гаж буруу юм ч мэр сэр харагдана. 

	Хөлөг онгоц буух үед хүчтэй шуурга дэгдсэн тухай ТАСС-ын товч мэдээг овт сэтгүүлчид олон мянган хүн амь үрэгдсэн аюулт гамшиг болгон мушгин бичиж ч байв. 

	 

	«Золотухино хот газрын хөрснөөс арчигдлаа!»

	 

	«Огторгуйн хөлөг онгоц буусан явдал нэлээд олон хүний амь насыг аваачлаа!»

	 

	«Европ, Америк хоёрт хөлөг онгоц буугаагүй явдал их азтай явдал боллоо!»

	 

	«Огторгуйн хөлөг онгоц буусан явдал ЗСБНХУ-д аюулт гамшиг тарилаа!»

	 

	Энэ өдөр Европ, Америкийн сонинуудын хуудас ийм гарчгуудаар дүүрсэн байв. Иймэрхүү юм бичсэн хүмүүс хөлөг онгоцыг буугаасай гэж бодож байсан газар нь буугаагүйд ихэд дургүйцсэнээ нуух гэж ийнхүү шуугиан дэгдээсэн нь илэрхий байлаа. 

	Өдрийн сонинууд ч гэсэн энэ үйл явдалд зориулсан өгүүллүүдтэй гарчээ. Тэдгээр өгүүллүүдийн агуулга нь од хоорондын аяллын онолоос аваад Зөвлөлтийн эрдэмтэд орчлонгийн уудмаас ирсэн зочдын техниктэй танилцсаны үр дүнд гарч болох шинэ төрлийн зэр зэвсгийн тухай хүртэлх зүсэн бүрийн юм хамарчээ. 

	Маргаашаас нь эхлэн ЗСБНХУ-ын элчин сайдын яамдад Зөвлөлт Холбоот Улсад явах гэсэн тоо томшгүй хүсэлт цутган ирэх болжээ. Зарим эрдэмтэн, эрдэм шинжилгээний газар, одон орны оргил, сонин, сэтгүүл, кино үйлдвэрийн газар, энгийн хүний хувийн хүсэлт байв. Энэ бүх хүсэлтийг зөвшөөрөхийн аргагүй гэдэг нь илэрхий байлаа. Том эрдэмтэн, одон орны оргил, зарим нэгэн шинжлэх ухааны сэтгүүлийн хувьд бол тэдний хүсэлтийг элчин сайдын яамд Москвад дамжуулан тавьж байв. 

	Зөвлөлт Холбоот Улсад очих зөвшөөрөл авч чадаагүй олон мянган хүмүүс ЗСБНХУ огторгуйн хөлөг онгоц буусан онц эрхт орон болох гэж байна, түүнийг бусад улс орноос нууж байна гэж гүтгэн дайрч шуугиан дэгдээх болжээ. «Төмөр хөшигний» тухай хуучин домгоо дахин хоолой мэдэн хашхирах боллоо. Том том сонинууд олон нийтийг тайтгаруулах гэж огторгуйн хөлөг онгоцны багийнхан ЗСБНХУ-тай танилцсаныхаа дараа Дэлхийн бусад улс оронд очиж үзнэ гэх нь гарцаагүй «Тэвчин хүлээж үзээрэй! ЗСБНХУ-ын дараа хөлөг онгоц манай улсад ирнэ. Түүнийг үзэхээр Зөвлөлт Холбоот Улсад очоод яах юм» гэж бичиж байв. 

	Огторгуйн хөлөг онгоцны тухай гурван цаг тутамд өөр өөр хэлээр нэвтрүүлж байгаа Москвагийн нэвтрүүлгийг сая сая хүмүүс хүлээн авагчийн дэргэд цугларан сонсож байв. Куприянов, Штерн, Лебедев, Ляо Сен гэдэг нэрийг хүн бүхэн андахгүй болжээ. Угтах бүлгийн нисэн ирсэн тухай, хуаран байгуулсан, прожекторын тусламжтайгаар ярилцах гэсэн анхны оролдлогын тухай газар бүхэнд нэгд нэгэнгүй нарийн мэдэх болсон байна. 

	 

	«Тэд хөлөг онгоцноосоо хэзээ гарах бол?»

	 

	«Эдгээр амьтад юутай төсөөтэй байгаа бол?»

	 

	«Тэдэнтэй үг хэлээ яаж ойлголцох вэ?»

	 

	Дэлхийн бөмбөрцгийн бүх хүн эдгээр асуултыг нэгэн адил сонирхож байв. 

	Цаг хугацаа өнгөрөх тутам хүмүүсийн сэтгэл хөдлөх нь улам бүр ихэснэ. Өдөр тутмын ажил төрөл, сонирхдог юм цөмөөрөө мартагдсан байв. Биеийн тамирын тэмцээнүүд хов хоосон хүрээлэнд болдог болж, театр, концертын танхимуудад ердийн үеийнхээс дөрөв дахин бага үзэгч ирэх болжээ. Гэтэл хичээл, лекцийн танхимуудад одон орны судлалын лекц сонсох гэсэн хүмүүс багтахгүй чихэлдэн орчлонгийн тухай шинжлэх ухааны хялбарчилсан кино гарч байгаа кино театруудад билет олдохгүй, номын дэлгүүрүүдээс огторгуйн эрхсийн тухай шинжлэх ухаантай жаахан ч гэсэн холбоотой ном бол олдохоо больж, (цаг агаарын байдал бол гэхээс өөр) тэнгэрийн талаар огтхон юм сонирхдоггүй байсан хүмүүс одон орны номоос салахаа байж чухамхүү хаанаас хөлөг ирсэн бол гэж таахыг оролдох болжээ. Одон орны судлал гэдэг энэ сайхан ухаан бүх түүхийнхээ туршид энэ өдрүүдийнх шиг тийм олон сонирхогч, идэвхтэй шавь нартай байсан удаа огтгүй билээ. Хүн төрөлхтөн толгой дээрээ тэнгэр гэдэг юм байдгийг сая мэдэж байгаа юм шиг болж сая сая хүмүүс үдэш болмогц гудамж, талбайд од мичдийг ширтэн удаан зогсдог болов. Цаг агаар муудвал хэмжээлшгүй гамшиг дайрсан юм шиг болж хүмүүс түрүүн төдий л анхаардаггүй байсан орчлонгийн гялалзагч гоо сайхныг хаасан үүлийг хараан зүхнэ. 

	Хөлөг онгоцыг сонирхох явдал, түүний багийнхны гарч ирэхийг тэсэж ядан хүлээх явдал улам бүр газар авч байв. 

	Угтах бүлгийн хуаранд энэ бүх шуугианыг огтхон тоож үзэхгүй байв. Эрдэмтэд бэлтгэл ажлаа нарийн чанд хийж байлаа. Огторгуйн хөлөг онгоц газраас тасрахад хэмжээлшгүй эрчим хүч хэрэгтэй бөгөөд түүний эрчим хүчний нөөц хязгааргүй гэхийн аргагүй болохоор Дэлхийд байх үеийнхээ туршид байраа солихгүй гэдэг нь бүрэн ортой болж таарна гэдэг санааг үндэс болгож удирдах бүлгийн зөвлөгөөнөөс зочдыг Дэлхийн амьдралын бүх талтай танилцуулах бэлтгэл хийхээр шийджээ. Хөлөг онгоцны багт төрөл бүрийн мэргэжлийн эрдэмтэд орсон, тэд хүний үйл ажиллагааны салбар бүхнийг сонирхоно гэж үзэж байв. Ляо Сен, Лежнев хоёрын бодлоор бол зочдын хэлийг судлах буюу тэд Дэлхийн (өөрсдөө хөнгөн гэсэн) нэг хэлийг судлах бололцоотой болох аваас тийм зорилтыг хэрэгжүүлэхэд наад зах нь хоёр сарын хугацаа хэрэгтэй ажээ. Ийм бололцоотой гэдэгт Лежнев итгэл муутай байв. 

	— Бидний аль нэг маань нэг нэгнийхээ авиаг дуудаж чадахгүй байж ч болох юм гэж Лежнев хэлнэ. 

	Энэ санааг дэмжигчид тооны хувьд цөөн байсан хэдий боловч тэдний дотор Штерн, Манаенко мэтийн хүндтэй хүмүүс байлаа. Өвгөн академич хөлөг онгоцыг анх очиж үзэхэд бортгон хэлбэртэй юм гарч ирэх үед төмөр дуугарах шиг болсон гэдгийг дурдаж энэ бол хөлөг онгоцны багийн нэг нь «өөрсдийн хэлээрээ та нартай мэндэлсэн» дуу байсан гэж үнэн голоосоо итгэн ярина. Профессор Манаенко түүнийг дэмжиж байв. Хэрэв үнэхээр тийм байсан бол Лежневийн санааг дэмжихээс өөр аргагүй. Хүний хоолой тийм дууг дуурайж чадахгүй, «шулганан» ярьдаг амьтан хүний хэлийг хэлж чадахгүй. Хэрэв ийм болбол зураг зурж харилцахаас өөр арга байхгүй болно. Одны онгоцны багийнхан өөрийнхөө гарагийн байгаль, хүн ам, соёлын байдлыг харуулсан ном, атлас, үзүүлэн, өнгөт зураг (эсвэл гэрэл зураг юм уу) заавал авч ирсэн байх ёстой гэдэгт эргэлзэх хүн гарахгүй байв. Од хоорондын нислэг хийж байгаа ухаантай амьтан ийм юм бодохгүй гэж бодохын аргагүй. Тэд аян замдаа хүнтэй гарагтай дайралдана гэдгийг бодолцохгүй бол тэдний аян ямар ч утга учиргүй юм болно шүү дээ. 

	Угтах булгийн хуаранд үүрээс бүр шөнө орой болтол эрдэмтэд мэргэжил гэхгүй Аверины хувилахуй ухааны шинжих танхим, Смирнов, Манаенко нарын техникийн «музей» байгуулах зэргийн бэлтгэл ажил бүхэнд шамдан оролцож байв. Куприяновын майханд өдөрт хэд хэдэн удаа зөвлөгөөн болж Дэлхийн шинжлэх ухаан, урлаг, соёлын амжилт ололтыг зочдод дэлгэн харуулах шинэ шинэ аргын талаар хэлэлцэж байлаа. Эрдэмтдийн хамтад цэргийн хорооны олон дарга, цэрэг нар бэлтгэл ажилд шуурхайлан оролцох болжээ. 

	Угтах бүлгийн хуаранд Зөвлөлт Холбоот Улсын өнцөг булан бүрээс, мөн гадаадаас олон зуун захидал өдөр бүр ирж, огторгуйн хөлөг онгоц, түүний багийг угтан авах ажил сая сая хүмүүсийн анхаарлыг татаж, олон мянган хүмүүс сайн дураараа ирж бэлтгэл ажилд оролцох боллоо. Үнэт сайхан санаатай захидал олон ирж байсан учир холбогдох ажлын нь дагуу дор дор нь нягтлан хэлэлцэх болов. 

	Куприянов ч, угтах бүлгийн бүх гишүүд ч цутган ирж байгаа захидал болгоныг яахин уншиж чадах билээ. Тэдэнд ТАСС-ын сурвалжлагчид туслах болов. Ажил багатайхан байсан тэд нөхөд ирсэн захидлуудыг ялган унших тийм ч амаргүй энэ ажлыг санаагаараа хийх болсны ачаар уншигдаагүй захидал гарахгүй болжээ. 

	Куприянов, Штерний аль нэг нь өдөрт хоёр удаа хатуу тогтоосон цагт нүүдлийн радио станцын микрофоноор үг хэлэхэд, түүний нь Москвагийн радио станц Дэлхий даяар дамжуулан нэвтрүүлнэ. Олон сая хүн ард энэ мэдээг сэтгэл догдлон хүлээх болжээ. 

	Угтах бүлгийн хуаранд Курскийн зурагт радиогийн төвтэй шууд холбосон шон босгож, Москватай шууд харилцах холбоог яаралтай ашиглалтад оруулжээ. 

	Огторгуйн хөлөг онгоцыг бөөнөөр явж үзэх ажил тусгайлан зохион байгуулахгүй байсан боловч өдөр бүр олон зуун хүн ирж байсны олонх нь одны онгоцыг хараад буцахаар ирдэг байв. Гэвч өөр зорилгоор ирж угтах бүлгийн даргатай уулзуулж өг гээд салдаггүй хүмүүс ч олон байв. Эдгээр хүмүүс сайн санаанаасаа тус болохоор ирж байгаа гэдгийг Куприянов андахгүй байсан боловч хүн бүхэнтэй уулзаж ярилцана гэдэг бол нэг хүний хүч хүрэх ажил биш байлаа. Энэ ажлыг Широков, Синяев хоёр гүйцэтгэх болов. 

	Бүх хүн төрөлхтөн хөлөг онгоцны багийн гарч ирэх гайхамшигт үйл явдлыг тэсэж ядан хүлээж байв. Гэвч угтах бүлгийнхэн ирсэн оройгоо гэрлэн дохиогоор ярилцсанаас хойш огторгуйн хөлгийн дотор амьд юм байна гэхийн шинж огтхон алга байлаа. Дахин гэрэл ч тусгасангүй, хөлөг онгоцноос нүд салгалгүй ажиглагчдад амьд юм байхын шинж огтхон мэдэгдэхгүй байв. Бөмбөрцөг хов хоосон юм шиг санагдана. 

	Хөлөг онгоцны баг юу хийж байгаа бол? Хэрэв тэд гарахгүй гэж байгаа бол нэг газар тэгж удаан байхын хэрэг юунд байх вэ? Харин гарах гэж байвал гарахгүй юунд удаад байна вэ? Одны жуулчидтай Дэлхийн хүмүүс учрах гэж хүслэн болж байгаагийн нэгэн адил тэд Дэлхийтэй танилцах гэж тэсэж ядаж байгаа нь магад. 

	Бөмбөрцгийн багийнхан гарч ирсэнгүй, дээрх асуулт таалагдахгүй хэвээр үлдэв. 

	Анхны үед эдгээр асуултад таамаглаад ойролцоогоор ч гэсэн хариу өгөх хүслэн Куприяновт учир зүггүй төрж байсан боловч дэмий юм бодоод яах вэ гэж шийджээ. 

	— Би ингэж сураагүй хүн гэж Куприянов хариулна. 

	Куприяновын оронд өөр хүмүүс эдгээрт хариулах гэж гадаадын сонин хэвлэлд өдөр болгон олон мянган таамаглал нийтлэгдэх болжээ. Англид нэг ёсны «мөрий» хүртэл тавих болж дуртай хүн бүхэн тодорхой хэмжээний мөнгө тавьж оролцоод хөлөг онгоцны багийн гарч ирэх өдрийг таасан хүн их мөнгө хожих болжээ... 

	Дэлхийн эрдэмтдийн хувьд бол хөлөг онгоцны баг агаарын найрлагыг нарийн судалсан үедээ гарч ирнэ гэсэн нэгэн санаатай байв. Ингэхгүйгээр гарч ирэх юм бол тэдний нутагт байдаггүй өвчнөөр өвчлөх аюултай. 

	Куприяновын бодлоор бол, ингэж «цаг агаарт дадахад» сараас наашгүй хугацаа хэрэгтэй болох ажээ. 

	ХОЁР ДАХЬ УДААГАА ЯРИЛЦСАН НЬ

	Учир нь мэдэгдэхгүй нууц юм бүхэн эрдэмтдийн анхаарлыг соронз шиг татдаг жамтай. Аливаа эрдэмтэн хүн сониуч зантай байдаг. Энэ бол эрхэм дээд, нандин чанар юм аа. Энэ бол баяр баясгалангийн совин, бас ч учир нь олдохгүй зовоох юм бол тэмүүлэгч оюуныг цуцаан шаналгахын шалтгаан билээ. Эрдэмтэд төрөлхийн идэвх зүтгэлтэй хүмүүс байдаг. Ийм болохоор хөлөг онгоцны нууцыг тайлж өгөх ёстой хүлээлт угтах бүлгийнхний санааг өдөр өнгөрөх тутам улам бүр зовоох боллоо. Одны онгоцны учир нь мэдэгдэхгүй нэгэн хэвийн дүнсийсэн дүр эрдэмтдэд аягүй сэтгэл төрүүлж тэд өдөр хоног өнгөрөх тутам улам бүр дуу шуу үгүй ч, баргар болох ажээ. 

	«Тэд хэзээ гарч ирэх бол?» гэсэн сэтгэлийн зовлон болсон асуулт угтах бүлгийнхнээр үл барам бөмбөрцгийг хамгаалж байгаа хорооны бүх цэрэг, дарга нарт амар заяа үзүүлэхгүй байв. 

	Хөлөг онгоц буугаад зургаа хоносон боловч урьдын адил чив чимээгүй байсаар. 

	Огторгуйн хөлөг онгоц Дэлхийд хэчнээн удаа байхыг хэн ч мэдэхийн аргагүй. Хагас жил болох болов уу? Жил болох болов уу? Одны онгоц гэрлийн хурдтай ниссэн бол хамгийн ойрхны гарагуудын аймгаас нарны аймагт ирэхдээ дөрөв таван жилээс багагүй хугацаанаа ниссэн байх ёстой. (Штерн Смирнов хоёр энэ талаар алдахгүй) Тэгвэл буцахад мөн ийм хугацаа хэрэгтэй болно. Ийм их зам туулж ирсэн хөлөг онгоц Дэлхийгээс мөдхөн ниснэ гэх нь арай юу бол. Огторгуйн нисэгчид замдаа дайралдсан хүн амьтантай гарагтай сайн танилцах гэхгүй яах вэ. 

	Майханд өвөлжиж болохгүй нь мэдээж. Харин одны онгоцны баг онгоцоо орхиод явах болов уу? Тэгнэ гэхэд бас ч хэцүү байна. 

	Хөлөг онгоцны багийнхан гарч ирсэн үед бүх юм тайлагдаж, харилцах хэл олох талаар ч амжилт олно. 

	Огторгуйн жуулчид гарч ирэхгүй байлаа. Тэгээд ч бэлтгэл бүх ажлыг тодорхой зорилгогүй, «онолчилсон» байдлаар хийж байв. 

	Штерн Синяев хоёр зочдод Нарны аймаг, Дэлхийн түүхийн талаар тайлбарлахад хэрэглэх зураг зурах гэж маш их хөдөлмөр цаг заржээ. Зочид маань хүмүүсийн хэлийг ойлгохгүй байсан ч тэд тооны ухааныг сайн мэддэг байх ёстой учир тийм зургийг сайн ойлгох болно. 

	Профессор Лебедев огторгуйн жуулчдыг Дэлхийн амьтны аймгийн түүхтэй танилцуулахаар бэлтгэж байхад Степаненко угсаатны зүйн талаар бэлтгэж байв. 

	Аверин, Лебедев хоёр хуаранд хувилахуй ухаан, биологийн сайн шинжлэх танхим байгуулж тоноглох гэж их чармайн ажиллажээ. 

	Эмч Куприянов, Широков хоёр эмнэлгийн цэг байгуулсан нь цэргийн хорооны эмнэлгийн албатай нэгдсэн бөгөөд бас өөр гарагаас ирэгчдийн бие махбодыг судлах бэлтгэл борви бохисхийхгүй хийж байв. Энэ зорилгоор Куприянов гэрэлд харах багаж хүртэл бэлтгэжээ. 

	Наймдугаар сарын гуравны үдэш Широков, Куприянов, Штерн Лебедев, Ляо Сений майханд ороход тэр дөрвүүлээ байв. 

	— Петр Аркадьевич аа, суугаарай. Сонин юу байна? гэж Штерн залуу комендантаас асуухад Широков хариу хэлэхийн оронд

	— Тэд хэзээ гарч ирэх бол? гэж асуужээ. 

	— Шинэ асуулт байна! гэж Лебедев унтууцлаа. 

	Широков хүмүүсийн дургүйцэж байгааг үл хайхран

	— Үүнийг хөлөг онгоцны багаас асуудаггүйн учрыг би мэдэхгүй байна гэж үргэлжлүүлэн хэлэхэд Ляо Сен мөрөө хавчисхийж

	— Чадал тань хүрвэл асуугаарай. Тэгвэл танд маш их баярлах байна гэжээ. 

	Үргэлж тайван байдаг, уурлаж үзээгүй хятад эрдэмтний ингэж хэлж байгаагаас үзэхэд хүн бүхний сэтгэл санаа хэчнээн хямарч байгаа нь илт. 

	— Асууж болох бололцоо бүрэн байна гэж би бодох юм гэж Широковын хэлэхэд,

	— Тэгвэл бүр ч сайн! гэж Лебедев бувтнав. 

	— Петр Аркадьевич чамд яамаар санагдаж байна? гэж Куприянов асуулаа. 

	Түүний дууны өнгөнд сэтгэл хөдөлсөн байдал илт байв. Бүгдээрээ Широковын юу гэж хариулахыг нь хүлээн түүн рүү харлаа. 

	— Нэг их төвөгтэй юм биш ээ. Прожекторын гэрлээр асууя. Анхны оройнх шиг. Бид тэдний гарч ирэхийг тэсэн ядан хүлээж байгааг тэд ойлгохгүй байж яахин чадах билээ. Өнгөрсөн долоо хоногийн тоогоор долоон удаа гэрэл асаая. Тэгвэл тэд юу гэж байгааг гарцаагүй ойлгож хариу өгнө гэв. 

	Бүгдээрээ агшин зуур чимээгүй боллоо. 

	— Бас ч санадаг санаа байна! гэж Лебедевийн хэлэхэд’

	— Тийм ч муу биш санаа байна шүү! Сайн байна, Петр Аркадьевич аа! гэж Штерн нэмэрлэв. 

	Куприянов хайрт шавь руугаа энхрийлсэн харцаар харж тийм сайхан санаа шавийн нь сэтгэлд орж ирсэнд баярлажээ. 

	— Дэд хурандааг дуудаад ир! гэж Куприянов хэлэв. 

	Баярласан Широков Черепановыг дуудахаар хар хурдаараа гүйн оджээ. 

	Хүн бүхнийг зовоосон асуултыг прожекторын гэрлэн дохиогоор одны онгоцны багаас асуух санаа хоёр цагийн өмнө түүний толгойд орж ирсэн байв. 

	Тэр хоёр цагийн туршид нарийн тунгаан бодсоныхоо дараа энэ санаагаа профессорт хэлээд үзье, шоглонгуй байдлаар инээн татгалзвал татгалзаг гэж боджээ. Широков тун хянамгай хүн болохоор түүхий юм хүнд огт хэлдэггүй хүн байжээ. 

	Огторгуйн хөлөг онгоц, түүний доторх нууц залуу эрдэмтний оюун ухааныг соронз лугаа адил татжээ. Хөлөг онгоцны багийн гарч ирэхийг тэр бусдаас илүү их тэсэж ядан нэгэн аргаар мэдэх гэж өдрийн бодол шөнийн зүүд болж байсан нь магад. 

	Широков учир нь үл мэдэгдэх бөмбөрцгийг хэд хэдэн цагаар ширтэн зогсож, янз янзын бодол санаа төрж хөхөвтөр нүд нь одны онгоцны төмөр хуягийг нэвт шувт харах гэсэн юм шиг гөлрөн онийно. Тэр олонтоо орж ирэх нэгэн санаанаас өөрөө айх боловч толгойноос нь салахаа байсан тэр санаа нь хэрэгжиж болмоор ч юм шиг санагдах болжээ. Баярлах, болгоомжлох санаа хослон төрж, тэсэж ядан хүлээх сэтгэл дийлдэхээ байж, нууцыг тайлах санаа амар заяа үзүүлэхээ больжээ. 

	Широков нэгэн чигийг барьж байнга бодсоор байж зөв арга зам олсон шиг өөрт нь санагджээ. 

	Тэгээд ахмад эрдэмтдийн сайшаамагц хорооны даргыг эрж хуарангаар хүүхэд шиг гүйн оджээ. 

	Широковын цэцэн санаа хүн бүхэнд таашаагджээ. 

	— Сайн байна! гэж Штерн дахин хэлэв. Дэд хурандааг хүлээн суусан арван минут эрдэмтдэд тун удаан санагджээ. 

	— Ингэх санаа хэний ч толгойд төрөөгүй шүү гэж Лебедев хэлэхэд,

	— Зарим үед ийм амархан юм санаанд орохгүй зовоох явдал байдаг даа гэж Ляо Сен хэлжээ. 

	Угтах бүлгийн гишүүд Куприяновын майханд дараа дараагаар яаран ирцгээснийг бодоход дохио өгөөд үзэх гэж байгааг Широков зам зуураа амжин хэлээд явсан нь тодорхой. 

	Төдий л удсангүй хорооны дарга ч хүрээд ирлээ. 

	— Прожектор үргэлж бэлэн гэж Черепанов профессорын асуултад хариулахад

	— Тэгвэл явцгаая гэлээ. 

	Анхны үдэш шиг цөмөөрөө прожектор зоосон машины дэргэд бөөгнөрчээ. 

	Бүр гэгээтэй байсан боловч Куприянов Штерн хоёр одны онгоцны баг ямар ч гэсэн прожекторын гэрэл ажиглана гэж тогтжээ. Хав харанхуй болохыг хүлээх тэвчээр тэдэнд байсангүй. 

	— Тэд арай унтаж байгаа биш биз гэж хэн нэг нь хэлэхэд

	— Бидний зүг харахгүй байх юм биш биз гэж бас нэгэн нь нэмэрлэв. 

	— Одоо үзье. Эхлээрэй! гэж Куприянов хэлэв. 

	Прожектор гялсхийн асаж долоон удаагийн богино гэрэл хөлөг онгоцны цагаан биед туслаа. 

	Цөмөөрөө дуугүй хариу хүлээж байв. Хүмүүсийн түргэн түргэн амьсгалахаас өөр анир чимээгүй байлаа. 

	Хугацаа өнгөрсөөр байвч хариу гэрэл туссангүй

	— Ажиглаагүй байх. Дахих хэрэгтэй боллоо гэж Штерн хэлэв. 

	Штерний ингэж хэлтэл хөлөг онгоцноос хариу ирлээ. Хөлөг онгоцны прожекторын гэрэл асаад унтарчээ. 

	— Нэг Маргааш гэсэн юм биш биз? гэж Куприяновын хэлэхэд Широков,

	— Дахиарай гэсэн дохио байх гэж би бодож байна. Тэнд тоолж амжаагүй байх гэлээ. 

	— Тийм байж болох юм. Тэдний хувьд гэнэт дохио өгсөн болохоор гэж Штерний хэлэхэд Куприянов дэд хурандаад,

	— Дахиарай гэлээ. 

	Прожекторын гэрэл дахин долоон удаа асаж унтрав. Огторгуйн хөлөг тэр дор нь хариу өгчээ. 

	Арван хоёр удаа!

	Тэгэхээр газар дээр бууснаасаа хойш арван хоёр хоноод, эсвэл өнөөдрөөс хойш арван хоёр хоноод гарна гэсэн хэрэг үү? гэж Лебедев асуув. 

	Тэгтэл түүний асуултыг сонссон юм шиг дахин дохио ирж эхлэв. 

	Арван есөн удаа!


Ойлгомжтой. Бид ойлголоо гэсний тэмдэг болгож нэг удаа дохио өгөөрэй гэж Куприянов хэлэв. 

	Прожектор дууссаны тэмдэг болгож нэг богино дохио өгчээ. 

	— Петр Аркадьевич танд даян дэлхий чин сэтгэлээсээ баярлах болно гэж Штерн хэллээ. 

	— Тэд наймдугаар сарын арван таванд гарч ирнэ. Үүнийг дэлхий даяар түргэн мэдэгдэх хэрэгтэй гэж Куприянов хэлэв. 

	ШӨНИЙН ЯВДАЛ

	Наймдугаар сарын дөрөвний өдөр мужийн намын хорооны дарга хүрч ирлээ. Козловский үе үе ирдэг бөгөөд түүний ирэх болгонд угтах бүлгийнхний амьдралд шинэ юм болдог байжээ. 

	Халамж тавьж байгаад нь хүмүүсийг хайрладаг, сайхан уриалгахан зантайд нь мужийн намын хорооны даргыг хуарангийнхан цөмөөрөө дотночлон хайрлаж ирэх бүрд нь баярлацгаадаг болжээ. Ганцхан Широков түүний саарал машин харагдахад эмээдэг байв. Үл ялих эндэгдэл гаргах төдийд Козловский түүнийг хайргүй загнадаг байжээ. Сайн ажиллахгүй бол арга хэмжээ авна гэсэн даргын үгийг санаж, хэрэв ноогдсон үүргээ чин сэтгэлээсээ сайн биелүүлэхгүй бол арга хэмжээ лав авна гэж Широков комендант бодон явна. 

	Даргын машиныг хуаран руу орж ирэхийг Широков хараад яаран тосож очихдоо ямар нэгэн газар болохгүй юм байгаа биш байгаа даа гэж бодон харсаар явав. Харин хуаран гялалзсан цэвэр байжээ. 

	Нөгөө талаас хорооны жижүүр бас Широков шиг эргэн тойрноо сандарсан байдалтай анхааралтай ажиглан харсаар гүйж ирээд цэргийн ёсоор байдлыг товч тодорхой илтгэжээ. 

	Юм бүхэн сайн сайхан бөгөөд өвчтэй хүн байхгүй гэдгийг Козловский сонсоод

	— Сайн байна! гээд Широковт хандаж

	— Танайд? гэж асуулаа. 

	— Юм бүхэн сайн. Николай Николаевич аа?

	— Юу гэнэ ээ? Зочдыг угтан авах бэлтгэл ажил дууссан гэсэн үг үү?

	— Арай, дуусаагүй. 

	— Та юм бүхэн сайн гэж хэлсэн шүү дээ гэж Козловский инээмсэглээд

	— Сайн байна! Танай толгойд тийм санаа яаж оров оо? гэж гэнэт хэлээд Широковын гарыг чанга атгажээ. 

	Мужийн намын хорооны дарга өчигдөр хөлөг онгоцтой ярилцсан явдлын талаар хэлж байна гэж Широков ойлгов. 

	Козловский Куприяновыг харж түүн рүү яаралтай очлоо. 

	Козловский Куприяновтой мэндлээд

	— Профессор оо, би танд тун их уурлаж байна. Та тийм чухал цахилгаан авсан мөртөө над яагаад утасдаагүй вэ? гэхэд Куприянов

	— Ямар чухал цахилгаан? гэж гайхан асуужээ. 

	— Танай энд гадаадаас хүмүүс ирэх тухай. 

	— Над тийм цахилгаан ирээгүй. 

	— Тэгвэл ч яах вэ. Миний буруу

	Над тийм цахилгаан ирсэн

	Козловский халааснаасаа цахилгаан гаргаж Куприяновт өгтөл жижүүрийн холбоочин ирж радиогоор дөнгөж ирсэн цахилгаан авчирч профессорт өгчээ. 

	— Энэ байна гэж Козловский хэлэв. 

	Тийм байжээ. ЗСБНХУ-ын Засгийн газраас зөвшөөрсөн хүмүүсээс өрнөдийн гурван эрдэмтэн, таван сурвалжлагч мөдхөн очно гэсэн цахилгаан байв. Гадаадынхан арван хоёрны өдөр ирэх ёстой байлаа. Тэднийг угтан авч, хэрэгтэй бүхнээр нь хангаж тохитой байлгахыг. угтах бүлгийн даргад даалгажээ. 

	Цахилгаан уншаад тулгамдсан Куприянов Козловский руу дуугүй харжээ. 

	— Угтан авч бүх юмаар ханган, тохитой суулгахад амархан. Дахиад хоёр майхан босгоход болох нь тэр! Өөр хэцүү юм байна... гэж мужийн намын хорооны дарга хэллээ. 

	Тэр Куприяновын барьж байсан цахилгааныг авч анхааралтай уншаад

	— Над ирсэн цахилгаан нэр байгаагүй. Энд нэрс нь байна. Кэмбрижийн одон орны оргилын захирал Чарльз О’Келли; Францын шинжлэх ухааны академийн жинхэнэ гишүүн, биологийн ухааны профессор Линьелль; Стокгольм хотын их сургуулийн профессор Густав Маттисен... гэхэд Куприянов

	— Бас биологийн ухааных гэлээ. 

	— Мөн таван сурвалжлагч гэвэл:


«Франс-пресс» агентлагийн Лемарж, Рейтер агентлагийн Дюпон, «Юнайтед пресс» агентлагийн Браунелл, «АДН» агентлагийн Гельбах, «Синьхуа» хорооны Ю Синжоу гээд эд бол анхны алтан хараацай. Олон хүн ирнэ дээ. 

	Ю Синжоу ч яах вэ. Харин бусдаас нь нүд салгаж болохгүй гэж нэмж хэллээ. 

	— Николай Николаевич та ямар нэгэн юмнаас болгоомжлоод байна уу?

	— Харин та үгүй гэж үү? Козловский профессор луу харжээ. Харц нь ширүүн бөгөөд хүйтэн ажээ. 

	— Энэ цахилгааныг зөвхөн танд биш бас над, тэгэхдээ танаас түрүүнд яагаад явуулах болсон гэж?

	— Эдгээр хүмүүсийг шалгаж үзсэн байгаа шүү дээ. 

	— Хэн, явж шалгасан гэж?

	— Тэгэхлээр тэднийг юунд зөвшөөрсөн гэж? Козловский эгдүүтэйгээр мөрөө хавчисхийв. 

	— Профессор та «Төмөр хөшигний» тухай ямар нэгэн юм сонссон уу? Хилээ хаачхаж болохгүй гэдгийг та ойлгодоггүй юм гэж үү? Зочдыг миний мэдэлд өгөөрэй тэгвэл би тэдэнд бүхий л талаар санаа тавьж ажиллая гэлээ. 

	Тэр Куприяновт ирсэн цахилгааныг аваад явжээ. Козловский Черепановыг дуудан уулзаж удаан ярилцахыг Куприянов харлаа. 

	Куприянов Штернтэй уулзаж юу юу болсныг нэгд нэгэнгүй хэлэхэд өвгөн академич түүний үгийг тун сүрхий сонсоод

	— Николай Николаевичийн зөв байхгүй яах вэ. Бид хөрөнгөтний хүрээлэнд байгаагаа олонтоо мартах юм гэлээ. 

	— Одны онгоц түүний багийг хорлох тийм үл бүтэх юм хийнэ гэж үү? гэж Куприяновын харамсангуй хэлэхэд Штерн түүнд хариу хэлэхийн оронд,

	— Чухамхүү яагаад таныг угтах бүлгийн даргаар тавьсныг та ойлгож байна уу? гэж асуугаад яг л ийм шүү дээ! Бид зочдынхоо эрүүл мэндэд санаа тавьж байхад зарим нэгэн нь түүний эсрэг юм бодож байж ч болох биш үү гэлээ. 

	Куприянов ширээ рүү очиж толгойгоо барин суужээ. 

	— Муухай санаа! гэж тэр хэллээ. 

	— Михаил Михайлович аа, муухай тун муухай санаа. Гэвч харамсалтай нь... яая гэх вэ хүний толгойд ийм санаа огт орохгүй болох цаг ирнэ дээ. 

	— Булай юм! Тэд манайд ах дүүгийн ёсоор ирж байхад бид... 

	— «Бид» гэхгүй «тэд» гэе. Тийм үг байгаа хойно Михаил Михайлович аа, санаа зовсны хэрэггүй! Козловский хэрэгтэй бүхнийг хийнэ. Тэр идэвхтэй бөгөөд ухаантай хүн. Хэрэг төвөг гарахгүй. 

	— Би үүнд огтхон ч эргэлзэхгүй байна. Тийм юм гарах бололцоо байгаа нь надыг ихэд гомдоож байна. 

	— Яая гэх вэ! гэж Штерн дахин хэлэв. 

	Широков майхны үүдээр шагайгаад

	— Оройн найман цагт намын хаалттай хурал болно. Улаан булангийн майханд. Хэлэлцэх асуудал нь гэвэл эрдэм шинжилгээний ажилдаа сонор сэрэмжтэй байх тухай. Илтгэгч нь Козловский дарга гэж хэлжээ. 

	Куприянов, Штерн хоёр бие бие рүүгээ дуугүй харлаа. 

	Мужийн намын хорооны даргын илтгэл хоёр цаг үргэлжилж, цэргийн хороо, угтах бүлгийн нийлсэн намын зуун гучин гишүүн их л анхааралтай сонсжээ. Огторгуйн хөлөг онгоц Зөвлөлтийн нутагт буусан явдалд хорсогчдын зүгээс аюул учруулж болзошгүй бөгөөд Дэлхийд түүний авчирсан техникийн нууцыг зөвлөлтийн эрдэмтэд мэдүүлэхгүйн тулд яахаасаа ч буцахгүй гэдгийг энэ илтгэл олон хүнд ухамсарлуулжээ. Хүмүүс шинжлэх ухаан болон хүн төрөлхтний өмнө ямар их үүрэг хариуцлага хүлээж байгаагаа ойлгож авчээ. 

	Козловский илтгэлийнхээ төгсгөлд

	— Манайд ирсэн хүмүүсийн (тэр энэ үгийг онцлон хэлжээ) хийж байгаа од хоорондын нислэг бол шинжлэх ухааны мэдлэгээ өргөтгөх, эрдэм мэдлэгийн сангаа арвижуулах, өөрсдийнхөө шинжлэх ухааны өмнө тулгарсан хэд хэдэн асуудлыг шийдвэрлэх гэсэн цорын ганц зорилготой гэдэгт би эргэлзэхгүй байна. Тэдний гарагийн шинжлэх ухаан хүчтэй бөгөөд тэр гарагийн хүн төрөлхтөн бэрхшээлээс айхгүй байгаа явдал үүнийг батлан харуулж байна. Одоо бидний нүдээрээ харж байгаа тэдний техникийн энэ гайхамшигт бүтээл үүнийг бүрэн баталж байна. Од хоорондын нислэг мэтийн нүсэр их ажлыг улс түмэн дайсагнасан нөхцөлд, ангиудын тэмцлийн нөхцөлд, хөрөнгөт ёсны нөхцөлд хэрэгжүүлж болно гэдэгт би хувьдаа итгэхгүй байна. Хөлөг онгоцны багийнхан зөвхөн бидэн шиг хүмүүс төдийгүй, ертөнцийг үзэх үзлийнхээ хувьд бас бидний нөхөд мөн гэдэгт би итгэж байна. Тэдний гараг дээр улс түмэн дайсагнах явдал байхгүй ангийн тэмцэл байхгүй, хөрөнгөт ёс байхгүй гэдэг нь над ил тодорхой мэт санагдаж байна. Тэр бол хүн ард нь иймэрхүү гамшгийг огт амсаагүй жаргалант гараг байж ч болох юм. Хэрэв тийм бол тэд дайсагнал, бие биеэ үзэж ядах, хорлох гэдгийг мэдэхгүй байх. Тэд өөрсдийгөө хамгаалахгүй. Энэ ажлыг та бид хийх болно. Бидний техникийн мөрөөдлийн биет биеллийг бид энэ хөлөг онгоцны нислэгээр харж байна, энэ хөлөг онгоц бол бидний мөрөөдөл хий хоосон мөрөөдөл биш гэдгийн баталгаа мөн. Манайд ирсэн хүмүүс биднээс давуу юм. Бидний одоохондоо мөрөөдөж байгаа тэр үйлсийг эд хэрэгжүүлж байна. Тэдний энэ нислэг бидний одны аялалд асар их үүрэг гүйцэтгэж, гараг хоорондын анхны аянд гарах тэрхүү өдрийг ойртуулж өгнө дөө. Өөр гарагаас огторгуйн хөлөг нисэн ирсний асар их ач холбогдлыг бид ингэж үнэлж байна. Баруун Европын цаас эрээчигчид болон тэдний америк хамсаатнууд дадсан ёсоороо бузар булай гүтгэлгээ өдөр болгон сонинд гаргаж л байг. Зочдынхоо мэдлэгийг цэргийн хүчин чадлаа ихэсгэхэд ашиглана гэсэн булай санаа Зөвлөлтийн хүнд харш юм. Бид энэ хөлөг онгоц нисэн ирсэнд баярлан талархаж, ертөнцийн бүх хүн амын, хувьд орчлонгийн бүх оюун ухаантай амьтны хувьд нэг байдаг шинжлэх ухааны өмнөөс одны эрэлхэг жуулчдад баяр талархлаа илэрхийлэн мэндчилж байна гэж хэлжээ. 

	Зуун гучин хүн энэ үгийг найрсаг алга ташилтаар хүлээн авчээ. Намын гишүүдийн хурал шөнийн нэг цагт таржээ. Одны хөлөг онгоцны аюулгүй байдлыг аливаа халдлагаас хамгаалж чадна гэсэн хатуу итгэлтэйгээр хүмүүс таран явжээ. 

	Козловский хот руу буцсангүй, тэндээ хонох болов, Хурлын дараа тэр Куприянов, Лебедев хоёрын хамт майхны дэргэд огторгуйн хөлөг онгоцыг харж удаан зогсжээ. Тэр гуравт унтах дур хүрсэнгүй. 

	Жам ёсоороо шөнө орой болж хуарангийн дээгүүр од мичид нөмрөн түгж, тэнгэрийн хаяанд хавирган сар зурайж түүний бүдэг гэрэлд бөмбөрцгийн гадаргуу бүдэг гэрэлтэнэ. Өдрийн халууны дараа шөнийн сэвэлзүүр салхи тааламжтай илбэнэ. 

	— Ийм сайхан цаг уур удаан үргэлжлэх болов уу? Бороо орж эхэлбэл яах бил ээ? Куприянов бодлого болон асуухад Козловский

	— Бороо орох нь арай юу бол. Манай энд бороо ховор ордог үе байсан юм. Цаг уурын станц наймдугаар сарын туршид бороогүй гэж байгаа юм гэж хариулжээ. 

	— Хөлөг онгоцны баг энд буухаар зориуд сонгон авсан гэж бодож болох юм шив дээ гэж Лебедевийн хэлэхэд Козловский

	— Тэд манай Дэлхийг сайн судалсан байж ч болох биш үү? Бүр дээр үеэс мэддэг, огторгуйн дурангаар ажиглан хардаг байсан ч байж болох юм биш үү? гэлээ. 

	— Дэлхий юм яриад яах юм? гэсэн Штерний дуу гарч, өөрөө майхнаас гарч ирээд,

	— Ийм жижиг гарагийг тийм асар холоос яаж харах бил ээ? Энэ ёстой санашгүй хэрэг. Сайхан газар олж буусан нь тохиолдлын хэрэг юм гэлээ. 

	— Та ёстой дэмийрч эхэлж байх шиг байна гэж Козловскийн инээд алдахад, Штерн,

	— Яаж дэмийрч байна гэж! хэмээн инээмсэглэсхийж

	— Тэр ч яах вэ, унтах цаг боллоо гэж нэмж хэлжээ. 

	— Сүүлийн үед би бүр нойр алдаж гүйцлээ. Түргэлээсэй... гэж Куприянов сүүрс алджээ. 

	— Галт тэрэг хүлээж суух шиг уйтгартай юм байдаггүй сэн, гэтэл бидний энэ байдал түүнээс дээрдэх юм алга. Тэдний гарч ирэх өдрийг мэдээгүй байхад үүнээс арай л дээр юм шиг байжээ. Маргааш гараад ирэх болов уу гээд байх байсан? Одоо бол хоног тоолоод байх болжээ... гэж Козловский хэлэв. 

	— Тэд эхлээд бив битүү өмсгөлтэй гараад ирэхгүй яасан юм?

	— Би саяхан Широковтой бас ингэж ярилцсан юм. Тэгэхээр тэдэнд нэг бол бив битүү өмсгөл байхгүй, эсвэл хөлөг онгоцондоо дэлхийн агаар орохоос айгаад гарахгүй байх гэсэн Широковын үгээр таны асуултад хариулж болох байна. 

	— Тийм байж болох юм шүү гэж Штерний хэлэхэд, Куприянов,

	— Дуртай дургүй ч гэсэн хүлээх хэрэгтэй. Бидэнд яах ч арга байхгүй гэжээ. 

	Тэдэн рүү Широков сандруу хүрч иржээ. 

	— Михаил Михайлович аа, тэднийг хориглон болиулах хэрэгтэй. Тэднийг ийм юм хийхийг нь хориглоорой гэж Широков сандрангуй хэлэхэд Куприянов,

	— Хэнийг болиулж, юу хориглох юм бэ? гэв. 

	— Аверин, Смирнов, Манаенко гурвыг. Тэд хөлөг онгоц руу очиж, түүнийг хийсэн төмрөөс хэмх цохин авч шинжилж үзэх гэж байна. Би тэдний ингэж ярилцаж байхыг нь тохиолдлоор сонссон. 

	— Яасан дураараа юм! Нялх хүүхэд шиг. Би өглөө эрт тэдэнд хэлье гэж Куприянов уурлан хэлэхэд

	— Юунд өглөө гэж? Тэд одоо явах гэж байна?

	— Одоо юу? Шөнөөр үү?... 

	— Манаенко, таныг яасан ч зөвшөөрөхгүй, үүнийг хийх нь зайлшгүй чухал, тэгэхээр шөнө хийе гэж ярьж байхыг нь би сонссон. Ямар төмөр болохыг нь тэд сонирхоод байгаа юм байлаа. 

	— Булай юм! гэж Куприянов хэлэхэд Козловский,

	— Эрдэмтэн хүний тэмүүлсэн сэтгэлийн харгаа. Гэхдээ би үүнийг мэдэж байна. Та хаашаа явах нь вэ? гэж Куприяновын хуаран руу эргэхийг харж асуужээ. 

	— Тэдэн дээр очъё!

	— Михаил Михайлович аа, тэдэнд битгий саад хийгээрэй. Хориглоод хориглоод огт юм болохгүй. Хамгаалалт байгааг та мартаагүй биз. 

	— Танай хэлдэг зөв. Яах вэ. Тэдэнд үүгээр сургамж өгье. Манааны майханд очъё. 

	Угтах бүлгийн дарга, нөхдийнхөө хамт орж ирэхэд жижүүрийн дарга бослоо. 

	— Нөхөр дэслэгч та, хамгаалалтыг нэвтэрч хэн нэгэн хүн хөлөг онгоцонд хүрч чадахгүй гэж бүрэн итгэж байна уу? гэж түүнээс Куприянов асуухад,

	— Огт чадахгүй, нөхөр дарга аа гэв. 

	— Ямар нэгэн хүн хөлөг онгоц руу сэм очвол харуул яах вэ? гэхэд

	— Тэгвэл зогсоогоод, гэрлэн дохио өгнө гэж дэслэгч хариулжээ. 

	Тэр яагаад ингэж «шалгааж» байгааг нь огтхон ойлгоогүй боловч профессорын асуултад заавал хариулах ёстой гэж боджээ. 

	— Харуул зэвсэг хэрэглэхгүй юү? гэж Куприянов үргэлжлүүлэн асуухад

	— Үгүй ээ, юунд! Харин, хэрэв тоохгүй бол ч... 

	Куприяновын царай илт түгшсэн байдалтай байгааг Козловский хараад

	— Михаил Михайлович аа, санаа зовсны хэрэггүй. Тэд хүүхэд биш шүү дээ гэлээ. 

	— Үгүй, үгүй ээ! Тэгүүлэхгүй байх нь дээр гээд туслагчдаа хандаж. 

	— Петр Аркадьевич аа, гүйгээрэй, хүү минь, тэдний майханд очоод надыг хориглож байна гэж хэлээрэй. Ойлгов уу? Би хориглож байна! Эрс хориглож байна! гэлээ. 

	Таван минут болоод Широков эргэж иржээ. Энэ хооронд Козловский харуулын сонор сэрэмжийг шалгаж үзэхээр бид хөлөг онгоц руу гурван хүн сэм явуулах гэсэн юм гэж дэслэгчид хэлжээ. 

	Жижүүрийн дарга дуугүй инээмсэглэжээ. 

	— Аверин Смирнов хоёр майхандаа байхгүй байна. Тэд хаашаа явсныг Манаенко мэдэхгүй байна. Таныг хориглож байна гэж Манаенкод хэлэхэд би хөлөг онгоц руу очих гээгүй. Харин тэр хоёр яваад өгсөн гэж байна гэж Широков хэлэв. 

	Куприянов майхнаас гүйн гарав. 

	Сар үүлний цаагуур орж эргэн тойронд над харанхуй байв. Профессор, түүний нөхөд чих тавин чагнасан боловч огтхон чив чимээгүй байлаа. 

	— Тэднийг тэгж явтал нь бариагүй үедээ би яасан ч зүгээр байхгүй гэж Куприяновын хэлэхэд тэдний хойноос гарч ирсэн дэслэгч

	— Юу ч хийж чадахгүй. Тэднийг дор нь зогсооно. Тэгээд гүйцэх нь тэр. Гарыг нь өргүүлээд зогсооно доо гэв. 

	— Тэгж байхыг нь харах юм сан гэж Штерн инээжээ. Арваад минут өнгөртөл зам талд улаан гэрэл зурсхийлээ. 

	— Нөхөр дэслэгч ээ, дохио! гэж майхны дэргэд зогсож байсан харуул илтгэхэд

	— Тэглээ. Би явлаа! гэж дарга нь хариулжээ. 

	— Бид тантай хамт явъя гэж Куприянов хэлэхэд тэр,

	— Болохгүй! Би зөвшөөрөхгүй! гэж эрс хариулаад харанхуй руу алга болжээ. 

	— Тэдний сонор сэрэмжтэйд эргэлзсэн гэж уурлах шиг боллоо гэж Козловский Штернд шивнэн хэлэхэд

	— Та нар үнэн учрыг нь яагаад хэлэхгүй юм? гэлээ. 

	— Яагаад? гэж Козловский мөрөө хавчисхийж,— Та нар өөрснөө ойлгож байна шүү дээ! Энэ нэг их юм болоогүй шүү дээ. Хоёр профессор... гэв. 

	Арван таван минут орчим болоод дэслэгч туйлын их сандарч мэгдсэн хоёр «хорлон сүйтгэгчийг» дагуулан хүрч иржээ. Куприянов тэр хоёрт уурлаж, дэслэгчид худал хэлсний нь илрүүлчих байх гэж болгоомжилсон Козловский,

	— Хараач! Би та нарт хэлээгүй юу. Дор нь барьжээ. Дэслэгч танд баярлалаа! Харуулын алба үлгэр жишээ сайн байна. Явж унтацгаая! гэж баяртай гэгчийн чанга хэлжээ. 

	Куприянов, Аверин Смирнов хоёрыг зааж

	— Эд яах вэ? гэж асуулаа. 

	— Баривчлагдагсад өглөө болтол энд байна гэж дэслэгч хүйтэн хариулжээ. 

	Козловский буцах замдаа нүднээсээ нулимс гартал инээжээ. 

	— Би тэднийг тэнд хонуулж чадахгүй гэж Куприяновын хэлэхэд Козловский. 

	— Тэднийг гагцхүү Черепанов суллаж чадна гэжээ. 

	— Тэгвэл түүн рүү очъё. Үүнд та буруутай! Бид хамгаалалтыг шалгаж үзэх гэсэн гэж хэлэхийн хэрэг юунд байсан юм? Тоглоом биш шоглоом боллоо гэж Куприянов гэв гэнэт уурлажээ. 

	— Чамд нэг удаа дохио боллоо! Би буруутан болж байх шив дээ. Үүнээс хойш та шинжлэх ухааны нэр төрийг хамгаална шүү гэж Козловский шоглосон өнгөөр хэлэв. 

	— Нөхөр минь битгий уурлаарай! Энэ явдал миний эгдүү хүргэж орхилоо. Петр Аркадьевич хаана байна... 

	Харин залуу комендант байсангүй. Тэр хаашаа юм алга болжээ. 

	— Би хорооны даргын майхныг мэдэхгүй. 

	— Тэгвэл би мэднэ. Явцгаая! гэж Козловский хэллээ. 

	Тэдний хэд алхтал Широков угтан ирж

	— Михаил Михайлович аа, би штабын даргаас бичиг аваад ирлээ гэхэд Куприянов баярлан,

	— Маш сайн байна. Манай сониуч нарыг нааш нь аваад ирээрэй гэв. 

	ЭНЭ АНХААРУУШТАЙ ЮМ!

	Хоёр өдрийн дараа хуаранд гурван хүний хоёр, дөрвөн хүний нэг майхан шинээр шаажээ. 

	— Энд сурвалжлагчид сууна гэж Козловскийн хэлэхэд Куприянов,

	— Сурвалжлагчид дөрөв биш харин тав шүү дээ гэлээ. 

	— Тийм, тавуулаа, гэхдээ Ю Синжоуг түүнтэй хамт ирэх Москвагийн хоёр сурвалжлагчидтай хамт оруулна. Тэгэхгүй бол гадаадын сурвалжлагчид сайн санаанаасаа хийж байгаа юмыг сэжиглэн Ю Синжоу биднийг ажиглаж байна гэж мэднэ. Тэд түүний намын гишүүн гэдгийг андахгүй. Тэдэнд муу юм бодох шалтаг өгөхгүй байх нь зүйтэй. 

	— Тийм ээ! Зүйтэй! гэж Куприянов сүүрс алджээ. 

	Куприянов Штернтэй ярилцсан тэр сэтгэлээс нь салдаггүй ярианаас хойш нэг л гунигтай, бас тэгээд сэтгэл нь зовуурьтай явах болжээ. Дэлхийн зочдын амь нас, тэдний гайхамшигт хөлөг онгоцонд аюул учирч болзошгүй гэсэн сэтгэл түүнийг шаналгаж байв. Тэр Козловскийн хэлдэг зөв гэдгийг сайн ойлгож, тийм цадиггүй юм гарч магадгүй гэдэгт үргэлж түгшиж байлаа. 

	— Ирсэн хүмүүсээс нэг нь ч орос хэл мэдэхгүй юм. Широков ямар ямар хэл мэддэг юм бэ? гэж Козловский асуухад Куприянов

	— Англи, Герман хэл мэддэг. Францаар аар саар юм ойлгодог гэж хариулжээ. 

	— Сайн байна. Харин, жишээ нь та?

	— Би франц, Англи, Германаар сайн ярьдаг, латин хэл мэднэ грекийг муухан. 

	— Угтах бүлгийн бусад гишүүд бас ямар нэгэн хэл мэддэг биз ээ?

	— Тийм. Цөмөөрөө ямар нэгэн хэл мэднэ. Жишээ нь Лежнев... гэтэл Козловский үгийг нь тасалж,

	— Энэ тодорхой. Түүний талаар Ляо Сений талаар ярихын хэрэг байхгүй гэснээ жаахан дуугүй болсноо тэдэнд хэлмэрч өгсний хэрэггүй гэж би хувьдаа бодож байна. Харин гурван эрдэмтэн хэлмэрч хэрэгтэй гэвэл өгч болох юм биз. Сурвалжлагчид чөлөөтэй байг. Ингэх нь хамгийн сайн биз. Михаил Михайлович аа, тэд үнэхээр орос хэл мэддэггүй гэж та бодож байна уу? гэж асуулаа. 

	— Ээ, би мэдэхгүй байна! Энэ бүхэн миний сэтгэлийг зовоож байна гэж гараа дохижээ. 

	Гадаадынхан ирэх өдрийн өглөө Козловский Черепанов, хорооны намын зохион байгуулагч ахмад Васильев хоёрыг дуудаж,

	— Өнөөдөр энд гадаадын эрдэмтэн, сурвалжлагчид ирнэ. Зөвлөлт Холбоот Улсыг дайсагнагч этгээдүүд сурвалжлагчийн байдлаар хүн явуулсан байж болох юм. ЗСБНХУ-ын цэргийн хүчин чадал нэмэгдэхээс болгоомжлон юу хийхээсээ буцахгүй этгээдүүд бий шүү. Хөлөг онгоц, түүний багийнхныг хорлох бэлтгэл хийж байгаа тухай мэр сэр мэдээ бий. Бид зочидтойгоо уулзаж хэл нэвтрэлцэхээс өмнө тэднийг хөлөг онгоцтой нь устгах оролдлогоо гарч мэднэ. ЗСБНХУ-ын засгийн газар ийм аюул гарч магадгүй гэж үзэж байгаа юм. Өнөөдөр ирэх хүмүүс бол зөвхөн эхний бүлэг болно. Дараа нь бас хүмүүс ирнэ. Бид бусад орны эрдэмтдэд хилээ хаахгүй. Огторгуйн хөлөг ирсэн явдал бол зөвхөн бидэнд бус, бүх хүн төрөлхтөнд хамаарах явдал. Бидний зорилго бол ирсэн хүмүүсээс нүд салгахгүй байх явдал, тэгэхдээ тэд өөрсдөд нь мэдэгдэхгүйгээр, зочдыг хамгаалах ажлыг бид хийхгүй нь мэдээж. Бас хоёр «сурвалжлагч» ирнэ гэв. 

	Черепанов Васильев хоёр дуугүй толгой дохив. Козловский цааш нь

	— Бид тэдэнд туслах хэрэгтэй. Гадаад хэл мэддэгээ нууж байхыг та нараас туйлын их хүсэх байна. Та хоёулаа англи хэл мэддэг биз. Би Франц хэл сайн мэднэ. Тэгэхээр нөхөд минь анхааралтай, анхааралтай, тун анхааралтай байх хэрэгтэй. Үг алдалгүй чагнаж, үл ялих үгийн далд утгыг нь мэдэхийг бодож байх хэрэгтэй. Хорон санаатай юм хийх гэвэл ямар ч гэсэн тас цохин зогсоож, муу юм хийлгэхгүй байх нь бидний намын үүрэг. Энэ ярианы талаар хэн ч үг цухуйлгаж болохгүй гэж хэлжээ. 

	Куприянов, Штерн, Козловский, Лебедев нар зочдоо угтахаар явжээ. Түрүүн угтах бүлгийн нисэх онгоцнууд буусан газар энэ хооронд жинхэнэ ёсоор засаж төхөөрөмжилсөн буудал болон хувирчээ. Төмөр замын далангийн дэргэд галт тэрэгний буудал засаж, үйлчлэх буудлын дарга, харуулын байшин барьжээ. Хөлөг онгоц буусан талбайг хашаалж, өндөр цамхаг дээр далбаа хатгажээ. 

	Козловский нөхдийнхөө ядарсан байдлыг хараад зөвхөн инээмсэглэж,

	— Энэ бол түүхт газар юм. Дэлхий даяар энэ газрыг мэдэх боллоо. Тэгэхээр үүнийг зохих ёсоор нь засаж, хөлөг онгоц ниссэн хойно түүний буусан газар хөшөө босгоно гэхэд Штерн

	— Бас тэгээд бид одны онгоц хийх болсон үедээ эндээс анхны аян замдаа гарна даа гэлээ. 

	— Яг тэгнэ. Энд пуужин буудал байгуулна. 

	Тэднийг тосон ирсэн нисэх онгоцны буудлын дарга маань угтах бүлгийнхнийг хүргэж ирсэн толгойн онгоцны жолооч байсанд тэд гайхацгаажээ

	— Дүү минь, яаж яваад энд дарга болоод ирчхэв? гэж Куприянов асуулаа. 

	Нисэгч Куприянов болон түүний нөхөдтэй баяр хөөр болон мэндэлжээ. 

	— Огторгуйн хөлөг онгоцонд ойрхон байх гэж өөрөө гуйсанд энэ гэж тэр хэллээ. 

	— Та бидэн дээр ирэхгүй яав?

	— Зав болоогүй. Одоо нисэх онгоцны буудал бэлэн болсон болохоор заавал очно. Хөлөг онгоцыг үзэх дур тун их байна. 

	Удаан хүлээлгэсэнгүй. Хорь орчим минут болоод хоёр нисэх онгоц гарч ирээд буудал дээр цувран буулаа. Эхлээд академич Неверов гарч ирэв. 

	Тэр Куприяновтой мэндлэхдээ. 

	— Тун тэссэнгүй! Над байр өгөөрэй. Зочдыг хүлээж авахад бүх юм бэлэн биз гэж санаа тавин асуужээ. 

	— Александр Николаевич аа. Бид чадлынхаа хэрээр бэлтгэсэн. Манай хуаран маань амралтын газар биш шүү дээ. 

	Ерөнхийлөгч Неверовоос гадна нисэх онгоцноос арван гурван хүн бууж ирэхэд Куприяновын царай барсхийв. 

	— Над зөвхөн найман хүн ирнэ гэж хэлсэн. 

	— Долоон сурвалжлагч. Гурван эрдэмтэн бас тэдний нарийн бичгийн дарга нар байгаа юм. 

	Одон орны судлалч Чарльз О’Келли өндөр нуруутай хүн байв. Түүний царай, биеийг нь харахад залуу хүн шиг харагдах бөгөөд урт цал буурал үсийг нь харахад өвгөн хүн шиг ажээ. Нэвт шувт ширтсэн ухаалаг бор нүдтэй хүн байв. Тэр Штернтэй сайхан эелдэг үг хэлж мэндэлжээ. 

	Жижиг биетэй, хиртэй хувцастай, сахлаа мөлчийтөл хуссан атираатай нүүртэй Жорж Линьелль гэдэг өвгөн эрдэмтэн профессор Лебедевтэй баяртай гэгчийн мэндэлж тэр дороо дотно ярилцаж эхэлжээ. Тэр хоёр түрүүн уулзаж танилцсан хүмүүс байжээ. 

	Профессор Маттисен бол өндөр нуруутай, ягаан хацартай цайвар шар үстэй том цагаан шүдтэй гаанс зуусан жинхэнэ швед төрхийн хүн байв. Тэр хүн бүхний гарыг чанга атган баяртай гэгчийн инээмсэглэн мэндэлнэ. 

	Лемарж, Гельбах, Дюпон, Браунелл нарын дөрвөн сурвалжлагч бол анхлан харахад ялгамгүй адилхан гялалзсан залуу хүмүүс ажээ. Тэд гэрэл зургийн аппаратаа яаралгүй гаргаж нисэх онгоцны буудал дээр байгаа юм бүхний зургийг даржээ. 

	Ю Синжоу Москвагийн хоёр сурвалжлагчийн хамт зайдуухан даруу байдалтай зогсоно. Тэр хүмүүстэй мэндлэлцээд дахин зайдуухан гарч зогсоод жархай нүдээрээ юм бүхнийг анхааралтай ажиглана. 

	Нисэх онгоцнуудаас тэдний нэлээд их ачаа буулгаж ирэв. 

	— Би хоёрхон машин дуудсан юм сан. Энд гурван нарийн бичгийн дарга, манай сурвалжлагч нарыг үлдээгээд бусадтай нь яваарай. Би энд түр үлдье гэж Козловский хэлэхэд Куприянов,

	— Ерөнхийлөгчийг хаана оруулах вэ? гэв. 

	— Манай майханд. Тэнд зай бий шүү дээ. Би Широковт хэлсэн бүх юм бэлэн байгаа. Илүү ор ч бий гэсэн. 

	— Семен Борисовичийг та ажиглав уу гэж Куприяновын хэлэхэд Козловский,

	Би аль түрүүн ажигласан гэж хариулав. 

	Козловский эргэж гэнэт Дюпоны харцтай тулгарав. Тэр англи хүн тэр дороо эргэсэн боловч тэр сурвалжлагч тэдний яриаг чагнаж байсныг Козловский лавтай мэдэв. 

	Одон орны судлалч өвгөн Штерн ямар нэгэн бүтэлгүй юмтай учирч орооцолдон царай нь хувиран уурлаж, аман дотроо юм үглэн хоёр гараараа сахлаа засна. Штерн уурлахдаа ингэдэг заншилтай хүн байжээ. 

	Куприянов зочдоо машинд суухыг урив. 

	Козловский Штернийг ажиглан харж байтал нэг машин руу явснаа гэнэт юм бодсон шиг өөр машинд очиж суужээ. Штерний анхлан суух гэсэн машинд Куприянов. О’Келли, Маттисен, Ю Синжоу дөрөв суусан байв. 

	«За! Энэ анхаарууштай юм!» гэж Козловский дотроо бодов. 

	Козловский нисэх онгоцны буудлын даргын өрөөнд орлоо. 

	Хоёр минутын дараа Москвагаас ирсэн нэг сурвалжлагч тийшээ оров. 

	— Та Козловский дарга мөн үү? гэж тэр асуухад Козловский,

	— Мөн. Миний паспорт энэ байна. Харин та хурандаа Артемьев мөн биз? гэхэд,

	— Тийм ээ. Миний бичиг сэлтийг үзнэ үү гэв. 

	— Козловский бичиг баримтыг нь авч уншиж үзлээ. 

	— Явагтун! Бид хоёрыг хамт байгааг харцгааж орхих бий гэж Козловский хэлжээ. 

	Хурандаа эргээд, гарч одлоо. 

	Козловский машин хүлээж байхдаа хаалга цонхны хооронд холхин явж байв. Тэр ердийнхөөсөө арай л түргэн түргэн алхана. 

	«За, тэмцэл эхэллээ. Хэн нь гол дайсан бол? Эрдэмтдийн нэг нь үү? Арай юү бол. Тэд нэрд гарсан хүмүүс байгаа. Тэдний нарийн бичгийн дарга нарын нэг болов уу? Бас арай юу бол. Тэгвэл сурвалжлагчдаас байх ёстой. Тэгвэл хэн нь бол? Дюпон гэвэл, муу хүнийг сонгож авчээ. Тэр туршлага багатай. Ирсэн дороо яриа чагнаж орос хэл мэддэгээ илчилж орхилоо. Хэрэв Дюпон мөн бол нэг дэх нь биш, хоёр дахь нь байх. Гол дайсан хэн бол? Браунелл, Лемарж, эсвэл Гельбах болов уу? Ю Синжоу хамаагүй. Тэр намын ахмад гишүүн, Хятадын иргэний дайнд оролцож явсан итгэлтэй хүн. Тэгэхлээр энэ гурван сурвалжлагчид анхаарал тавих хэрэгтэй болох нь ээ. Ялангуяа Браунелл дээр» гэж Козловский боджээ. 

	Бүх юм тодорхой болсон шиг санагдах авч нэг л юм Козловскийг зовоосоор байв. Тэр ямар юм миний сэтгэлийг шаналгаад байдаг билээ гэж бодож байтал нь гэнэт Штерн санаанд нь орж ирэв. 

	«Тэр яасан юм бол? Тэр юунд тэгж их мунгинасан бол? Эхлээд суух гэсэн машиндаа юунд суугаагүй бол? Тийм ухаантай хүн онцын шалтгаангүйгээр тэгэх учиргүй. Машинд хэн хэн суусан байсан бил ээ? Куприянов биш! Ю Синжоу биш! О’Келли Миттисен... энэ хоёрын нэгэнд л учир байна. Өнөөдөр багтаж Штернтэй уулзах хэрэгтэй»

	Гэтэл бүхэл өдрийн туршид Штернтэй уулзах бололцоо Козловскийд олдсонгүй. Өвгөн академич нэг ч минут ганцаар байсангүй. Мужийн намын хорооны дарга Штерний сэтгэл гэнэт гэнэт түгшиж байгааг хэд хэдэн удаа ажиглажээ. Гадаадын эрдэмтэд байх үед ингэж байгааг Козловский ажиж түүний сэтгэл түгшиж байгаагийн учир тэдний нэгэнд байна гэж бүрэн итгэжээ. Чухамхүү хэнээс болж, яагаад тэгж байгаагийн учир мэдэгдэхгүй байв. 

	Козловский гурван өдөр хуаранд суурьшин сууж, үүнийгээ амралтаа авсан, амралтаа энд өнгөрүүлэх гэж байгаа гэж тайлбарлаж байв. Үүнд хүн бүхэн баярлаж, угтах бүлгийн гишүүд түүнийг бүрэлдэхүүндээ дуртай гэгчийн авсан бөгөөд Козловский өөрөө зөвлөгөөн болгонд сууж, бэлтгэл ажилд бүхий л талаар туслах болжээ. Тэр эрдэмтэн хүн биш боловч олон профессор, академич нарт байхгүй зохион байгуулах авьяастай, маш сайн, туршлага дадлагатай хүн болжээ. Тэргүйгээр олон юмыг урьдчилан бодолцохгүй орхих байсан гэдгийг бүгдээрээ ухаарч байв. 

	Үнэндээ Козловский Намын Төв Хорооны шийдвэрээр хуаранд ирж суусан байсан боловч үүнийг бусдад мэдэгдэхийн хэрэггүй гэж үзжээ. Амралтаараа ирсэн гэдэг үг хэнд ч эргэлзэх сэтгэл төрүүлсэнгүй. Огторгуйн хөлөг онгоцтой тийм их ойрхон холбоотой болсон хүн эцэс сүүл хүртэл нь энд байхыг хүсэх нь аргагүй зүйл байлаа. Өөр яахын аргагүй үлэмж чухал шалтгаанаар энд ирсэн байх гэсэн бодол хэний ч толгойд орсонгүй. 

	Тэр цэргийн хуарангийн төвд Черепановын майхны дэргэд байгаа жижиг майханд ганцаараа суух болжээ. Козловский өөрөө бол «олны дотор байхад сайхан» гэх боловч үнэндээ энэ майхан тугийн харуулын дэргэд байснаараа ямар нэгэн хүн мэдэгдэхгүй ирэх бололцоогүйгээрээ нэгэн давуу талтай байжээ. 

	Козловский гадаадынхан ирсэн өдөр майхандаа аль эрт орж ширээн дээр сууж хэдэн захидал бичээд хувцастайгаа орон дээрээ хэвтжээ. 

	Тэр Штернийг хүлээнэ. 

	«Хэрэв миний бодол зөв бол Штерн заавал ирнэ» гэж бодно. 

	Ангаа хараагүй байтлаа түүний ойртон ирж явааг үл ялих шинжээр мэддэг хашир анчин лугаа адил Козловскийд одон орны судлагч өвгөний байдал миний мөшгөх «антай» ямар нэгэн холбоотой гэсэн битүү санаа төрнө. Түүний сэжиг өөрт нь хүртэл бүдэг, тодорхойгүй байсан боловч алдаагүй гэдэгтээ итгэх ажээ. 

	Үнэхээр тэр алдаагүй байжээ. 

	Арван нэгэн цагт арван таван минут дутуу байхад одон орны судлагчийн хүнд алхаа сонсогджээ. Штерн майхны босго алхаж шөнө орой болсон хойно орж ирсэндээ уучлал гуйв. 

	— Семен Борисович аа орогтун орогтун! гэж хэлээд орноосоо босож түшлэгтэй сандал дөхүүлэн тавиад,, — Суугтун! Таны ирсэн тань их сайн байна. Нойр хүрэхгүй уйтгарлан хэвтэж байлаа гэж Козловскийн хэлэхэд Штерн,

	— Та яагаад тийм эрт явчхав? гэж асуулаа. 

	— Ядраад. 

	Штерн суугаад ширээн дээр байсан номыг авч сэтгэл нь үймэрсэн байдалтай дэмий эргүүлнэ. Түүнийг анхааралтай ажиглаж байсан Козловский одон орны судлагчийн гар чичирч байгааг ажиглажээ. 

	— Семен Борисович аа, танд хүйтэн байна уу? гэж тулган асуув. 

	Өвгөн хирдхийв. 

	— Хүйтэн ий? Үгүй ээ, яагаад хүйтэн байх вэ!

	— Танай гар чичирч байна шүү дээ гэж Козловский хэлээд ширээний нөгөө талд очиж Штерний өөд харан сууж,

	— Нисэх онгоцны буудал дээр, энд хуаранд, бас одоо юунаас болж танай сэтгэл түгшиж байгааг би асуух гэж их бодсон юм гэлээ. 

	— Би зүгээр байна... гэж Штерн, үгээ эхэлснээ өөрөө өөрийнхөө үгийг тасалж,— Үгүй ээ, миний сэтгэл түгшиж байна, тун их түгшиж байна гээд их юм үзсэн хүний ядарсан эелдэг харцаар Козловский өөд харж,

	— Ийм хачин юм байх гэж! Огт учир нь олдохгүй... Ямар учиртайг нь би огт мэдэхгүй байна. Тэгээд ямар нэг юмнаас айгаад байна... Та мужийн намын хорооны дарга хүн. Би танд хэлэх ёстой... Та над учрыг нь олоход туслах биз. Би учир ухааны нь олохгүй байгаа боловч ямар нэгэн муу юм бодоод байна. Таны хурал дээр хэлдэг юмтай энэ явдал ямар нэгэн холбоотой юм шиг болоод байна гэлээ. 

	Одон орны судлагчийн ийнхүү будилаантай учир утгагүй юм хэлж байхад Козловский түүний нүд рүү анхааралтай ширтэж суув. 

	— Таны над руу ирсэн тань тун сайн. Би таныг хүлээж байсан юм. Би үнэндээ ядраагүй, танд надтай уулзах бололцоо өгөх гэж эрт явсан юм аа. Яриарай! Энд таны үгийг хэн ч дуулахгүй гэж Козловский хэлжээ. 

	— Та надыг хүлээж байсан гэнэ ээ! Тэгэхээр та бас ажигласан юм уу?

	— Би танай сэтгэл хөдөлж байгааг ажигласан энэ над хангалттай. 

	— Тун хачин юм. Огтхон учир нь мэдэгдэхгүй юм. Тэд намайг танина гэдгийг мэдэж байсан мөртөө... Тэгэхдээ энэ хүн түүнтэй тун адилхан юм... 

	— Семен Борисович минь ээ! Оньсого шиг юм ярихаа боль доо| гэж Козловский хэлэхэд Штерний дуу гэнэт чангарч

	— Энэ О’Келли гэж байгаа чинь жинхэнэ О’Келли биш байна гэв. 

	Ийм юм болно гэж бодоогүй Козловский

	— Тийм гэж үү, гэв. 

	— Тийм ээ! Энэ хүн үнэхээр О’Келли гэдэг нэртэй байж болох юм. Гэхдээ Кэмбрижийн одон орны оргилын захирал биш, бидэнд урьдчилан хэлсэн тэр О’Келли биш байна. Чарльз Келлийг би сайн танина. Энэ хүн түүнтэй тун төстэй юм гэхдээ тэр биш байна. 

	— Та үүндээ итгэж байна уу? гэж Козловский аяархан асуужээ. 

	Штерн гэнэт уурлажээ. 

	— Дэмий юм яриад яах гэсэн юм? Уучлаарай! гэж өнгөө өөрчлөн,, — Итгэхгүй яах вэ. Тэд намайг өтлөөд бүр зөнөсөн гэж бодоо биз. Над Чарлз О’Келлийн зураг бий, би түүнтэй биеэрээ уулзаж байсан юм гэв. 

	Түүний гар дахин чичирлээ. 

	— Николай Николаевич аа, энэ чинь юу болж байгаа хэрэг вэ? Хуурсны учир юунд байна вэ? Энэ хүний хэрэг энд юу байна вэ? Тэд хөлөг онгоц түүний багийнхан хор хөнөөл учруулах гэж байгаа нь үнэн болох нь уу? Би саяхан өөрөө энэ тухай Куприяновт ярьж байсан юм сан, харин одоо танаас асуух байна. 

	— Хор хөнөөл учруулж болох тухай ярих нэг хэрэг, түүнтэй улаан нүүрээрээ учран үзэлцэх нь өөр хэрэг юм. Семен Борисович аа, таны үгийг ойлгож байна, танд баярлалаа. О’Келлийн учрыг би олъё. Хэнд ч ам ангайхгүй байхыг, нэг ч хүнд ерөнхийлөгч буюу Куприяновт ч гэсэн ам ангайхгүй байхыг танаас хүсэх байна. Энэ тухай чухал юм шүү. Та ямар нэгэн сэжиг аваагүй юм шиг О’Келлитэй ажиллах хэрэгтэй. 

	Штерн Козловскийн гарыг дуугүй атгаад, гарч оджээ. 

	Мужийн намын хорооны дарга Штернийг явмагц Артемьевтэй очиж уулзаад бүгдийг хэлжээ. 

	— Хэрэв, бидний болгоомжлоод байгаа хүмүүс маань Дюпон, О’Келли хоёр мөн бол аюул багатай хүмүүс байна даа. Энэ хоёр зөвхөн тагнуул байх гэж би айж байна. Ямар ч гэсэн бидний сэжиглэл ул үндэстэй юм байна. Ямар нэгэн хүн бидэнд саад тотгор хийх гэж байна. Үүнд эргэлзээ алга боллоо. Харин дайсан чухамхүү ямар төлөвлөгөөтэй байгаа бол? Ямар ч гэсэн мэдэх зүйл энэ байна даа гэж хурандаа хариулжээ. 


ДӨРӨВДҮГЭЭР БҮЛЭГ

	НАЙМДУГААР САРЫН АРВАН ТАВАН

	Наймдугаар сарын арван тавны өдөр бол тун ховор тохиолдох сайхан өдөр боллоо. Үүрээр жаахан бороо ороод найман цаг болоход тэнгэр бөртийх үүлгүй цэлмэж шороо тоос дарагдсан, газрын хөрсийг нарны хурц гэрэл ээх нь таатай. Хуарангийн майхнууд түргэн хатаж сайхан цэвэрхэн харагдана. Хусны навчинд усны дусал бөнжгөнөх нь гоёл чимгээ зүүж байгаль ертөнц өөрөө баяр ёслолд зэхсэн юм шиг. 

	Шийдвэрлэх өдөр боллоо. Дэлхийн бөмбөрцгийн бүх хүн ард энэ өдрийг сэтгэл догдлон тэсэж ядан хүлээж байсан юм. Хэрэв наймдугаар сарын гурванд гэрлэн дохиогоор ярилцсан яриаг зөв ухаж чадсан аваас яг өнөөдөр огторгуйн хөлөг онгоцны баг гарч ирж хүмүүстэй учрах ёстой. 

	Москвагаас энэ зорилгоор ирсэн радиогийн тайлбарлагч, хуарангийн холбоочин нартай хамтран нүүдлийн микрофон зоон шалгаж сурвалжилгад бэлтгэжээ. Угтлагын тухай шууд сурвалжилгыг дэлхий даяар дамжуулан нэвтрүүлнэ. Сурвалжлагч нар гэрэл зураг болон кино зургийн аппаратаа нарийн шалган зэхжээ. Зурагт радиогийн дөрвөн багажийг огторгуйн хөлөг онгоцны зүгт харуулан зоожээ. 

	Удаан хүлээсэн үйл явдал хэзээ эхлэхийг хэн ч мэдэхгүй байв. Хүмүүс яаран тэвдэнэ. Хуарангийнхан хөлөг онгоцны баг өдөр дундын үед гарч ирнэ гэж бодож байлаа. Штерний хэлсэн энэ хугацаа хамгийн зөв юм шиг байв. Зочдын дотор одон орны судлалчид байгаа бөгөөд өнгөрсөн арван есөн хоногийн дотор энэ газрын чанх дээр нар ирэх хугацааг тодорхойлсон нь гарцаагүй. Тэднийг баяр ёслолын байдлаар угтахаар бэлтгэж байгааг тэд ойлгоогүй байх учиргүй бөгөөд цаг тохиролцох бололцоогүй болохоор өдөр дундын үеийг сонгон авсан байх. 

	Ямар байдлаар угтах асуудал удаан хугацааны их маргаан үүсгэв. Зочдын заншлаар үл барам юуг сайн муу гэдэг нь хүртэл огт мэдэгдэхгүй байв. Угтаж байна гэдгийг ойлгуулахаар яаж угтах бил ээ? Жишээ нь тэд хөгжим мэддэг болов уу? Бүхэл бүтэн циркийн тоглолт болмоор зураг сэлт барьж, биеэрээ дүрслэх, тэр ч байтугай бүжиглэн угтах өвөрмөц ёслол төлөвлөсөн хүмүүс ч гарч иржээ. Зарим нэгэн нь орос заншлаар талх давс барьж угтах эсэх тухай хэлэлцэх юм биш үү гэнэ. Эцэс сүүлд нь цэцэрхээд яах вэ. Дэлхий дээр өөр орны зочдыг угтдаг шиг угтан авъя гэж тохиролцжээ. 

	— Зөвхөн бид сэтгэл догдлон хүлээж байгаа биш, тэд энэ өдрийг бас л тэсэж ядан хүлээсэн байгаа. Тэд бидэнтэй уулзахаар бас л бэлтгэж, бидэнд ойлгомжтой байдлаар уулзах гэж бас л хэлэлцсэн байж болох юм гэж Козловскийн хэлэхэд Штерн,

	— Тэдэнд гайгүй байгаа. Тэд биднийг харж үргэлж ажиглаж байгаа шүү дээ, тэгэхэд бид бол тэдний ямаршуу байдал төрхтэйг нь хүртэл мэдэхгүй байна шүү дээ гэв. 

	Угтах тухай асуудал шувтарч байтал хөлөг онгоцны хаалга аль талд байгаа бол гэдэг асуудал гарч иржээ. Анхны өдөр онгойсноос хойш бас дөрвөн удаа онгойсон тэрхүү нүхнээс өөр нүх одны онгоцонд огтхон мэдэгдээгүй ажээ. 

	— Хуаран талдаа хүлээж байцгаая. Тэдний хаалга хаана байгааг тэртээ тэргүй бид мэдэж чадахгүй юм чинь гэж Куприянов хэллээ. 

	Арван нэг хагас болоход угтах бүх ажил бэлэн зэлэн болсон байв. Бөмбөрцгөөс зуун метрийн газар хорооны цэргүүд жигдхэн эгнээгээр жагсаж, түүний дэргэд найрал хөгжим, хүндэт харуул бэлэн байв. Хөлөг онгоцноос тавин метрт микрофон зоож түүний дэргэд угтах бүлгийн бүх гишүүд гадаадын зочид, мөн зургийн аппаратаа зэхчихсэн сурвалжлагчид хүлээн зогсоно. 

	Хөлөг онгоцноос таван зуун метрийн эргэн тойронд тоо томшгүй олон түмэн багшран хүрээлжээ. Ойр орчмын хот тосгодын хүмүүсийг хориглоод хориглоод дийлээгүй байв. Тэд урьд үдшээс нь эхлэн хуарангийн зүг тасралтгүй цуван ирж байв... Эдгээр хүмүүсийн тэн хагас илүү нь энд хонож өглөөний бороонд тоохгүй цохиулжээ. Наймдугаар сарын арван тавны өдөр яг сайн өдөр тохиолдсон явдал сонирхогчдын тоог улам ч их болгожээ. Бөмбөрцгийн харуулыг хагас километр холтгон тэлсэн бөгөөд хүмүүс тэр хязгаараас дотогш орохыг оролдохгүй дуулгавартай зогсож байлаа. 

	«Ийм замбараагүй юм» гаргуулсан гэж Куприянов Черепановт уурлах боловч дотроо сэтгэл уужим явж, хүмүүсийн энэхүү байдлыг талархаж,

	— Би Черепановын оронд байсан бол бас л ингэх байсан гэж Козловскийн хэлэхэд,

	— Ингэхээс өөр яах вэ дээ гэж хариулжээ. 

	Аагим халуун өдөр болжээ. Бүгчим халуун агаарт өчүүхэн төдий ч сэвэлзүүр салхи гарахгүй байв. Өндөрт хөөрсөн нар огторгуйн хөлөг онгоцны төмөр гадарга, гуулин хөгжмүүдэд тусаж ойх нь нүд гялбам хурц бөгөөд цэргүүдийн бууны жаданд гал манарч байгаа шиг санагдана. 

	Бөмбөрцөг урьдын адил хов хоосон юм шиг дүнхийсэн хэвээрээ. Гаднаас нь харахад өөрчлөгдсөн юм огтхон үгүй. Онгоцны цагаан хуяг доторх юмсыг нь хүмүүсийн нүднээс нуусан хэвээрээ хөлөг онгоцны багийнхан энэ бүх бэлтгэлийг харж байгаа болов уу? Юу болж байгааг нь ойлгож байгаа болов уу? эсвэл одны жуулчид учир нь үл мэдэгдэх, бас тэгээд өөрсдөд нь эвгүй санагдах энэ бүх ажиллагааг тоож үзэхгүй өөрсдийн юмаа хийж байгаа болов уу? Тэд хөлөг онгоцноосоо гарах гээгүй бөгөөд энэ бүх бэлтгэл ажил талаар өнгөрөх юм биш биз? хэмээн Неверовын дэргэд зогсож байсан Куприяновын хэлэхэд тэр

	— Тэгэхгүй, тэд гарч ирнэ! гэлээ. 

	Шинжлэх ухааны академийн ерөнхийлөгч, угтах бүлгийн дарга, Козловский гурав бусдын өмнө талд жаахан зайдуу зогсжээ. 

	Жаахан удах тутам хүмүүсийн сэтгэл улам бүр догдлон хөлөг онгоцноос нүд салгалгүй ширтэнэ. Тэд бүгчим халууныг тоохгүй хэчнээн зогсоход бэлэн харагдана. Цаг хугацаа явахаа байсан юм шиг. 

	Гэвч удаан хүлээлгэсэнгүй. 

	Огторгуйн хөлөг онгоцны багийнхан өөрснөө бэлтгэл ажил дуусахыг тэсэж ядан хүлээж байсан нь лавтай.

	Өөр ертөнцийн зочид маань хүмүүсийн нэгэн адил яаж учран золгохоо бэлтгэн зэхжээ. 

	Хөлөг онгоцны дэргэд чухамхүү юу болж байгааг тэд ойлгохгүй байгаа юм биш биз гэж эмээх нь дэмий байжээ. Тэд учрыг сайн ухаж, түүнийгээ энгийн мөртөө ёс төгөлдөр илтгэн харуулжээ. 

	Хөлөг онгоцны зүгээс гэв гэнэт том алхаар хангинуур төмөр дэлдсэн юм шиг чанга дуу гарчээ. Хөгжмийн аялгуу сайхан огцом эгшиг хангинаснаа таг боллоо. 

	Түүнийг хүн бүхэн сонсжээ. Хөлөг онгоцыг холуур тойрон зогссон үй олон хүний нэгэн зэрэг ухасхийх нь намирах шиг ажээ. 

	Чимээгүйн дунд Черепановын богино команд тодорхой сонсогдов. 

	Хорооны цэргүүд цочиж нирхийснээ таг чиг болж дарга нар ёслон зогслоо. 

	Хуаран чив чимээгүй болсон олон түмэн дээ гүүр үл таних хөгжмийн ая алгуур хангинан цуурайтна. Хөгжмийн эгшиг бөмбөрцгийн оройноос гарч байв. Ямар нэгэн маш хүчтэй хөгжмийн зэвсэг яахын аргагүй сүлд дуулал, ямар нэгэн түмний, ямар нэгэн гарагийн сүлд дууллыг цэвэр төмрийн дуугаар эгшиглүүлнэ. Энэ эгшиг Дэлхийн хөгжмийн ямар нэгэн зэвсгийн эгшигтэй огтхон төсөөгүй ажээ. Маш олон найрал дуучид ямар нэгэн дууг төмрийн дуу шиг өнгөтэй ямар нэгэн хэлээр дуулах мэт. 

	Энэ дуу тун хачин аяархан уянгалах боловч олон километрийн эргэн тойронд сайн сонсогдож байв. 

	Дэлхий дээр анх удаа сонсогдож байгаа энэ хөгжмийг хүмүүс ихэд гайхан чагнаж зогсоно. Дэлхийд нисэн ирсэн эдгээр амьтдын ингэж хөгжимдөж байгааг нь бодоход энэ бол тэдний хамгийн дотнын хүний зохиосон хөгжим. Тэд хязгааргүй алс хол бий болж хөгжөөд энд, Дэлхийд оюун ухааны хүчээр жигүүрлэн ирсэн хөгжмийнхөө соёлын сорыг ийнхүү Дэлхийн хүмүүст танилцууллаа. 

	Дуу тасарч бас дахин том алхаар хангинуур төмөр дэлдэх адил дуугарлаа. 

	Эргэн тойрноо нам гүм болов. 

	Хорооны найрал хөгжим дуугарахгүй байлаа. Хөлөг онгоцныхоо ханыг нэвт сонсож чадах эсэх нь мэдэгдэхгүй байв. Тэгэхээр тэднийг гарч ирэхэд хариу хөгжимдөхөөр зэхэж байлаа.

	Тэд одоо гарч ирэх ёстой!

	Хүмүүсийн тэвчээр туйлдаа тулжээ. Яг одоо одоохондоо мэдэгдэхгүй байгаа ямар нэгэн газар хаалга онгойж шат гарч ирэн газар түүгээр... Чухамхүү ямар амьтан? «Хүмүүс ямар шуу юм хүрч ирэх бол?

	Хүмүүсийн амьсгаа хураагдан зүрх нь хааяа жигд бус лугшин сэтгэл нь догдолно. Хүн бүхний царай хувхай цайж юу болох бол гэсэн өнгөтэй хөлөг онгоц руу таг ширтсэн харагдана... 

	Одоо гарч ирнэ. Чухамхүү ямархуу амьтан байгаа бол?. 

	Бие нь үсээр бүрхмэл муухай хүйтэн харцтай асар том мангасын нүдтэй муухай аалз шиг юм байгаа болов уу?... 

	Зургаан гартай амьтан шиг хошуутай хүнтэй төсөөтэй юм байгаа болов уу?

	Хатуу сарьсан далавчтай хүн толгойтой асар том цох шиг болов уу?. 

	Эсвэл Дэлхийн хүний ой тойнд оромгүй юм байгаа болов уу?. 

	Одоо хаалга онгойно... 

	Гарч ирэхийг нь хүлээцгээж байв... хөлөг онгоцноос нүд салгалгүй ширтэн хүлээж байтал тэд гэнэт гараад иржээ. Ингэнэ гэдгийг хэн ч бодоогүй ажээ. 

	Гэв гэнэт зүг бүрээс нэгэн зэрэг тоо томшгүй хашхиралдах чимээ гарчээ... 

	Бөмбөрцгийн эгц орой дээр нэгэн амьтан гараад ирлээ. 

	Тэр амьтан тэнгэрийн цэнхэр өнгөн дотор тодхон ялгаран хэдэн хором хөдөлгөөнгүй зогсжээ. 

	Тэгж байтал түүний дэргэд долоон амьтан гарч иржээ. 

	Одны онгоцны аварга биетэй зүйрлэхэд тэд маш жижигхэн харагдана. Тэдний бараа нь урт зөөлөн хувцас өмссөн хүнтэй адил ажээ. Толгой нь тов тодорхой харагдана. 

	Тэд ямар учраас дээрээс нь гарч ирсэн бол? Хүмүүст харагдаж гарч ирчхээд газар дээр буулгүй дахин онгоцондоо очих юм биш биз? Эсвэл тэд үл мэдэх амьтдад ойртохоосоо болгоомжилж байгаа ч байж болох биш үү?... 

	Тэгж байтал «хувцаснуудын» хуниас нь хөдлөн дэлгэгдэж найман далавчтай амьтан хөөрөн нисжээ. 

	Шувуу юм!... Хүн толгойтой шувуу юм!

	Тэд аяархан сайхан доошилж ирлээ. Далавчууд нь хөдлөхгүй ажээ. Тэд бүргэд шиг биеэ хөдөлгөн аяархан мурилзах замаар ниснэ. 

	Гайхсан хүмүүс амьсгал хураан дээшээ харж зочдынхоо нисэхийг дагуулан харна. 

	Шувуунууд юм... 

	Энэ хөлөг онгоцны ирсэн үл мэдэх тэрхүү гарагт ухаантай шувууд байдаг байх нь ээ. 

	Бас тэгээд энэ аварга том бөмбөрцгийг шувуу хийж хөгжим сүлд дууны сайхан аяыг бас шувуу зохиожээ... Хүмүүс эдгээр далавчит жуулчидтай тооны ухаанаар хэл нэвтрэлцсэн... Тэгээд од хооронд нисэх гэсэн хүн төрөлхтний агуу их мөрөөдлийг шувуу хэрэгжүүлжээ!

	Эднийг хүмүүс хүсэн хүлээж байсан тэгэхдээ ийм амьтан байна гэсэн бодол хэний ч толгойд ороогүй ажээ. 

	Нам гүм байдлыг профессор Лебедевийн дуу эвдэв. 

	— Ийм юм арай байшгүй юм гэж тэр хэлэхэд Штерн

	— Энэ байна шүү дээ! гэж гутарсан байдалтай хэлэв. 

	Эрдэмтдээс таван алхмын зайтай газар шувууд сайхан зөөлөн буугаад далавчаа хумхин хөл дээрээ жинхэнэ хүнийх шиг хоёр хөллөн зогсжээ!

	Тэд нэгэн зэрэг цээжиндээ гараа авч ямар нэгэн юм хийхэд далавчууд нь биеэс нь салж газар унажээ. Гар... хоёр гар гарч иржээ! Нисдэг багаж нь эздийнхээ дэргэд газар хэвтэнэ. 

	Эд шувуу биш хүн байжээ.

	Тэд наймуулаа нэгэн адил улаан зах нударгатай нисэгчдийн комбинезонтой төстэй саарал хувцас өмсжээ. Тэд хүнийхээс арай уртавтар тав таван арван хуруутай байв. 

	Тэд цөмөөрөө хав хар юм!

	Бүх юм нь гар хүзүү нүүр нь хөө шиг хав хар ажээ. 

	Нүүрний нь төрх цагаан арьстных шиг гонзгойвтор бөгөөд Дэлхийнхээр бол сайхнаас сайхан хүмүүс байв. Долгионтсон цагаан шаргал үстэй толгойдоо ямар нэгэн юм өмсөөгүй байлаа. Хоёр метр орчим өндөр нуруутай бөгөөд өргөн мөрий нь харахад бяралхгийн шинж илэрхий. Анхлан харахад цөмөөрөө залуу хүмүүс шиг байв. Тэдний нүд нь (хоёр нүдтэй) онийлгож байгаа юм шиг харагдахаар нарийхан урт бөгөөд үстэйгээ адилхан алтархаг хөмсөгтэй ажээ. Нүүрт нь сахалтайн тэмдэг огт алга байв. 

	Тэд далавчаа тайлж хаяад зэрэгцэн жагсаж толгойгоо өндөрт өргөн жархай нүдээрээ хүмүүсийн нүд рүү ширтэн харж зогсжээ. 

	Хоёр өөр ертөнцийн төлөөлөгчид бие бие рүүгээ харж хэдэн минут хөдлөхгүй зогслоо. 

	Дэлхийн хүмүүсийн сэтгэл жаахан удсан бол зүрх нь дэлбэрч үхмээр догдолж гар хуруугаа ч хөдөлгөх тэнхээгүй болсон байв. 

	Огторгуйн уудмаас ирэгчдийн хувьд бол чухам тийм ийм гэж хэлэхийн аргагүй бөгөөд тэдний хөдөлгөөнгүй зогсох байдал олон янзын санаа төрүүлж болох байлаа. 

	Хоёр хэсгийн амьсгаа түргэдсэн нь хүртэл сонсогдмоор тийм чив чимээгүй байжээ. 

	Тэгж байтал Куприяновын харалдаа зогсож байсан одны жуулчин урагшаа хэд алхаж түүнийг тэврэн авчээ. Анд нөхөртэйгөө уулзалгүй маш их удсан Дэлхийн хүн нөхөртэйгөө уулзаж байгаа юм шиг тэвэрчээ. 

	Дэлхийн эрдэмтэн өөр гарагийн тэр эрдэмтнийг бас чанга тэврэн золгожээ. 

	Найрал хөгжим хожимдосхийж нижигнэн нам тайван байдлыг эвдлээ (Сэтгэл нь хөдөлсөн хөгжимчид хамаа намаагүй үлээж байв). Хүндэт харуулынхан журам зөрчин ухасхийцгээж зочдыг өндөрт өргөн авцгаав. 

	Тэд инээмсэглэнэ. 

	 

	... ... ...

	 

	Радиогийн тайлбарлагч сэхээ авч мартсан микрофон руугаа гүйж, сандарсан царайтай сурвалжлагчид зургийн аппаратаа шүүрэн авав. Тэд бас үүрэгт ажлаа таг мартаж, зочдын гарч ирсэн үеийн зураг аваагүй байв. Гагцхүү зурагт радиогийн ажилтнууд сандарч тэвдэлгүй ажиллаж Дэлхийн орон бүхний олон зуун сая хүмүүс тэр бүхнийг зурагт радиогоор харж байв. 

	Хөлөг онгоцны дэргэд агшин зуур ухаан жолоогүй юм болж одны жуулчдыг гар дамжуулан өргөж, хүн бүхэн тэдэнд ядаад гар хүрэх гэж тэмүүлэн зүтгэж байлаа. 

	Анх түрүүн Черепановын ухаан орж хажуудаа байсан цэргийн даргад ямар нэгэн юм хэлэв. Шуугианыг нам дарсан чанга команд тачигнахад сандран тэвдсэн царайтай цэргүүд байр байр луугаа эргэн харайж нүд ирмэх зуур жагсан жигдэрчээ. 

	Зочид газарт гишгэж чөлөөтэй боллоо. 

	Энэ үед Куприянов анх тэврэн мэндэлсэн хүнийхээ гараас барьж зэрэгцэн зогссоор байв. Тэр хоёр үе үе бие бие рүүгээ харж инээмсэглэнэ. 

	Радиогийн тайлбарлагч тэр хоёр луу очиж профессороос микрофоноор үг хэлэхийг хүслээ. 

	— Би юу юу болсны нь цөмийг нь дамжуулсан гэж тэр эмээсэн байдалтай хэлээд,-Одоо та хэдэн үг хэлэх хэрэгтэй болж байна. Ёх! Мөн хэцүү юм аа! гэж сүүрс алджээ. 

	Куприянов микрофон руу очлоо. 

	Өөрийг нь дэлхий даяар сонсож харна гэдгийг мэдэж байсан боловч тун тайван байв. Сэтгэл нь туйлдаа тулаад бүр тамирдсан байжээ. 

	Одны онгоцны дарга (энэ хүн лав дарга нь) түүнийг даган микрофоны дэргэд очиж юм бүхнийг тун анхааралтай ажиглан зогсоно. 

	Одоо Куприянов нэлээд тайван болсон хойноо түүнийг сайн ажиглан харахад тийм залуу хүн биш ажээ. Духанд нь гүнзгий атираа сууж, үсэнд нь буурал орсон байна. Өргөн дух, уруулын атираа, том эрүүг нь харахад эрс шийдэмгий зантай, ухаантайн шинж илэрхий. Нүд, уруул (үнсэн өнгөтэй) гар хуруу нь хүний нүд, уруул хуруунаас өөр хэдий боловч ёстой хүн шиг «хүн» байв. Тэгэхдээ хар негр хүнээс ч хав хар хүн байлаа. 

	Куприянов товч үг хэлээд түр бодолхийлсний үл мэдэг чичирхийлсэн хоолойгоор:

	— Одоо бид одны онгоцны даргаас бидэнд хандаж хэдэн үг хэлж өгөхийг хүсье гэлээ. 

	Тэр хойшоогоо нэг алхам ухарч зочноо микрофоноор үг хэлэхийг дохиж урилаа. 

	Куприянов ямар учраас ингэснээ өөрөө ч мэдэхгүй байв. 

	Тэр энэ амьтны ярьж чаддаг эсэхийг мэдэхгүй байлаа, түүнээс юу хүссэнийг ойлгодог эсэхийг ч мэдэхгүй байлаа. Харин Куприянов ингэснээрээ бүх хүн төрөлхтний сэтгэлийг ямар их хөдөлгөж байгаагаа сайн ухаарч ийм сүрхий юм хийхдээ зөв юм хийж байна гэдэгт хатуу итгэсэн байв. 

	Микрофоныг тойрон зогсож байсан угтах бүлгийн гишүүд даргаа ширтэн харж Лебедев тэр ч байтугай эгдүүцсэн байдалтай гүнгэнэв. Козловский ганцаараа сайшаан инээмсэглэжээ. 

	Чив чимээгүйн дунд гэнэт зөөлөн дуу гарав. Одны жуулчин ярьж эхэлжээ. 

	Урьд өмнө сонсогдоогүй хэлний үгс түгэн тарж эхлэв. Үгээ зөөж хэлсэн Дэлхийн хүний чихэнд ер бусын хачин эвгүй дуулдах эгшигтэй эгшиггүй ялгалгүй гийгүүлэгч бүхний хойно зөөлний тэмдэг байгаа юм шиг ер бусын хачин зөөлөн аялгуутай хэл хүмүүсийн гайхал төрүүл-лээ. 

	Тэр минутаас илүү ярьсангүй. Үгээ дуусаад Куприянов руу эргэж инээмсэглэх нь «таалагдав уу?» гэсэн мэт ажээ. 

	Лежнев Ляо Сен хоёр зочны хэлийг ер бусын анхааралтай сонсон авч энэ хэлэнд хүмүүсийн хэлж боломгүй нэг ч авиа алга байна гэж сэтгэл хангалуун хэллээ. Дэлхийн хэлнүүдэд байдаггүй гийгүүлэгч үсгүүдийн зөөлөн дуудлага нэлээд бэрхшээлтэй хэдий боловч түүнийг давж болно гэж үзжээ. Энэ хэлийг судлан сурч өөр гарагийн энэ хүмүүстэй ярилцана гэдэг хүнд хэдий боловч болох зүйл гэж тэд тогтоожээ. 

	Зочны хэлсэн үгийн сүүлчийн үгийг тэр хоёр тогтоон авчээ. 

	Энэ үгийг орос үсгээр бичих юм бол «КЬАЛЬИСЬТЬО» гэсэн хачин үг болох байв. 

	Чухамхүү энэ юу гэсэн үг болохыг тэр хоёр эрдэмтэн ойлгохгүй байсан боловч тун их сэтгэл хөдлөн хэлсэн тэр үг тэдний ой тойнд нэвт шингэн хоцорчээ.

	ДАЛАВЧ

	Ляо Сен гийгүүлэгч авиануудыг аль болохоор зөөлөн хэлэхийн тулд 

	— Кялистьё гэж дуурайн хэлэхэд одны жуулчин биш гэж толгой сэгсрэв. Хүмүүсийн дадал заншил болсон толгой сэгсэрч бйш гэх дохиог хүн бүхэн ойлгожээ. Зочид, хүмүүсийн хооронд ажил үйл олон гарч байлаа. 

	— Кьальисьтьо гэж одны жуулчин удаан тов тодорхой хэлэв. 

	Ляо Сен «Я-гийн оронд «А» «Ёгийн» оронд «О» дуудаж давтан хэлэхэд нэлээд төстэй болжээ. 

	Зочны нүүрэнд сайшаасан инээмсэглэл тодров. Тэр хөлөг онгоц өөрийгөө нөхдөө дараа нь тэнгэр өөд зааж

	— Кьальисьто гэж давтан хэлжээ. 

	— Энэ бол тэдний нисэн ирсэн гарагийн нэр байна гэж Козловский хэлэхэд Штерн

	— Хачин, тохиолдол. Манайд Каллисто гэж бас байдаг юм. Энэ бол Бархасбадийн нэг том дагуул, Нарны аймгийн дотор хэмжээгээрээ хоёрт орох «сар» юм гэв. 

	— Тэд тэндээс ирсэн юм биш биз? гэж хэн нэгний асуухад

	— Тэнэг юм хэлэх юм! Нэгд манай каллисто амьдрал байхын аргагүй, хоёрт тэд бид нар тэнгэрийн нэг эрхсийг нэг ижил нэрээр нэрлэнэ гэж огт байхгүй. Одны онгоц өөр гарагуудын аймгаас ирсэн. Үүнийг үүрд тогтоож аваарай гэж Штерн хэлэв. 

	— Тийм юм байж огтхон болохгүй гэж Неверов хэлээд эргэн тойрноо дараа нь доошоо зааж, — Дэлхий гэж үсэглэн хэлэхэд зочин

	— Дэльхьий гэж дуурайн хэлэв. 

	Тэр дахин хөлөг онгоц нөхдөө дараа нь хүмүүс рүү зааснаа тэнгэр өөд заангуут түргэн доошоо газар луу зааж

	— Кьальисьтьо — Дьэльхьий гэж хэллээ. 

	Түүний энэ дохио үг хоёр бүрэн ойлгомжтой байв. Энэ бол хөлөг онгоц Каллисто гарагаас Дэлхийд нисэн ирсэн гэсэн санаа байлаа. 

	Ляо Сен өөрийгөө зааж

	— Хүн! гэж хэлээд дараа нь Куприяновыг зааж «Хүн» Козловскийг зааж «Хүн» гэж давтан хэлэв. 

	Одны жуулчин түүний нь сайн ойлгожээ. Тэр Ляо Сений нэгэн адил өөрийгөө нөхдөө заах бүрдээ

	— Мьенькь! гэж дахин дахин хэлж байв. 

	Лежнев нэг үндэстэй үгийг мэдэх гэж одны онгоцны дарга руу зааж «Меньк» гэж хэлээд дараа нь бүх жуулчныг зааж

	Менькүүд? гэж асуухад одны онгоцны дарга учрыг нь сайн ойлгосон бололтой

	— Дье! Мьенькькь! гэв. 

	— Дье гэдэг бол үгүй гэсэн үг юм байна. Тэд олон тоог заахдаа сүүлчийн үсгийг давтан хэлдэг юм байна гэж Ляо Сений хэлэхэд Лежнев

	— Тийм байна! гэв. 

	Одны жуулчин Дэлхийд олон тоог яаж заадгийг мэ-

	 

	шинж илэрхий тэр Лежнев рүү зааж

	— Хьүнь! гэж хэлээд дараа нь Ляо Сений адил бөөн хүмүүсийг зааж

	— Хьүньнь! гэж асуухад Лежнев

	— Үгүй! Хүмүүс! гэж хариулжээ. 

	Одны жуулчны толгойн байдлыг ажиглахад гайхсан шинж илэрхий тэр Лежнев рүү зааж

	— Хьүмьүсь! гэж асуухад Лежнев

	— Үгүй! Хүн! гэж хариулаад бүх хүмүүсийг зааж

	— Хүмүүс! гэв. 

	Одны жуулчид өөр хоорондоо ямар нэгэн юм ярилцав. Ийм эрс өөр ялгаатай нь тэдэнд ойлгогдохгүй байгаа нь илэрхий байв. 

	— Эдний хэл манайхаас ямар байна гэж Ляо Сений хэлэхэд Лежнев

	— Бас бүрэн мэдэгдэх болоогүй байна. Хоёрхон үгээр бүх хэлийг тийм ийм гэж болохгүй гэв. 

	Хэлийг нь судлах ажил амжилттай болно гэдэг нь тодорхой боллоо. Юуг ч гэсэн энэ ажлын эх бүр амжилттай тавигджээ. 

	Бас хамар уруул үс гар хөлийг юу юу гэдгийг харилцан асуулцжээ. Широков тэмдэглэлийн дэвтэртээ үг бүрийг хичээнгүйлэн бичиж авчээ. Одны жуулчид тэмдэглэж авахгүй байсан нь нэг бол тогтоож авсан эсвэл энэ анхны яриаг тэмдэглэж аваад ч яах вэ гэж бодсон хэрэг биз. 

	Үг бүхнийг ганц олон тоогоор асуулцаж байснаас зочдын хэлний олон тоо нь ганц тоогоор байгаа үгийн сүүлчийн үсгийг давтан хэлэхэд болдог гэдэг нь бүрэн тодорхой болжээ. 

	Угтах бүлгийнхэн энэ анхны ярианд бүр сэтгэл хангалттай байв. Зочдын нүүр царайны байдлаар бол тэд бас сэтгэл хангалуун байгаа бололтой. 

	Хөлөг онгоцны дарга тойрон зогссон хэвээрээ байсан олон түмэн рүү гараараа заахад Лежнев

	— Хүмүүс! гэж хэлэв. 

	— Хьүмьүсь! гэж хөлөг онгоцны дарга толгойгоо дохин хэлж нөхдөө дараа нь олон түмэн рүү зааж гараа дэлгэн дэвжээ. 

	— Тэд олон түмэн рүү нисэхийг хүсэж байна. Тэднийг харах гэсэн юм уу эсвэл өөрсдийгөө харуулах гэж байгаа биз гэж Козловскийн хэлэхэд ерөнхийлөгч Неверов

	— Маш сайн хэрэг! гэжээ. 

	Куприянов та нарын хүслийг ойлголоо хориглохгүй гэж дохив. 

	Тэдний дотроос дарга тэргүүтэй долоон жуулчин газарт хэвтэж байсан далавч руугаа очиж урт зөөлөн хувцас шиг юмыг тун сурамгай байдлаар түргэн өмсөв. Тэдний нуруун дээр хар өнгийн төмрөөр хийсэн гонзгойвтор хайрцаг байгааг сая л бүгдээрээ ажиглажээ. Далавчны дотуур хийсэн «ханцуйнд» гараа хийж Далавчийг биедээ уян төмөр «татуургаар» бэхэлж тогтоодог ажээ. 

	Хоцорсон нэг нь далавчаа авч хүмүүс рүү ойртон иржээ. Нисэхэд бэлэн зэлэн болсон долоо нь ямар нэгэн юм хүлээсэн байдалтай байрнаасаа хөдлөхгүй зогсоно. 

	Нөгөө жуулчин нисдэг багажаа удаан өмсөх нь яаж өмсдөг болохыг хүмүүст үзүүлэх гэсэн нь илэрхий. Тэр ханцуй шиг юманд гараа шургуулсныхаа дараа зүүн далавчны дор бэхэлсэн жижиг хайрцгийг нүдээрээ дохин зааж, хайрцаг дээр дөрвөн товч байсан дээр хуруугаа тавьж баруун гар талаасаа нэг дэх товчийг дарахад зөөлөн таржигнах дуу гарч далавч дэлгэгдэв. Хоёр далавчны урт нийлээд дөрвөн метр ажээ. Гаднаас харахад хатуу бололтой. Савхан төмрөөр бүрсэн тэрхүү далавч бүргэдийнхтэй төсөөтэй ажээ. Тэр хүмүүсийг сайн харж аваг гэсэн бололтой жаахан хүлээж байгаад дахин товч руу толгойгоороо дохиж хоёр дахийг нь дараад ард нь бөөн шороо босжээ. Гэвч тэр ниссэнгүй. Тэр баруун гарт байгаа мөн тийм хайрцгийг харцгаа гэсэн байдалтай бас л нүдээрээ дохиж түүн дээр байсан жижиг бариулыг аяархан зөөлөн барьж эргүүлсэн дороо хуучин байранд нь тавив. Тэр бариулыг маш түргэн байранд нь тавьсан боловч тэр метрийн өндөрт хөөрч дахин буужээ. Энэ үед түүний ард хүчтэй хуй босжээ. Тэр гурав дахь товчийг дарж мотороо унтраагаад (нуруун дээр нь байсан хайрцаг мотор болох нь маргаангүй) дөрөв дэхийг дарахад далавч хумхигджээ. 

	Түүнийг хүн бүхэн сэтгэл догдлон сонирхон харжээ. 

	— Мэдлээ тун амархан юм шиг байна! гэж Широков хэлэв. 

	Одны жуулчин нисдэг багажаа тайлж Куприяновт өглөө. Тэр хүлээсээр байгаа нөхдийнхөө хамт нисэхийг Куприяновоос хүссэн нь тодорхой. 

	— За үгүй ээ! Би чадахгүй байх! гэж профессор хэлэв. 

	Рейтер агентлагийн сурвалжлагч Дюпон эрс шийдэмгий ухасхийсэн нь нисэх гэсэн хэрэг буй заа. 

	Широков Козловскийн сандарсан харцыг ажиж бүх бие нь хүйт оргих шиг болж англи сурвалжлагчаас өрсөн

	— Би нисье! гэж чанга хэлчхэв. 

	— Унаж бяц үсэрнэ шүү гэж Штерн хэллээ. 

	Дюпон инээмсэглэх дүр үзүүлэн бөхөлзөж ухрахад нүүрэнд нь дургүйцсэн шинж илэрхий. Козловскийн царайнд инээмсэглэх шинж тодров. Тэрхүү сурвалжлагч орос хэл мэддэгээ бас дахин мэдүүлчихлээ. 

	— Унана шүү гэж Куприянов Штернийг дэмжиж хэлэхэд ерөнхийлөгч Неверов

	— Би тэгэхгүй байх гэж бодож байна. Энэ хүмүүс тун ухаантай хүмүүс хэрэв багажийнхаа найдвартайд итгэхгүй байсан бол нисгэхгүй байх. Бидэнд туршлага байхгүй гэдгийг тэд сайн ойлгож байгаа гэлээ. Широков

	— Би нисье! гэж дахин хэлээд, — Би дээр үед хөвүүр онгоцоор нисэгч болохыг мөрөөдөж байсан юм. Тэд намайг унагахгүй гэдгийг би итгэж байна гэв. 

	Тэр далавч руу шийдэмгий сарвайлаа. 

	Одны жуулчин сайшаасан байдалтай инээмсэглэжээ. Түүний урт гонзгой нүд Широковын нүдэн дээр тусахад энэ маш урт хар нүдэнд энэрлийн оч гялалзах шиг Широковт санагджээ. 

	— Вьельи! гэж тэр хэлэв. 

	Аялгуугаар нь бол энэ үг «Зоригтой» гэсэн үг бололтой. 

	Широков сэтгэлээ догдлохгүй байгааг мэдэрч гайхав. Тэр маш хөнгөн юм шиг санагдах багажийг нөмөрч хоёр гараа «ханцуйнд» хийлээ. Товч бариул гарт тохирсон ажиллуулахад амархан санагдана. Одны жуулчин ихэд санаа тавин тусалж товч бүрийг дахин зааж ямар үүрэгтэйг нь дохиогоор тайлбарлана. 

	Широков ойлголоо гэж толгой дохиж байв. 

	— Петр Аркадьевич аа! Нисэхгүй байх нь дээр юм биш үү? гэж Куприяновын сэтгэл түгшин хэлэхэд Широков,

	— Үгүй ээ, одоо нэгэнт дүүрчээ! гэлээ. 

	— Тэр далавчиндаа орооцолдчихгүйг хичээн их л болгоомжтой нөгөө долоон жуулчин руу очиход тэд сайшаасан байдалтай эелдгээр инээмсэглэн угтжээ. 

	Дарга нь ямар нэгэн юм хэлэхэд нөхөд нь бие биедээ далавчаа чөлөөтэй дэлгэх зай гарган холдож зогслоо. Широков даргын дэргэд зогсож байв. 

	Широков хэдхэн хормын дараа жигүүр урган яг шувуу шиг энэ үл мэдэх багажаар тэнгэрт хөөрөн ниснэ гэдэгтээ яагаад ч юм нэг л итгэхгүй инээмсэглэн зогсоно. 

	Түүний хойно, хажуу талд хүчтэй шаржигнах чимээ гарч долоон хос далавч дэлгэгджээ. 

	Широков шүдээ зуун товч дарахад хоёр гар нь аяндаа өргөгдөн далавч нь дэлгэгдлээ. 

	Дарга түүн рүү эргэн харж толгой дохижээ. 

	Широков хоёр дахь товчийг дарав. Тэр юу болсныг мэдсэнгүй нэг мэдэхэд даргын хөлийн дэргэд бөөн хуй эргэлдэж байлаа. Нурууны хайрцгаас агаар юм уу, эсвэл ямар нэгэн хий хүчтэй цоргин гарч байгаа бололтой. 

	Тэрээр баруун талын хайрцаг дээр байгаа бариул энэ цоргин гарч байгаа юмыг улам хүчтэй болгох үүрэгтэй, одоо тэр бариулыг эргүүлэх хэрэгтэй гэдгийг мэдэж байсан хэдий боловч эргүүлж чадсангүй. Хуруунууд нь гэнэт мэдээгүй болжээ. 

	Широков Куприяновын сандруу ирж явааг гэнэт харж, багш, анд нөхөр нь нисэж болохгүй гэж хориглохоор ирж яваа гэдгийг ухаармагцаа тэмүүлэх хүслийн хүчээр тамир орж нөгөө бариулаа хүчтэй эргүүлэв. 

	Дор нь газар эргэлдэн агаарын хүчтэй урсгал шуугина. Ямар нэгэн их хүч түүнийг урагш нь хөдөлгөж байв. Бие нь өөрөө хөндөлдөж дэргэд нь одны онгоцны дарга нүд салгалгүй ажиглаж нисэн явна. Широков доорх замаа харж хуаран руу нисэн яваа гэдгийг ухаарав. Одны онгоцны дарга биеэ гулзайлгаж зүүн гар тал руугаа эргэхэд Широков баруун гараа өргөж зүүн гараа доош нь болгоход бие нь дуулгавартай хөдөлж эргэлээ. Тэр бариулыг үл ялих эргүүлж хурд нэмж даргыг гүйцэн очив. Тэдний араас нөгөө зургаа нисэн явна. 

	Айх сэтгэл бүр алга болжээ. Нисэх багаж тун дуулгавартайд Широков унана гэж айхаа бүр болиод ийнхүү сэтгэл тайван нисэх халин нисэх ер бусын сайхан сэтгэлд өөрийн эрхгүй автагджээ. Тэр баруун, зүүн тийшээ эргэж, дээш доошоо болон нисэхэд дагалдан яваа жуулчид түүнээс холдохгүйг хичээн хөдөлсөн зүг рүү нь алдалгүй даган хөдөлж, ямар ч үед нүд ирмэх зуур туслахад бэлэн ойрхон ниснэ. 

	Хоёр минут орчмын дараа Широковт энэ ид шидэт далавчаар маш олон удаа нисэж дадсан юм шиг бодол төрлөө. 

	Тэд хүрээлэн зогссон бөөн хүмүүс рүү очиж бүр доошлохоо Широков дагалдан яваа жуулчдаасаа санаатайгаар хоцроход газрын нөхрийнхөө чөлөөтэй нисэж байгааг харсан тэд нөхөд дургүйцсэнгүй нисэн өнгөрөв. 

	Широков доошоо харахад гурваас дөрвөн метрийн дор тоо томшгүй олон нүүр харагдан баяр хүргэн чих дүлийртэл хашхирах сонсогдоно. Хүмүүсийн дээшээ хаясан малгайнууд жигүүрт жуулчдыг цохин алдан унаж өндөрт шидсэн хэд хэдэн малгай мотороос гарах урсгалд алс тэртээ шидэгдэхийг Широков харж Оренбургийн тэнд болсон онгоцны осол санаанд нь орж энэ нисэх багаж хөлөг онгоцны адил аргаар нисэж байгаа юм байна гэж ойлгов. Энэ бол тийрэлттэй хөдөлгүүрийн арга юм. 

	Түүнтэй хамт нисэн явагчид том тойрог гарган эргэж байгааг нь харахад тойрон зогссон хүмүүс дээгүүр эргэн тойрон нисэх гэж байгаа нь илэрхий. 

	Широков хоёр гарынхаа цуцсаныг гэнэт ухаарав. Хоёр гар нь улам улам хүчтэйеэ өвдөх болов... 

	Эрдэмтэд, сурвалжлагчид, хорооны хэдэн дарга нар нисэлтийг ажиглан хуучин байрандаа зогссон хэвээрээ. Куприянов туслагчийнхаа хойноос тун их санаа зовж байсан боловч түүний хөнгөн, чөлөөтэй нисэж явааг харж тайвширчээ. 

	— Сайн эр гэж! Штерн давтан хэлнэ. 

	— Би түүний оронд өөрөө нисээгүйдээ харамсаж байна гэж Козловский тоглоом хийж хэлэхэд ерөнхийлөгч Неверов,

	— Энэ гайхамшигт үйл явдал ингээд болдог байж. Тэд ч жирийн хүмүүс юм! Хүмүүс тун хачин юм хэлж байсан! гэхэд Лебедев,

	— Тэднийг шувуу гэхэд би итгээгүй юм. Дээд зэргийн оюун ухаантай амьтны бие хөдөлмөрийн хүчээр бүрэлдэн тогтдог. Хөдөлмөр хийхэд түүнд зохицсон гар юм уу, гартай адил эрхтэн хэрэгтэй болохоос биш, далавч хэрэггүй. Тэдний хуруунууд хэчнээн урт, уян налархай байсныг та нар ажсан биз? Энгельсийн хэлснээр гар хөдөлмөрийн эрхтэн төдий биш, бас хөдөлмөрийн бүтээгдэхүүн юм гэлээ. 

	Энэ үнэн. Тэдний гараг дээр Дэлхийн нэгэн адил хөдөлмөр өрнөж байдгийг тэдний гар гэрчилж байна гэж Аверины хэлэхэд Неверов тосон авч,

	— Хөдөлмөргүйгээр ийм хөлөг онгоц яахин хийх билээ гэлээ. 

	— Бидэнд хөлөг онгоцны дотор талыг харуулах болов уу? гэж Куприянов хэлэв. 

	— - Яагаад харуулахгүй гэж?

	— Мэдэхгүй, тэд зөвшөөрөх болов уу?

	Зөвшөөрөхөөр үл барам өөрсдөө биднийг урина гэж Козловский итгэл төгс хэллээ. 

	— Хэрэв тэгвэл яаж бид түүн дотор орох вэ? Би тэдний далавчаар огт нисэхгүй. 

	— Дор нь өөр хаалга ч байж болох юм. Хэрэв байхгүй юм гэхэд нисдэг тэрэг хэрэглэж болох юм гэж Неверовыг хариулахад Штерн тосон авч,

	— Энэ болох санаа байна. Хэрэв Михаил Михайлович шувуу шиг болох дургүй байвал миний хувьд санахын ч хэрэг алга гэжээ.

	Тэдний хажууд дуугүй зогсож байсан одны жуулчин Куприяновын мөрөөс татаж зүүн зүг рүү заав. 

	Далавчит хүмүүс хэдэн минутын өмнө бөмбөрцгийн цаагуур далд орсон билээ. Широков ард нь нисэж явааг бүгдээрээ харж яагаад тэгэх болсныг ч ойлгосон юм. Одоо тэд нөгөө талаас нь зөвхөн долуулаа гарч ирэв. 

	Хүмүүс тэр дороо юу болсныг мэдэхгүй байв. Долоо нь урагшаа ниссээр, найм дахь нь байхгүй хэвээр. 

	Тэгж байтал тэр дороо сандарч, долоон «шувуу» хариу эргэн нислээ. Тэд найм дахиа алга болсныг мэджээ. 

	— Широков алга байна! Тэр уначихжээ гэж Куприянов сандран хэлэв. 

	Цөмөөрөө бөмбөрцгийг тойрон гүйв. Одны жуулчид газарт бууж ямар нэгэн юм тойрон байгаа харагджээ. Харин бөмбөрцгийг тойрон зогссон хүмүүс байрандаа тайван байцгаалаа. Хэрэв Широков үнэхээр унасан бол ингэж тайван байх учиргүй. 

	Тэгж байтал нэг нь хөөрч шууд бөмбөрцөг рүү түргэн нисэв. Дараа нь тав нь хөөрч хуучин замдаа орж нисэж одлоо. 

	— Зүгээр бололтой. Нэг нь Широковтой хамт үлдлээ. Ямар нэгэн юм нь эвдэрсэн бололтой гэж Неверов санаа амарсан байдалтай хэллээ. 

	Хөлөг онгоц руу ниссэн жуулчин эрдэмтдийг угтан ирж газар буугаад «Зүгээр!» гэсэн байртай толгой дохин инээмсэглэнэ. 

	— Биднийг сандарна гэдгийг тэд ойлгож бидний сэтгэлийг засахаар үүнийг явуулжээ гэж Козловский хэлснээ, — Эд хүмүүс болохоор үл барам тун сайн хүмүүс юм! гэж нэмж хэлжээ. 

	Таван жуулчин арав орчим минутын дараа хүмүүсийг бүтэн тойроод эргэн ирж багажаа тайлаад бас эрдэмтдийг тайтгаруулах гэж тохойн үеэс дээгүүр гараа зааж чичрүүлнэ. Энэ нь чухамхүү юу гэсэн утгатай болохыг хэн ч тааж мэдэхгүй боловч цөмөөрөө бүр тайвширчээ. Широковт муу юм болоогүй гэдэг нь илт байв. 

	Тэгээд хэдэн минутын дараа үлдсэн хоёр хөөрөн нисэхийг харцгаажээ. 

	Юу нь ч гэмтээгүй, эрүүл саруул Широков, одны онгоцны дарга хоёр хөлөг онгоцны дэргэд бууж ирлээ.

	— Яав, Петр Аркадьевич аа? гэж Куприяновын асуухад Широков,

	— Гар цуцаад. Хоёр гар тэсэхийн аргагүй шархираад буухаас өөр аргагүй болсон. Энэ нисэх багажийг хийж сурахгүй бол болохгүй юм байна гэв. 

	— Та биднийг сандрууллаа гэж ерөнхийлөгчийн хэлэхэд, Козловский,

	— Ямар байна? гэж асуулаа. 

	— Маш сайхан! Хэрэв ийм багаж хийж чадах юм бол биеийн тамир, цэрэг хоёрт бүхэл бүтэн хувьсгал гарна гэж Широков хариулжээ. 

	Козловский түргэн эргэж Дюпоныг цоо ширтэхэд сандарсан сэтгүүлч тайван дүр үзүүлж чадсангүй. 

	— Мистер Дюпон, та далавчийг тийм хэрэгт ашиглах гэж их сонирхож байгаа биз ээ? гэж мужийн намын хорооны дарга оросоор асуухад тэр

	— Тийм! (нэгэнт баригдсан болохоор нуугаад яах вэ гэж боджээ) Та нараас дутуугүй гэж сурвалжлагч сүржин хариулжээ. 

	— Та оросоор сайн ярьдаг юм байна. Өнөөдөр хоёулаа ярилцъя гэж Козловский инээмсэглэхэд Дюпон

	— Дуртай зөвшөөрье! гэж бөхөлзөөд хажуу тийшээ боллоо. 

	Куприянов, Штерн, Широков гурав энэ товч яриаг сонсоогүй бөгөөд сонссон хүмүүс огт тоосонгүй өнгөрчээ. 

	«Нэгийг нь буулгаад авлаа. Харин энэ нэг нь л сэжигтэй санагдаж амархан баригдлаа» гэж Козловский бодлоо. 

	Тэгж байтал одны онгоцны дарга угтагчдыг онгоцондоо аваачих гэж шургуу гуйв. Тэр далавч руу, дараа нь Широков руу заан инээмсэглэж, нисэх багажийг хийж нисэн очихыг дохин гуйна Түүний байдал зарим үед орос хэлээр гуйж байгаа юм шиг ой тойнд ором байв. 

	«Танай нөхөр ниссэн, түүнд муу юм болоогүй, далавч өмс, би та нарт хөлөг онгоцоо үзүүлье» гэх шиг санагдана. 

	Куприянов,. маргааш нисдэг тэрэг ирнэ, тэгэхээр бид очъё гэж байдаг чадлаараа тайлбарласан боловч ямар ч тус болсонгүй, түүний нь одны жуулчин ойлгосонгүй.

	Широков харандаа авч өврийн дэвтрийнхээ нэг хуудсан дээр бөмбөрцөг, арван есөн зураас зураад, дараа нь дахин бөмбөрцөг, түүн дээр далавчтай хүн зурав. Тэгээд сүүлчийн арван ес дэх зураасыг зааж, дараа нь нар луу заалаа. 

	Одны жуулчин тэр зургийг авч анхааралтай үзэж, эргүүлэн өгөхдөө толгой дохисон нь сая учрыг ойлгосон бололтой. 

	Тэгээд Широков бас нэг зураас татаж, дахин бөмбөрцөг зураад дээр нь шат унжуулж түүгээр нь хүмүүс бууж байгаа дүрстэй нисдэг тэрэг хичээнгүйлэн төсөөлж зурав. Хөлөг онгоцны дарга толгойгоо дохисон нь бүгдийг сайн ойлгосны гэрч байлаа. 

	— Кьатьрьи! гэж тэр хэлэхэд лав «Маргааш» гэсэн үг байх гэж бодсон Широков,

	— Кятьри! гэж хариулав. 

	Ингэж зураг зурж тайлбарласны дараа одны онгоцны дарга Куприяновыг орхиж, Широковыг өнөөдөр ганцаараа хөлөг онгоцонд оч гэж гуйж эхлэв. 

	Үүнд Широков маш их баярлаж профессороосоо та татгалзахгүй биз гэж асуухад тэр нь

	— Огтхон үгүй! Танд зөвхөн атаархах байна гэж хариулжээ. 

	Синяев шалгарсан хэлмэрч болсон Широковт хандаж,

	— Намайг тантай хамт очъё гэж байна гэж одны онгоцны даргад хэлж өгөөч гэлээ. 

	— Хэрэв болбол надыг аваад яваарай гэж Ляо Сен хэлэв. 

	— Бас надыг! Бас надыг! гэж сурвалжлагч нар энд тэндээс шуугилдав. 

	Широков одны онгоцны даргад энэ бүхнийг дамжуулах гэтэл юу гэх гэж байгааг нь тэр ойлгосон бололтой хоёр хуруугаа гаргаж заажээ. Энэ нь хөлөг онгоцонд нэг дор зөвхөн хоёр хүн очиж болно гэсэн үг бололтой. 

	— Одоо хөлөг онгоцонд нөхөр Ляо Сен Широков хоёр л очиг. Харин тэр хоёрт нисэх багажаа өгсөн хоёр хүнийг бид хуарандаа аваачиж өөрсдийнхөө байдлыг үзүүлье. Петр Аркадьевич аа, ингэж байна гэж хэлээрэй! гэж Куприянов хэлэв.

	Юмны учрыг амархан ойлгодог одны онгоцны даргад Куприяновын энэ үгийг дохиогоор ойлгуулахад хэцүү биш байлаа. Одны хоёр жуулчин нисэх багажаа Ляо Сен Широков хоёрт өгч өмсөхөд нь тусалжээ. 

	Хөлөг онгоцонд нисэн гарахад ямар нэгэн саад тохиолдсонгүй. 

	Найман хүн хөлөг онгоц руу орсон хойно Куприянов үлдсэн хоёрыг хуаран руугаа явъя гэлээ. Тэр хоёр жуулчин Куприяновын урилгыг дуртай хүлээн авав бололтой. Эрдэмтэд, зочид. сурвалжлагчид явахад тэдний хойноос хорооны цэргүүд ч хөдөллөө. 

	ОДНЫ ОНГОЦ

	Цугларсан хүмүүс энэ байдлыг харж уван цуван таран явж байв. 

	Ляо Сен Широков хоёр бөмбөрцөг дээр гарахад тэнд жижиг хавтгай талбай, түүний төв дунд бүтэн хагас метр орчим голчтой дугуй нүх байсан нь төмрөөр доторлосон цооног юм уу худаг шиг харагдана. 

	Широков түүн рүү шагайхад доошоо гүнзгий бөгөөд ёроол нь харанхуйлан үл харагдах хоолой байжээ. 

	Хөлөг онгоцны дарга далавчаа тайлахад бусад нь бас л тайлжээ. Тэр бөхийж хоолойн ирмэг дээрх жижиг товчийг дарлаа. 

	Хэдэн хормын дараа дороос хавтгай тал дугуй гарч ирээд худгийн ирмэгт тулж түүнийг бөмбөрцгийн гадаргуугаас ялгахын аргагүй таг таглажээ. Тэрхүү таг нарийхан хөх эмжээргүй байсан сан бол түүнийг олохын аргагүй ажээ. 

	Гурван жуулчин тэр таг дээр гарч зогсоод Широковыг нааш ир гэж дохисноос үзэхэд өргөх машин зөвхөн дөрвөн хүний даацтай болох нь илэрхий, тэдний гурав нь Ляо Сений хамт дээр үлджээ. 

	Таг чичирхийлэн доошоо түргэн гулсан одлоо. 

	Эргэн тойронд хав харанхуй байв. Гагцхүү тэртээ толгой дээр дугуй хаалга гэрэлтэн харагдана. Тэрхүү хаалганы баримжаагаар Широков лав арваас доошгүй метр доошоо явлаа гэж тодорхойлжээ. Энэ нь бөмбөрцгийн төвд ойрхон очих хэмжээ байв.

	Өргөх машин өчүүхэн төдий ч донслохгүй зогсжээ. Аяархан шуугих дуу дараа нь төмрийн дуу гарч харанхуй юм толгой дээгүүр нь худгийг бөглөөд авах шиг Широковт санагджээ. Тэртээ дээр сүүмэлзэх жаахан тэнгэр харагдахгүй болов. 

	Үүнээс өмнө улам бүр харанхуйлсаар байсан боловч Широков нөгөө гурвынхаа сүүдгэнэх барааг бүдэг ялгаж байжээ. Тэгвэл одоо сүүдгэнэх бараа ч алга болж эргэн тойронд таг харанхуй болжээ. 

	Гэв гэнэт муухай хурц үнэр ханхалж бив битүү бүхээг нь ямар нэгэн хийгээр дүүрч амьсгаа давхцаж эхэлжээ. 

	Энэ бол Каллисто гарагийн агаар юм болов уу?... 

	Широков яах ч аргаа олохгүй байв. «Эдгээр амьтдын дассан агаараар бид амьсгалж чадахгүй гэдгийг эд арай ухаарахгүй юм биш биз» гэсэн эвгүй бодол төрнө. 

	Нэг жуулчин гараас нь тэмтчин барьж тайтгаруулах байдалтай эелдэг зөөлөн атгажээ. 

	Тэгтэл үнэр гэнэт алга болж агаар дахин сайхан болжээ. 

	Уянгалсан дуу гарч бүхээгийн хана тал бүрнээ салж хурц гэрэл тусаж Широков түр зуур юу ч харж чадсангүй. 

	Хөлөг онгоцны доторх байдал нүднээ тусна. 

	Яагаад ч юм Широковын толгойд би харь гарагийн агаараар амьсгалж байна гэсэн бодол хамгийн түрүүнд орж иржээ. Ингэж орж ирэхдээ одны жуулчид хөлөг онгоцондоо Дэлхийн агаар оруулахгүй байгаа нь лавтай боллоо. Бүхээгт оруулсан муухай хий бол түүн доторх дэлхийн агаарыг ямар нэгэн аргаар устгаж өөрийн гарагийн агаараар солих чанартай байсан байж ч болох биш үү?

	«Хэрэв тийм байсан бол бидний бие махбодын эсэргүүцэн устгаж чадахгүй тийм шинэ нянтай агаараар бид амьсгалж Дэлхийд байхгүй өвчнөөр өвчилж мэдэх юм» гэж Широков боджээ. 

	Ийм бодол зурсхийн орж ирээд замхарчээ. Широковт өөр ертөнцийн энэхүү хүмүүст итгэх сэтгэл төрж, хэрэв тийм аюул байсан бол эд биднийг хөлөг онгоцондоо ингэж оруулахгүй гэсэн бодол төржээ. 

	Широков эргэн тойрноо сонирхон харав. 

	Түүний орж ирсэн тасалгаа нь шалаар огтлогдсон олон талт бөмбөрцгийн дотор тал шиг ажээ. Тэр бөмбөрцгийн ханыг бүдэг цагаан, шил шиг найман өнцөгт хавтангуудаар зүйж хийжээ. Хана хийсэн хавтангуудыг нимгэн төмрөөр жаазлан эмжсэнээс үзэхэд лав шал буй заа гэсэн бодол төрнө. Тав юм уу зургаан метрийн голчтой тэр тасалгааны шалыг дан төмөр хавтангаар зүйж хийжээ. Тасалгааны төв дунд хананд бэхэлсэн нарийнхан урт урт төмөр голуудаас манай эндхийн цахилгаан станцын залах самбар шиг бөгөөд хачин хэлбэртэй багаж, гуурс хоолой, товч, бариулуудаар пиг дүүрсэн юм дүүжилжээ. Самбарыг нүүрэн талд түүнийг тогтоосон нөгөөх төмөр голуудтай холбосон, яг «манай эндхийн хийцтэй» түшлэгтэй зөөлөн сандал байв. Самбар доогуур шал байсан боловч түүнийг шалд бэхлэлгүй хөндий тогтоожээ. Өөр тасалгаанд орох хаалга юм уу нээлхий гэмээр юм үл харагдана. Залах самбар, сандал хоёроос өөр юм тэр тасалгаанд алга. Дээр, бас шалны дээхэн талд бүдэг гүдгэр шил юм уу эсвэл шилтэй тун төсөөтэй юмаар бүрхсэн хэд хэдэн чийдэн байв. 

	Тэд бүхээгээс хашлага бүхий жижиг тавцан дээр гарчээ. Доошоо төмөр шат орсон харагдана. Түүний яг эсрэг талд үүнтэй ижил тавцан шат байхыг Широков харж бөмбөрцгийн гадна талд гардаг бас нэг өргөх машин байгаа юм байна гэж мэдлээ. 

	Хөлөг онгоцны дарга доошоо зааж дохиход Широков шат руу бууж бусад нь дагалаа. 

	Одны жуулчид гадуур өмссөн үстэй хувцсаа тайлахад хар биес нь нэвт харагдсан нимгэн хувцас гарч иржээ. 

	Хөлөг онгоцны дотор тун халуун байгааг Широков сая мэдэв. Широков түрүүн анзаарахгүй байсан нэгэн зүйлийг ухаарав. Энэ бол наймдугаар сарын аагим халуун байсан боловч одны жуулчид тун дулаалж гарч ирсэн явдал байлаа. Энэ явдал, тэдний хар өнгө хоёрыг эргэцүүлэн бодож тэдний ирсэн үл мэдэх Каллисто гараг Дэлхийтэй зүйрлэшгүй халуун уур амьсгалтай юм байна гэсэн дүгнэлтэд хүрчээ (энэ дүгнэлт зөв байсан нь хожим батлагдсан юм).

	Өргөх машин дахин бууж ирэх чимээ гарч Ляо Сен, түүнтэй хамт дээр хоцорсон гурван жуулчин гарч ирлээ. 

	Профессор уриулахгүйгээр шатаар Широков руу хүрч ирээд, хойшоогоо өргөх машины зүг толгойгоороо дохиж,

	— Энэ хий ямар учиртай юм бол гэж асуухад Широков

	— Би өөрөө мэдэхгүй байна гэлээ. 

	Ляо Сентэй хамт ирсэн гурав бас л гадуур дулаан хувцсаа тайлжээ. 

	Тэд цөмөөрөө цаначин хүний өмсдөг шиг зөөлөн үслэг өмд, өргөн бүстэй, гэрэлтсэн хөнгөн цамц өмсжээ. Тэдний хувцасны хэв маяг адил боловч харин өөр өөр өнгөтэй ажээ. Хөлөг онгоцны дарга, бас хоёр хүн хөх өнгийн хувцастай байхад нэг нь бор, нөгөө хоёр нь улаан өнгийн хувцастай байв. 

	Бөмбөрцөг хэлбэртэй тасалгаа байсан гэж түрүүн дурдсан билээ. Гэхдээ түүний шал нь энэ олон талт бөмбөрцгийн төвөөс их доогуур гарсан бөгөөд хажуу ханууд нь гадагшаа налуу, шалтайгаа тун их мохоо өнцөг гаргасан байв. 

	Гэнэт шалны дээрх нэг найман талт хавтан хөдөлж гадагшаа болсноо хажуу тийшээ гүйж хаалга гарахад түрүүчийн маягийн хийцтэй саарал ногоон хувцастай бас хоёр жуулчин дороос гарч ирлээ. 

	Ингэхлээр гадагш гарч ирсэн найман хүнээс гадна энэ хөлөг онгоцонд бас хүмүүс байгаа юм байна. Энэ асар том онгоцонд эднээс өөр олон хүн байж болох юм... 

	Хөлөг онгоцны дарга гэж бидний бодож байсан хүн гарч ирсэн хоёрын нэгийг зааж,

	— Дьень Сьиньгь! Нөгөө ногоон хувцастайг нь зааж

	— Рьигь Дьиегьонь гэж хэллээ. 

	Тэр бүх хөлөг онгоцыг зааж байгаа бололтой эргэн тойрноо хоёр гараараа зааснаа дахин ногоон хувцастай хүн рүү зааж,

	— Рьигь Дьиегьонь! гэж давтан хэлэв. 

	Энэ ногоон хувцастай хүн нь нэг бол одны онгоцны дарга, эсвэл түүний зохион бүтээгч гэж Широков Ляо Сен хоёр ойлгожээ. 

	Широков Ляо Сен хоёр бөхийн мэндэлж нэрээ хэллээ. Хятад хэлний мэргэжилтэн маань нэрээ жуулчдын хэлэхэд хялбар болгох гэж тэдний байдлаар «Льао Сьень» гэж хэлэв. 

	Широков дадсан ёсоор нэрээ хэлээд гараа сарвайснаа энэ заншлыг эд мэдэхгүй шүү дээ гэж ухаарчээ. 

	Ригь Диегонь инээмсэглэж гар барилгүй эхлээд Широковыг дараа нь Ляо Сенийг тэврэн мэндэлжээ. Нөгөө саарал хувцастай хүн бас ингэж мэндэлжээ. 

	Тэр хоёр цав цагаан үстэй, бусдаасаа харуут ахмад настай хүмүүс байв. Энэ хоёрт далавч хийж нисэхэд төвөгтэй учир хөлөг онгоцноосоо гараагүй байх гэж Широков боджээ. 

	Ригь Диегонь ямар нэгэн юм хэлэхэд таван жуулчин хаалгаар цувран бууж алга боллоо. Хоёр өвгөн, бидний онгоцны дарга гэж байсан хүн гурав үлджээ. 

	Широков бидний онгоцны дарга гэж байсан хүний нэрийг мэдэх гэж сүүлд дороос гарч ирсэн хоёрыг ээлжлэн зааж нэрийг нь хэлээд дараа нь түүн рүү зааж асуусан байдалтай чимээгүй болов. 

	Одны жуулчин учрыг нь ойлгож цээжиндээ гараа авч

	— Дьень Бьяининь! гэлээ. 

	Эхний үг нь овог заадаг нь лавтай. Дьень гэдэг үг саарал хувцастай өвгөний нэрийн өмнө бас орж байсан. 

	— Эд түүний тэр гэж хэлдэг юм байна гэж Ляо Сен хэллээ. 

	Диегонь Широковын мөрийг илбэж хоёр гараа дэлгэн далавч дүрслэхэд энэ одны онгоцны дарга миний нисэж байхыг харсан бөгөөд зоригтой эр гэж магтаж байна гэж ойлгожээ. Ингэхэд энэ хүмүүс хөлөг онгоцныхоо ханыг ямар нэгэн аргаар гадагшаа нэвт хардаг байх гэдгийг Широков санаж яаж хардгийг нь мэдэх хүсэл төржээ. Гэвч тэр энэ хүслээ яаж ойлгуулах аргыг бодоод бодоод олсонгүй. Широков хэд хэдэн удаа нүдээ дараа нь хана руу заасан боловч жуулчид ойлгосонгүй. Тэд түүний ингэж дохихыг их л анхааран ажиглаж байсан боловч Дэлхийн хүн юу хүсэж байгааг ойлгосонгүй. 

	Тэгээд болохгүй болохоор Ляо Сен жуулчид хөлөг онгоцны гадна талын юмыг яаж хардгийг бид үзэх гэсэн юм гэж ойлгуулах гэж оролдоод оролдоод бас бүтсэнгүй. 

	Жуулчдын хар царайнд харамсах байдал тодров. Тэр гурав хоорондоо ямар нэгэн юм ярилцаад Диегонь Широков Ляо Сен хоёрыг намайг дагаад яваарай гэж дохижээ. «Нэвт хардаг нүдний» тухай асуудлыг түр орхиж тэдний хүслийг дагах хэрэгтэй болжээ. 

	— Дараа нь мэдье гэж Ляо Сен хэлэв. 

	Диегонь найман өнцөгт хаалга руу очиж дөрөвхөн гишгүүртэй шатаар буулаа. Широков, Ляо Сен, нөгөө хоёр жуулчин даган буужээ. 

	Тэд шатаар буугаад том хоолойны дотор тал шиг дугуй гудамд оржээ. Энэ гудмыг бөмбөрцөг хэлбэртэй тасалгааг тойруулан гаргасан бололтой. Бас дээр яг ийм дугуй гудам бий гэж Бьяининь дохиогоор ойлгуулжээ. 

	Хэд алхмын зайтай газар төв залуурт (бөмбөрцөг хэлбэртэй тасалгаа бол огторгуйн хөлгийг нислэгийн үед залдаг тасалгаа болох нь илт байв) байдаг шиг бүдэг шилээр бүрхсэн чийдэнгүүд тавьж гэрэлтүүлнэ. Гудмын шал дээр нарийхан резин шалавч шиг юм дэвсжээ. Широков бөхийж түүнийг барьж үзэхэд резин биш байлаа. 

	Тэд хорь орчим алхам явахад Диегонь зогсож товч дарав. Энд бас огт мэдэгдэхгүй хаалга байжээ. 

	Огторгуйн хөлөг онгоцны хаалга, нээлхий бүрийг яагаад ч мэдэгдэхийн аргагүй хийсэн нь ямар нэгэн учиртай биз. Чухамхүү ямар учиртайг Широков бодоод бодоод олсонгүй. 

	Өргөх машин, нисэх багаж, хаалга цөм товч дарахад ажилладгаас үзэхэд цахилгаанаар ажилладаг болох нь лавтай. Хөлөг онгоц дотор цахилгаан станц бий гэхэд бэрх байв. Цахилгааныг тусгай цахилгаан хураагууруудаас авдаг бололтой байв. 

	«Энд Манаенкогийн сонирхох юм тун их байна» гэж Широков дотроо бодов. 

	Тэдний өмнө нээгдсэн хаалгаар ороход эгц дээшээ гарсан нарийхан гудам байв. Энэ яндан гудамд шал байсангүй, харин түүний оронд шат байлаа. Энэ шатыг хананд бэхлээгүй, түр тавьсан байдалтайг Широков ажиглаж төв залуурын шал бас л «түр» байдалтай байсныг саналаа.

	Широков орчлонд нисэх ухааныг бага мэдэх боловч төв залуурын шал, энэ шат хоёр хөлөг онгоц дотор байнга байдаг зүйл биш гэдгийг ухаарах хэрийн мэдлэгтэй байжээ. Энэ хоёр одны онгоц татах хүчинд орсон үед л сая хэрэгтэй бөгөөд нисэж байх үед огт хэрэггүй, лав хурааж авдаг буй заа. 

	Шатаар гарахад бас товч дарахаас нааш онгойдоггүй хийгүй хаагддаг хаалга байв. 

	Тэр хаалгаар ороход жижиг явцуу өрөө байлаа. Тэр өрөө бүтэн хагас метр орчмын хөндлөн голчтой том цилиндрээс хана руу орсон бүдүүн бүдүүн төмөр хоолойгоор дүүрчээ. Цилиндр хоолойны аль алины нь хөлөг онгоцны их биеийг хийсэн тэрхүү цайвар өнгөтэй төмрөөр хийсэн ажээ. Цилиндрийн нэг тал нь мухар талын хана руу оржээ. 

	Бьяининь Широковын тэмдэглэлийн дэвтэр харандаа хоёрыг авч бөмбөрцөг зурав. Тэр Широковыг бодвол түргэн бөгөөд их сайн зурж байв. Бөмбөрцгийн эргэн тойронд одод зурсан нь хөлөг онгоц нисэж явааг дүрсэлсэн хэрэг. Хөлөг онгоцны бөгсөн талд цоргин гарч байгаа уур шиг хэд хэдэн урт юм зураад цилиндр лүү заав. 

	— Энэ бол хөдөлгүүр нь юм байна гэж Ляо Сений хэлэхэд Широков,

	— Тийм, нэг хөдөлгүүр нь юм байна. Хөлөг онгоц тийрэлттэй хөдөлгүүрээр нисдэг юм байна гэв. 

	Бьяининь дахин цилиндр лүү зааж арван хуруугаа олон удаа атган тэнийлгэжээ. 

	— Ная. Наян хөдөлгүүртэй юм гэж үү? Широковыг хэлэхэд Ляо Сен,

	— Гайхах юм юу байх вэ. Ийм том онгоц нисэхэд асар их хүч хэрэгтэй. Бас тэгээд дуртай зүг рүүгээ нисдэг байх ёстой. Торлосон хар хар нүхнүүдийг санаж байгаа биз. Энэ бол яндангийн гадна талын ам юм байна гэлээ. 

	Тэд Диегоний дохиогоор дахин дугуй гудамд гарлаа. 

	Энэ удаад хаалга, нээлхий гэх нь зүйтэй юм биз. Шал дээр байгаа ажээ. Бьяининь «резин» шалавчийг сөхөж товч даралгүй шууд гараараа нээлхийн хавхгийг татаж онгойлгоход түр биш, байнгын эргэлдсэн шат байв. Эгц доошоо орсон тэр шатаар буухад дөрвөлжин хана, шал, жаазтай дан төмрөөр хийсэн жижигхэн өрөө байжээ. 

	Нэг хаалганд нь ердийн байдлаар, өөрөөр хэлбэл товч дарахад онгойдог хаалга, түүний цаана бас давхар хаалга байжээ. Энэ хоёр хаалга хоёулаа маш зузаан, нүсэр байв. 

	Давхар хаалгаар ороход ямар нэгэн том, нарийн машин бүхий тасалгаа байв. Тэр цогцолбор Широков Ляо Сен хоёрт анхлан машин шиг санагдсанаас үнэндээ гаднах байдлаараа машинтай тун бага төсөөтэй ажээ. Хөдөлж байгаа ямар нэгэн бие анги харагдахгүй, харин боолтуудаар холбон хийсэн зузаан шилэн цонхны цаана төмөр хоолойнууд харагдана. Гадна талд нь урт гол дээр суулгасан хоёр том бариул, дотроо төмөр үрлүүдтэй ямар нэгэн шилэн гуурс байх бөгөөд тэдгээрийг хурц ногоон өнгөөр будсан нарийхан тороор торложээ. Энэ тасалгааны шал нь түр зуурын биш, харин гоё, тэгэхдээ Дэлхийн хүнд үл ойлгогдох угалз гаргасан янз бүрийн өнгөтэй цахиур шиг хавтан зүйн хийсэн байнгын шал байв. 

	Ляо Сен машинд ойртох гэтэл Диегонь түүнийг зогсоож толгой сэгсрэх нь ойртож болдоггүй юм бололтой. Тэд хаалганы дэргэд зогсон харжээ.

	Диегонь машин руу зааж дараа нь тэврэх гэж байгаа юм шиг эргүүлэн заагаад сүүлд нь баруун талын цээжээ дарлаа. Түүний юу гэж хэлэх гэснийг нь Широков, Ляо Сений аль аль нь ойлгосонгүй. 

	Одны жуулчид учир нь үл мэдэгдэх тэрхүү машин руу таван минут орчим хөдлөлгүй харж зогссон нь зочдоо сайн харж аваг гэсэн хэрэг буй заа. 

	Энэ бол огторгуйн хөлөг онгоцны хамгийн гол биш гэхэд гол хэсгийн нэг байна гэж Широков итгэн, Диегоний нүүрний байдлаар бол энэ машинаа хүмүүст бахархан үзүүлж байгаа юм байна гэж боджээ. Юундаа бахархав... өөрийн гарагийн техниктээ! Каллистогийн техниктээ бахархахгүй яах вэ. 

	Широков эдний оронд би ингэж байгаа бол яах байсан бол өөр гарагт нисэн очоод тэндхийнхэнд хүн төрөлхтний суут бүтээл, Дэлхийн хүмүүсийн оюун ухаан, техникийн аугаа их бүтээлийг үзүүлж байгаа Зөвлөлтийн одны онгоцны дарга бол ямар бодол төрөх байсан бол... гэж агшин зуур бодоод үзжээ.

	Широков хөлөг онгоцны дарга руу (энэ машиныг энэ хүн зохиосон юм биш биз?) эргэж гарыг нь чанга атгажээ. Энэ хар хүн гар барихын учрыг мэдэхгүй хэдий боловч өөрт нь баярлаж байна гэдгийг сайн ойлгож гараа сарвайн урт хар хуруунуудаараа Широковын толгойд аяархан хүрч духыг нь илбэжээ. Хөх уруулд нь инээмсэглэл тодорно. 

	Тэд нөгөө эргэлдсэн шатаараа дээш гарч бөмбөрцөг хэлбэртэй тасалгаандаа дахин оржээ. (Широков энэ тасалгааг дотроо төв залуур гэж нэрлэнэ) Диегонь залах самбар луу очиж урдах сандал дээр нь суугаад бариулаас барьж хүмүүс рүү эргэж инээмсэглэв. 

	Огторгуйн хөлөг онгоцыг нисэлтийн үед залах ажиллагааг харуулж байна гэж Широков Ляо Сен хоёр ухжээ. Одны жуулчид зочидтойгоо хэл нэвтрэлцэхгүйн харгаагаар тодорхой тайлбарлаж чадахгүй байсан боловч юм бүхэн сайн ойлгогджээ. Тэдэнд хөдөлгүүр, түүнтэй ямар нэгэн холбоотой машин эцэст нь хөлөг онгоцны даргын тасалгааг харуулжээ. Харин одны онгоцыг арай хар таамгаар залдаг баймгүй юм аа?... 

	Диегонь залуурын ямар нэгэн товч дарлаа. 

	Шалны дээхэн талд, Широков Ляо Сений нүдний харалдаа ханын нэг найман өнцөгт гэв гэнэт харласнаа нүд сохлом цагаан өнгөтэй болохыг тэр хоёр харж ухаан зүггүй гайхжээ. Түүн дээгүүр үе үе зурвасууд жирвэгэнэн гүйснээ үгүй болжээ. Хананд цонх байсан юм санжээ. 

	Тэд хуаранг бүхэлд нь шувт гарсан задгай нүхээр харж байгаа юм шиг харжээ. Хуарангийн байдал тод томруун өнгө ялгаран нүдээрээ шууд харж байгаа юм шиг харагджээ. 

	Энэ бол зурагт радиогийн асар том дэлгэц байжээ. Түүний зураг татдаг багаж нь дэлгэцийн цаана хөлөг онгоцны хананд байсан буй заа. 

	Тэд хуаран дотор хүмүүсийн явахыг, хусны навч хөдөлж байгааг хүртэл харцгаажээ. 

	Бьяининь анхаар гэсэн байртай Широковын гарт гараа хүргэв. 

	Тэгтэл хуарангийн байдал чичирхийлэн алгуур ойртож ирлээ. Огторгуйн хөлөг онгоц хөдөлж хуаран руу нисэх мэт болж хуаран улам улам ойртсоор бүх дэлгэц дүүрэн зөвхөн хусны орой үзэгдэх болов. Хусны мөчир бүр, хусны навч бүр гараар бариад авч болмоор юм шиг тийм их ойртож иржээ.

	Тэгээд бүх юм буцаж холдож эхлэв. Хуаран жинхэнэ байгаа газраа хүрэх хүртлээ холдсоор байв. 

	— Манайхны зурагт радио ирээдүйд иймэрхүү болно доо! гэж Ляо Сенийг хэлэхэд Широков тосон авч,

	— Ирээдүйд бид ийм хөлөг онгоцтой ч болно! Бид хоёр ирээдүйн дэлхийд очоод байна гэжээ. 

	Диегонь өөр нэг товч дарахад түрүүчийн дэргэд хоёр дахь дэлгэц гарч ирэв. Удалгүй шатны ард байгаа хэдэн хавтан, бас хаалга бололтой гурван хавтангаас бусад бүх найман өнцөгт хавтан дэлгэц болон хувирав. 

	Бьяининь гэрэл унтраахад дэлгэц дээрх дүрс улам бүр тодорчээ. Широков Ляо Сен хоёрт эдгээр «цонхны» талаар ямар нэгэн эргэлзэх юм огтхон алга болов. Энэ бол тэр хоёрын аль хэдийнээс мэдэх зурагт радио байлаа, гэхдээ Дэлхийнхээс зүйрлэшгүй үлэмж сайн зурагт радио байв. 

	Тасалгааны ханууд алга болж тэд хий агаарт тогтсон шал дээр зогсож эргэн тойронд одны онгоц орчмын байдал нүднээ тусна. Толгой дээр хөх тэнгэр тунаран нар харахын аргагүй гялалзан түүний гэрэл хөлөг онгоцны дотор тусна. Зураг татах багажийн дуран, тэр багажийг дэлгэцтэй холбосон дамжуулагчаар гүйж байгаа нарны гэрэл хурц боловч илчгүй ажээ. 

	Хөлөг онгоцны «нүдний» нууц ийнхүү амархан тайлагджээ. Хөлөг онгоцны гадна хануудад төв залуураас хүчийг нь дураараа өөрчилж болдог хүчтэй татах дурантай бөгөөд автомат ажиллагаатай зураг татах багажууд тавьжээ. 

	Дэлгэцүүд унтарч бүх юм хуучин хэвийн байдалдаа орсон хойно Широков,

	— Артем Григорьевич байсан бол баярласнаасаа болоод ухаан алдах байсан буй заа гэхэд Ляо Сен

	— Харин та ухаан алдаагүй байна уу? Би ч ухаан алдах шахлаа гэж инээмсэглэв. 

	Тэр хоёр жуулчдын урьснаар дахин дугуй гудамд гарч өөр нэг шатаар бууж суудаг өрөө болов уу гэмээр тун хачин өрөөнд оржээ. 

	Тэр өрөө бөмбөгний дотор тал гэмээр өөгүй дугариг бөгөөд мөн төв залуурын адил түр шалтай байв. Гэхдээ шал нь тэндхийн адил дэвсгэргүй биш, харин гудмын шалавчийн адил эдээр хийсэн дэвсгэртэй ажээ. Өрөөн дотор модон тавилга тавьсан нь Дэлхийн тавилгатай тун адил юмстай боловч хийц нь шал өөр байв. Ширээ, түшлэгтэй зөөлөн сандал, шүүгээ гэмээр манайхтай адил хэрэгцээний зүйлс байх авч хэлбэр байдал, ялангуяа хийсэн эдийг нь харахад Дэлхий дээр хийгээгүй гэсэн бодол эгнэгт төрөх ажээ. Ширээний хөлийг матсан байдал, түшлэгтэй зөөлөн сандлын хачин хийц, шүүгээнүүдийн хүний нүдэнд дасаагүй зургаан өнцөгт хаалга, хийсэн эдийн нүүр тольдсон тунгалаг өнгө тэргүүтэн нь дэлхийнхээс шал өөр бөгөөд улс түмний сонирхол, заншил, уламжлалт соёлыг тольдох ажээ. 

	Хананд багаж хэрэгслээр дүүрсэн том самбар байгааг Широков харж одны онгоцны даргын өрөө юм байна гэж боджээ. 

	Диегонь түшлэгтэй зөөлөн сандалд сууцгаа гэж дохих нь дэлхийнхтэй яг адил ажээ. 

	НОМ

	Дэлхийнхтэй тун төстэй эл байдал Широковт эргэлзэх сэтгэл төрүүлж би зүүдэлж байгаа юм биш биз гэсэн бодол гэв гэнэт төржээ. Дэлхийн хүний нүднээс шал өөр хачин их урт гонзгой нүдтэй одны жуулчдын хар царайг хараад л нүд үл хүрэх холоос нисэн ирсэн огторгуйн хөлөг онгоц дотор өөр гарагийн хүмүүст зочилж байгаагаа сая санажээ. 

	Диегонь түүнтэй зэрэгцэн суув. Одны онгоцны даргын лав нэг туслагч нь бололтой Бьяининь, Синьг хоёр шүүгээнээс (ердийн шүүгээтэй тийм их төсөөтэй юмыг өөрөөр юу гэж нэрлэх билээ дээ?) Широковын бодсоноор илгэн хавтастай хоёр том ном авч ширээн дээр тавиад бас сууцгаалаа. 

	Энэ хоёр номд юу байгаа бол?... 

	Эдний нисэн ирсэн гарагийн хүн, амьтан, байгалийн зураг байгаа болов уу? эсвэл энэ хөлөг онгоц Дэлхийд хаанаас нисэн ирснийг мэдэж болох одны зураг байгаа болов уу?... 

	Диегонь нэг номыг авч Широковын өмнө нөгөөг нь Синьг авч Ляо Сений өмнө тавьжээ. 

	Залуу эмчийн сэтгэл тун их догдлов. Тэр одоо хүн төрөлхтний нүд огт хараагүй юм харна... 

	Ямар нууц нээгдэх бол?

	Цаг ямагт тайван байдаг Хятад эрдэмтний номын хавтас сөхөж байгаа гар чичирч байгааг Широков ажиглав. 

	Широков түүнийг даган номынхоо хавтсыг сөхөв. 

	Эхний хуудсан дээр (хуудас нь нягт зузаан байв) тэдний зочлон байгаа огторгуйн хөлөг онгоцны зураг байлаа. Энэ лав гэрэл зураг нь бололтой. 

	Намхан улбар шар өвс ургасан өргөн талын дунд хөлөг онгоц зогсож, алсад ямар нэгэн барилгууд харагдана. Хөлөг онгоцны дэргэд нэг ч хүн байхгүй байв. Тэртээ дээгүүр нь яг дэлхийнхтэй адил үүл хөвж, тэнгэрийн өнгө нь дэлхийнхээс үл ялим шаравтар харагдана. Улбар шар өвс, шаравтар тэнгэр хоёрыг харахад байж боломгүй, хий хоосон зохиомол юм шиг санагдах ажээ. 

	Хүний нүдэнд анх удаагаа өртөж байгаа энэ харь гаригийн гадаргыг Широков сайтар ажиглан харна. Өвсний улаан өнгө ч Каллисто гарагийн халуун уур амьсгалаас болоо биз. Харин тэнгэр нь яагаад ийм хачин өнгөтэй байдаг юм бол?... Юунаас болоод ийм өнгөтэй болов оо?

	Тэр дараачийн хуудсыг сөхлөө

	Энд бүдүүвч зураг... Каллисто гарагийн байдаг «нарны» аймгийн бүдүүвч зураг байв. Одон орны судлалын номоос Широковын олонтоо харж байсан манай нарны аймгийн зурагтай яг адилхан, бүдүүвч зургийн төвд «нар», түүний эргэн тойронд гарагуудын тойрог замыг зурсан зураг байв. Бүгд арван хоёр гараг байсны дөрөв дэхийг нь улаан өнгөөр дугуйлан зурсны нь Широков энэ Каллисто гараг байна гэж ойлгожээ. Жижиг нар шиг долоо дахь гарагийг тойруулан таван дагуулын тойрог зам зурсан нь манай Бархасбадь гарагийг санагдуулна. Зураг дээр бас ямар нэгэн тэмдгүүд байгаа нь тоо байж магадгүй ажээ. 

	Гурав дахь хуудсан дээр дахин оддын дунд нисэн яваа хөлөг онгоцыг зуржээ. Нэг одноос өөр нэг од руу тасархай ногоон зураас татаж тэмдэглэжээ. Энэ бүлэг одод Широковын огт мэддэггүй одод байв. 

	«Энэ зургийг Семен Борисовичид үзүүлэх хэрэгтэй» гэж Широков боджээ. 

	Дараачийн хуудсан дээр бас од түгсэн тэнгэр, түүн дотор нисэн яваа хөлөг онгоц зурсны бүлэг одод нь Широковын мэддэг од байв. Тасархай ногоон зураас байсангүй. Широков Долоон өвгөн, Гурван марал мэтийн бүлэг оддыг ялган танив. Нэг одыг улаан зураасаар дугуйлсан байсан нь Каллисто гарагийн «нар» байв. Түүнийг чухам ямар од гэдгийг тэр мэдэхгүй байв. Ляо Сен мөн тийм зураг үзэж байгааг харж (тэр хоёр ном яг адилхан байжээ) ямар од гэдгийг асуухад хятад эрдэмтэн хариулж чадсангүй. Тэр одон орны судлалын талаар Широковоос сайнгүй ажээ. 

	Штерн, Синяевын аль нэгэн нь байгаагүй нь ямар тоогүй юм! Хаанаас хөлөг онгоц нисэн ирэв гэсэн Дэлхий даяар сонирхон буй асуултыг хариулж болох ажээ. 

	Диегонь дугуйлан зурсан одыг зааж дараа нь өөрийгөө, бас Бьяининь руу заахад Широков толгой дохив. 

	Тийм ээ, энэ од бол одны онгоц ирсэн одны аймгийн төв од. 

	Энэ эгшинд Широков өөрийгөө одон орны судлал бага сонирхож байсан гэж зэмлэв. Би ямар их тэнэг байв аа! Одоо мэдчихэж болох байсан!... 

	Таавар таавар хэвээр үлдэж, хамгийн чухал асуултад хариу өгч чадалгүй дараачийн хуудас эргүүлэхээс өөр аргагүй болжээ. 

	Дараачийн хуудас эргүүлээд Широков таг алмайрав... 

	Энд Дэлхийн... яасан сайхан юм!

	Хүмүүс төрөлх гарагаа орчлонгийн уудмаас харахад ямар байдгийг дүрслэх гэж олонтой оролдож ирсэн түүхтэй. Орчлонгийн уудамд яваа Дэлхийг төсөөлөн зурсан зургийг одон орны дайралдсан номоосоо харж болно. 

	Широковын өмнө олон мянган километрийн холоос авсан төрөлх гарагийн нь гэрэл зураг гараад иржээ. Од түгсэн орчлонгийн уудамд хөхөвтөр, цайвар бөмбөрцөг, түүнийг ороосон сэвсгэр утаа шиг юмны цаана умарт Африк, Газрын Дундад тэнгис, Европын өмнөд эрэг бүдэг харагдах ажээ. Сицили тэвгийг өшиглөх гэж байгаа Итали «гутлыг харахад энэ бол өөр ямар нэгэн гараг биш, яг дэлхий мөн гэдэг нь маргаангүй. 

	Дахин хувилж болох энэ гэрэл зураг бол хүмүүс өөрсдөө гараг хоорондын огторгуйд нисэж чадах хүртэл, энэ шиг Дэлхийнхээ зураг авч чадах хүртэл олдошгүй эрдэнэ болон хадгалагдана. 

	Широков энэ зургаас салж чадахгүй, дараачийн хуудсыг арайхийж эргүүлжээ. 

	Тэнд хуарангийн дэргэд буусан одны хөлөг онгоцны гар зураг байв!... 

	Тэр зургийг маш сайхан зуржээ. Майхан, хэдэн хус, бөмбөрцгийн буусан зам зэрэг тэр орчмын юм бүхнийг орхилгүй өнгө ялган зурсан нь зурагчны чадлыг илчлэх мэт. 

	Энэ бол гэрэл зураг биш, гараар зурсан зураг байв. Тэгэхээр хөлөг онгоцонд зурагчин хүн байх нь ээ!

	Энэ таван хуудсанд одны онгоцны ниссэнээс аваад энд буух хүртэлх замыг дүрсэлжээ. Дараачийн хуудсанд юу байгаа бол?

	Дараачийн хуудас томьёогоор дүүрсэн байв. Тэмдгүүд нь хачин, үл ойлгогдох хэдий боловч тоо гэдэг нь тодорхой... Широков нүдэнд дассан хэмжих ухааны дүрсийг амархан олж харав. Тэдгээр нь дэлхийнхтэй яг адил ажээ. 

	Өөр байж болно гэж үү? Тооны ухаан хаана ч адилхан. Энэ бол орчлон даяар түгээмэл ухаан. 

	«Манай тоочид, Штерн Синяев хоёр эдгээрийн учрыг амар олно доо гэж Широков бодоод өөрийн эрхгүй сүүрс алджээ. Широковт бол эдгээр тэмдэг тун ойлгогдохгүй байв. 

	Арван зургаан хуудас нэлэнхийдээ тоогоор дүүрсэн нь Каллисто гарагийн эрдэмтэд өөр гарагийн оршин суугчидтай түүний хүчээр хэл ойлголцоно гэж бодсоноос болсон биз. Тэд аян замдаа ухаантай амьтан бүхий гараг дайралдана гэж итгэж байсныг энэ ном батлан харуулж байна. 

	Зочид нь эдгээр хуудсыг дэмий түргэн түргэн эргүүлээд байхад одны жуулчид юу бодоо бол? Тэдний урам нь бүр хугарсан байж ч болох биш үү?

	Гаднаас нь харахад юу ч бодоогүй юм шиг байх ажээ. 

	Тооны ухаанаар дүүрсэн хуудасны дараагаар цагаан толгой гарч ирлээ!

	Лавтай цагаан толгой мөн! Хуудас бүр дээр хоёрхон үсгийг томоор бичсэн байв. 

	Ляо Сен сэргэж үл мэдэх тэмдгүүд рүү ухаан жолоогүй ширтэнэ. Энэ бол түүний мэргэжил.

	Диегонь босож ширээ тохойлдон зогсох нь Дэлхийн хүний тэгж зогсохтой тун адилхан. ажээ!... 

	Түүний хөх уруултай ер бусын (хэрэв байгаль ертөнцөд ямар нэгэн «ер бусын» юм байдаг сан бол) урт гонзгой нүдтэй, атираа суусан хар нүүр Широковын нүдний өмнө тулан ирлээ. 

	Бьяннинь эхний үеийг зааж «ЛЬ» гэж дуудлаа. 

	Широков дадсан ёсоороо «А» гэж дуудах байх гэж бодож байжээ. Гэтэл Каллистогийн цагаан толгой гийгүүлэгч үсгээр эхэлдэг бололтой. 

	Широков өврийнхөө дэвтэр гаргаж «Л» үсэг тэмдэглэх тэмдгийг зурах гэтэл Диегонь гараас нь барьж ном руу зааж энэ үсгийг Дэлхий дээр яаж тэмдэглэдгийг зур гэх шиг боллоо. Синьг Ляо Сенд бас тэгж дохилоо. 

	Тэд цагаан толгойгоо харилцан солилцъё гэж байгааг мань хоёр ойлгожээ. Энэ бол хэлний хамтран хичээллэсэн анхны хичээл байв. Нэг биш хоёр ном өгсний учир сая олдож, нэгийг нь хүмүүс авах нөгөө нь одны жуулчдад хоцрох хэрэг болж байна. 

	Ляо Сен бид хоёрын сайн зурдаг маань тэдний ном дээр зурж өгье гэж Широковт хэллээ. Залуу эмч Каллистогийн «Ль»-ийн дэргэд Дэлхийн «Л»-ийг (орос үсгээр) хичээнгүйлэн зурав. 

	«Л»-ийн дараа «Д» байв. 

	Зочдын хэлэнд «Ш», «Щ», «Ч» гурваас бусад оросын цагаан толгойн бүх үсэг байсан бөгөөд Широковын мэдэхгүй авиа огт байсангүй. 

	Ийм байдал Каллистогийн хэлийг хүмүүсийн судлах явдлыг хөнгөвчилж, харин одны жуулчдын орос хэл судлах явдлыг хүндрүүлжээ. 

	Широков ямар ч гэсэн зочдын хэлийг сурахаар шийджээ. 

	Широков «Каллисто хүнийг» үзэж тэд бол бидний адил хүн юм, үнэндээ нэлээд өөр хар царайтайгаас биш, ёстой жинхэнэ хүн гэж итгэсэн тэр үеэс эхлэн улам бүр хүчтэй болсон далдын нэгэн бодолтой нь хэл сурах гэсэн энэ санаа нь яг таг таарчээ. Далавч хийж ниснэ үү гэхэд тийм ер бусын зориг гаргасан маань одоо болтол нарийвчлан бодохоосоо эмээн явдаг тэрхүү далдын бодлоос болсон юм байна гэдгийг дөнгөж сая ойлгожээ. 

	Ном «яг хэлбэл зургийн цоморлог» цагаан толгойгоор төгсжээ. Энэ бол эхлэн танилцах явдлыг хөнгөвчлөх үзүүлэн төдий зүйл байв. 

	Сүүлчийн «Ж» үсгийг үзэцгээж орос үсэгт-«хөрвүүлсний» дараа Бьяининь босож Ляо Сений өмнө байсан номыг авч түүнд ёслолын байдалтай өгөөд орос үсэг зурсан нөгөө номыг авч зүрхэндээ наан мэхийн ёслов. 

	Ингэж анхны хичээл дуусжээ. 

	Широков Ляо Сен хоёрт «сурах бичгээс» өөр ном гэрэл зураг үзэх хүслэн тун их байсан боловч одны жуулчид анхны удаа энэ маань бүрэн хангалттай гэж шийдсэн нь илт байв. 

	Тэд дахин төв залуурт оржээ. Хөлөг онгоцны дэргэд Куприянов, Штерн, тэдэнтэй хамт хоцорсон хоёр жуулчин ирсэн байсныг Широков «цонхоор» харжээ. 

	Буцах цаг нэгэнт болжээ. 

	Энд хэчнээн удсанаа Широков мэдэхгүй байв. Цаг гэж мэдэгдэхгүй талийгаад өгчээ. 

	Гадагш гарахад өргөх машины бүхээг ямар нэгэн хийгээр дүүрсэнгүй. Зөвхөн дотогш ороход тэгдэг юм бололтой. 

	Диегонь тэр хоёртой шатны тэнд салах ёс хийж Бьяининь Синьг хоёр дээшээ гаргаж өгчээ. 

	Широков бөмбөрцөг дээр дахин гарч ирээд харахад нь хөлөг онгоцыг тойрсон олон түмэн алга байв. Тэд таржээ. Гучин метрийн өндөр дээрээс хүртэл нэг ч хүн харагдахгүй байв. Үүнээс үзэхэд тэд хөлөг онгоц дотор их удсан нь илт байлаа. 

	Ляо Сен нөгөө номоо гараасаа салгахгүй байснаа далавч өмсөх болохдоо тавцан дээр тавьжээ. Далавчны «ханцуй» өмссөнөөс хойш номдоо хүрч ч чадахгүй, авч ч чадахгүй болжээ. Бьяининь номыг нь авч далавчны дотуур тусгай халаасанд хийжээ. 

	Широковт жуулчидтай салах ёс гүйцэтгэх, дахин хөлөг онгоцонд хэзээ ирж болох вэ гэж асуух дур туйлын их байвч толгой дохиж, инээмсэглэхээс өөр аргагүй байв. 

	Доошоо харж ийм өндрөөс харайна гэж бодоход жаахан айдас хүрэх ажээ. Куприянов, Штерн хоёр тун жижигхэн харагдана. 

	— Баяртай! гэж Ляо Сен хэллээ. 

	Тэр хамгийн түрүүнд далавчаа дэлгэв. 

	Ямар ч саадгүй бууж ирцгээжээ. 

	Нисэх багаж хүүхэд хүртэл хийгээд нисэж болмоор энгийн ажиллагаатай ажээ. Хэдхэн хормын дараа тэр хоёр газарт зогсож байв.

	 

	КАЛЛИСТО ГАРАГ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Онгстрем — 0,0000001 мм-тэй тэнцэх уртын өчүүхэн хэмжүүр үүнийг бодисын атомуудын хоорондын зай, мөн түүнчлэн гэрлийн хэт богино долгио мэтийн тун өчүүхэн зайг хэжихэд хэрэглэнэ (зохиогч)

